
Həzrət Bab kimi tanınan şəxs haqqında və bu məzhəbin təbiəti barədə dillərdə və ağızlarda müxtəlif nağıllar dolaşır, İran tarixinin səhifələrində və Avropa salnamələrində çeşidli məlumatlar yer alır. Lakin bu iddialar fərqləndiyindən və danışılan hekayələrin müxtəlifliyi səbəbindən, onların heç biri əminliklə təsdiq olunmağı haqq etmir. Bunlardan danışan insanların bəziləri ifrat qınaq və lənətdə ağızlarına gələni danışmışlar; xaricdə də bəzi tarixi yazılar təqdir çalarları ilə bu məsələdən bəhs edir; müəyyən bir qisim də eşitdiklərini yazmış və bu zaman nə mühakimə etmiş, nə də tərif söyləmişlər. 
İndi bu müxtəlif məlumatlar başqa səhifələrdə yazıldığından və onların hamısının burada qeyd edilməsi sözü uzatmasın deyə, bu məsələnin tarixinə nə aiddirsə (səyahətlərim zamanı İranın hər bir tərəfində, istər yaxın, istər uzaq, daxildən və xaricdən, dostdan və yaddan ciddi-cəhdlə arayıb-axtardığım şeylər) və mübahisə tərəflərinin razılaşdıqları şeylər qısa şəkildə yazıya alınmalıdır ki, məsələnin xülasəsi bilik çeşməsi üçün susamışların və bütün hadisələrlə tanış olmaq istəyənlərin ixtiyarına verilsin. 
Həzrət Bab Pak Nəsildən gələn gənc bir tacir idi. O, (hicri) 1235-ci ildə məhərrəm ayının 1-də[footnoteRef:1] doğulmuşdu və cəmi bir neçə il sonra atası Seyid Məhəmməd Rza vəfat edəndə, özü də tacir olan dayısı Mirzə Seyid Əlinin himayəsində, Şirazda böyümüşdü. Həddi-büluğa çatanda, Buşehrdə, əvvəlcə dayısı ilə müştərək, sonra isə müstəqil surətdə ticarətlə məşğul olmağa başladı. Onda möminliyi, səmimiyyəti, məziyyəti ilə seçilirdi və insanların nəzərində bu xüsusiyyətləri ilə səciyyələnirdi.  [1:  20 oktyabr 1819] 

1260-cı ildə (hicri) iyirmi beş yaşı olanda, Onun davranışında, tərz və üsulunda, oturuş-duruşunda müəyyən əlamətlər görünməyə başladı və bununla da Şirazda onun fikrində bəzi ziddiyyətlər və qanadları altında bəzi digər şeylər olması barədə söhbətlər çıxdı. O danışmağa başladı və Bablıq[footnoteRef:2] məqamına iddia etdi. Bab (Qapı) sözü ilə Onun demək istədiyi bu idi ki, O, hələ cəlal pərdəsi arxasında olan, saysız və sonsuz kamilliklər sahibi, iradəsi ilə Onun Özünün hərəkət etdiyi, məhəbbətinin ipindən yapışdığı bir böyük Şəxsin fəzl kanalıdır. Yusif surəsinin[footnoteRef:3] şərhi kimi yazdığı birinci kitabında O, bütün parçalarda kömək və fəzl aldığı Şəxsə xitab etdi, Onun üçün hazırlıqlarda Ondan kömək istədi və Onun məhəbbəti yolunda şəhid olmağı arzu etdi. [2:  23 may 1844]  [3:  Quranın 12-ci surəsi] 

Onun verdiyi çoxlu bəyanlarda belə bir cümlə var: “Ey Allahın geridə Saxladığı[footnoteRef:4], mən tamamilə Sənə fəda olmuşam; Sənin yolunda lənətlənməyə razıyam; Sənin məhəbbətindən başqa heç nə arzu etmirəm; Ulu Allah əbədi hifz kimi kifayətdir.” [4:  Ərəbcə Bəqiyyətullah] 

O, eynilə, Quran ayələrinin, ayinlərin və ərəbcə olan duaların izahı və aydınlaşdırılması ilə bağlı; gözlənilən Şəxsin zühurunu gözləmək üçün insanları oyadaraq və sövq edərək bir sıra kitablar yazdı; və bu kitablara “İlhamlı Səhifələr” və “Vicdan sözü” adları verdi. Lakin araşdırdıqda bu aydın oldu ki, mələkdən vəhy almaq barədə Onun bir iddiası olmamışdır. 
O indi insanlar arasında təlim və təhsilinin olmaması ilə tanınırdı və bu vəziyyət insanların gözündə fövqəl-təbii bir şey kimi göründü. Bəzi insanlar ona cəzb olundular, lakin böyük bir hissəsi güclü etiraz göstərdi. Vəzifə, məqam sahibi və minbərdə oturan bütün üləmalar və tanınmış müctəhidlər yekdilliklə onun məhv edilməsi və boğulması qərarına gəldilər, lakin Şeyxi firqəsinin zahid və dərviş həyatı yaşayan üləmaları öz ehkamlarına əsasən, daim böyük, bənzərsiz və etibarlı bir şəxsin gəlişini gözləyirdirlər və onların öz istilahı ilə ondan “Dördüncü Dayaq” və Açıq Aydın Dinin həqiqətlərinin mərkəzi təzahürü deyə bəhs edirdilər. 
Bunların arasından Molla Hüseyn Buşruyi, Mirzə Əhməd Əzğəndi, Molla Sadiq Müqəddəs, Şeyx Əbu Turab İştihardi, Molla Yusif Ərdəbili, Molla Cəlil Urmui, Molla Mehdi Kəndi, Şeyx Səid Hindi, Molla Əli Bəstami və başqaları gəlib Onu tapdılar və sonra İranın hər tərəfinə yayıldılar. 
Həzrət Babın Özü Allahın Evini[footnoteRef:5] ziyarət və təvaf etmək üçün yola düşdü. Qayıdarkən, Onun Buşehrə gəlişi xəbəri Şiraza çatanda, orada böyük müzakirələr oldu, şəhərdə qeyri-adi həyəcan və çaxnaşmalar baş verdi. Üləmaların böyük əksəriyyəti Ona etiraz etmək üçün cəbhə aldılar, qətliam və dağıntı fitvası verdilər, Fars əyalətinin hakimi Hüseyn Xan Acudanbaşını təhrik etdilər ki, Həzrət Babın şagirdlərini, yəni Molla Sadiq Müqəddəsi döydürsün. Sonra Mirzə Məhəmməd Əli Barfuruşi və Molla Əli Əkbər Ərdistani ilə birlikdə onun bığ və saqqalını yandırdılar və üçünün də başına noxda salıb küçə və bazarları dolandırdılar.  [5:  Məkkəyə həcc ziyarəti] 

İndi İran üləmalarının idarəçilik funksiyaları olmadığı üçün, fikirləşdilər ki, zorakılıq və müdaxilə onların məhvinə aparacaq və sakitlik yaradacaq, hərəkat boğulacaq və unudulacaq; halbuki vicdan məsələlərində müdaxilə səbat və möhkəmliyə gətirir və gözü və ruhu olan insanların diqqətini cəzb edir; və bu fakt dəfələrlə öz doğruluğunu sübut etmişdir. Beləliklə bu cəza daha da məşhurluq gətirdi və çoxlu insanlar araşdırmağa başladılar. 
Fars əyalətinin hakimi üləmaların doğru hesab etdikləri yolla hərəkət edərək Həzrət Babı onun hüzuruna gətirmək üçün bir neçə atlı göndərdi. Həzrət Babı gətirdikdə Onu üləmaların qarşısında töhmətləndirdi, qınadı, və təzminat tələb etdi. Həzrət Bab Onun töhmətinə cavab verib əzmkarlıqla müqavimət göstərəndə məclisi aparan şəxsin işarəsi ilə hakim Onu təhqir və həqarət edərək Ona elə möhkəm bir şillə vurdu ki, türbanı başından yerə düşdü və şillənin izi Onun üzündə qaldı. Görüşün sonunda onlar məşvərət etmək qərarına gəldilər və Həzrət Babın dayısı Hacı Seyid Əlinin zəmanət və vədini alıb evinə göndərdilər, qohum və yadlarla əlaqə saxlamağı qadağan etdilər. 
Bir gün Onu məscidə çağırıb tövbə etməyə və iddiasından əl çəkməyə vadar etmək istədilər, lakin minbərdən elə bir söhbət etdi ki, orada olanların hamısını susdurdu və yerində oturtdu, ardıcıllarının vəziyyətini və mövqelərini möhkəmləndirdi və gücləndirdi. O zaman belə fərz edirdilər ki, O, Sahib-əz-Zaman (Salam olsun Ona) ilə vasitəçi olmaq iddiasındadır; lakin sonra bu aydın və aşkar oldu ki, O, başqa bir şəhərin Qapısı (Babiyyət), keyfiyyət və sifətlərinin Onun kitab və traktatlarında zikr edildiyi Kəsin rəhmət və fəzlinin vasitəçisi olduğunu nəzərdə tuturmuş. 
Qeyd edildiyi kimi, bütün hadisələr zamanı üləmaların idarəetmə elmində təcrübə və bacarıqları olmadığı üçün, onların qərarlarının davamlı olaraq biri digərini əvəz etdiyi üçün məsələnin əks-sədası hər yerə yayılırdı. Onların Həzrət Baba mane olmaları bütün İran boyu söz-söhbətə səbəb oldu, dostların coşqusunu artırdı və tərəddüd edənlərin isə irəli çıxmalarına səbəb oldu. Çünki bu hadisələrə görə, insanların marağı daha da artdı, İranın hər yerində bəzi bəndələr Onun tərəfinə gəldilər və məsələ o qədər əhəmiyyət kəsb etdi ki, mərhum Məhəmməd Şah üləmalar və seyidlər arasında çox tanınmış, hörmət və etibarı ilə məşhur bir şəxs olan Seyid Yəhya Darabini vəkil etdi və səfər üçün ona at və pul verdib Şiraza göndərdi ki, gedib şəxsən məsələni araşdırsın.[footnoteRef:6] [6:  Məhəmməd Şah 4 sentyabr 1848-ci ildə öldü; “Səyyahın Hekayəti” kitabının ingiliscə tərcüməsi ilk dəfə 1891-ci ildə üzə çıxdı.] 

Seyid Yəhya Şiraza gəldi və Həzrət Babla üç dəfə görüşüb söhbət etdi. Birinci və ikinci söhbətdə suallar verdi və cavablar aldı; Seyid üçüncü görüşdə Kövsər surəsinin[footnoteRef:7] təfsirini xahiş etdi və Həzrət Bab düşünüb-fikirləşmədən onun yanındaca Kövsər surəsinə ətraflı bir təfsir yazdı, Seyid heyran oldu və ovsunlandı və bu hissin gələcəyi və ya nəticələrinin doğuracağı iğtişaşlar barədə düşünmədən, birbaşa Burucerddə olan, Kəşfi kimi tanınan atası Seyid Cəfərin yanına tələsdi və məsələdən onu hali etdi. Hərçənd o, hikmətli və bilikli bir şəxs idi, və zamanın tələblərinə çox da ehtiram göstərən adam deyildi, müşahidə etdikləri barədə qorxusuz və qayğısız bir şəkildə şahın eşikağası Mirzə Lütfəliyə məktub yazdı ki, o, bu məktubu mərhum şaha çatdırsın, özü isə İranın hər tərəfinə getdi, getdiyi hər bir şəhər və məntəqədə minbərlərdən camaatı elə dəvət etdi ki, üləmalar onun dəli olduğuna qərar verdilər və bunu ancaq bir sehrbazlıq hesab etdilər.  [7:  Quranın 108-ci surəsi] 

Üləmaların qərarı, müctəhidlərin etirazı və səs-küyü Zəncana yetişəndə, dərin və nüfuzedici nitq qabiliyyətinə malik Molla Məhəmməd Əli güvəndiyi şəxslərdən birini Şiraza göndərdi ki, məsələni araşdırsın. Həmin şəxs bu hadisələr barədə zəruri və lazımi qaydada tanış olandan sonra, müəyyən yazılarla [Həzrət Babın] qayıtdı. Molla, baxmayaraq ki özü alim idi və dərin araşdırmaları ilə məşhur idi, amma məsələnin nə yerdə olduğunu eşidəndə və yazılarla tanış olanda dəli oldu və gözlənildiyi kimi, coşdu: o kitablarını moizə otağında topladı və dedi: “Yaz və mey vaxtı gəldi,” və bu cümləni dedi: “Məlumu tapandan sonra elm axtarmaq bəyənilməz.” Sonra minbərdən bütün şagirdlərini çağırdı və onları [Əmri qəbul etməyə] istiqamətləndirdi, özü isə Həzrət Baba məktub yazıb imanını bəyan etdi. 
Həzrət Bab ona cavabında cümə namazına rəhbərlik etməyi tapşırdı. 
Zəncan üləmaları qalxıb cani-dildən insanlara nəsihət versələr və xəbərdarlıq etsələr də, heç bir nəticəsi olmadı. Sonda onlar Tehrana gedib mərhum Məhəmməd şaha şikayət etməyə məcbur oldular və Molla Məhəmməd Əlinin Tehrana çağrılmasını xahiş etdilər. Ona görə də şah əmr verdi ki, o saraya gəlsin.
O Tehrana gələndə onu bir dəstə üləmanın hüzuruna gətirdilər; amma, deyilənə görə, nə qədər çəkişmə və mübahisədən sonra o görüşdə ona heç nə təsir edə bilmədi. Ona görə də şah ona bir əsa və məsrəfləri üçün əlli tümən bağışladı və qayıtmasına icazə verdi. 
Bu xəbər bütün məclislərdə danışıldı, İranın bütün bölgə və vilayətlərinə yayıldı, Həzrət Baba iman gətirmiş bir neçə nəfər Fars əyalətinə gəldilər. Üləmalar başa düşdülər ki, məsələ çox ciddi hal alıb və onların bu barədə nəsə etmək şansları əldən çıxıb və məhbəs, döymə, işgəncə və təhqirin heç bir faydası yoxdur. Beləliklə onlar Fars hakimi Hüseyn xanı xəbərdar etdilər ki, “əgər sən bu atəşi söndürmək istəyirsənsə, bu parçalanma və təfriqəni saxlamaq istəyirsənsə, bu işin təcili dərmanı və qəti əlacı Babı öldürməkdir. Bab böyük bir ordu yığıb və üsyan planlaşdırır.”
Ona görə də Hüseyn xan qalabəyi Əbdülhəmid xana əmr verdi ki, Həzrət Babın dayısının evinə gecəyarısı hər tərəfdən hücum etsinlər, Həzrət Babı və bütün ardıcıllarını əlibağlı onun yanına gətirsinlər. Lakin Əbdülhəmid xan və onun dəstəsi evdə Həzrət Bab, dayısı və Seyid Kazım Zəncanidən başqa heç kəsi tapmadılar. Və təsadüfən o gecə vəba epidemiyası və dəhşətli isti Hüseyn xanı qaçmağa məcbur etdi və o, Həzrət Babı şəhəri tərk etməsi şərti ilə azad etdi. 
Ertəsi gün Həzrət Bab Seyid Kazım Zəncani ilə birlikdə Şirazdan İsfahana yola düşdülər. İsfahana çatmazdan əvvəl O, əyalətin hakimi Mötəmidüd-Dövləyə məktub yazdı və xahiş etdi ki, hökumətin qərarı ilə Onun qalması üçün uyğun bir yer ayırsın. Hakim İmamcümənin imarətini ayırdı. Həzrət Bab orada qırx gün qaldı; Bir gün İmamın xahişi ilə, O düşünmədən, vəl-Əsr surəsi[footnoteRef:8] barədə camaatın qarşısında bir təfsir yazdı. Bu xəbər Mötəmidə çatanda, O Həzrət Babla söhbət etmək istədi və “Xüsusi Missiya”[footnoteRef:9] barədə Ona suallar verdi. Elə həmin müsahibədə bu “Xüsusi Missiya”nı sübut edən cavab yazdı. [8:  Quranın 103-cü surəsi]  [9:  Orijinalda, “Nübuvvəte-Xase” (red.)] 

Mötəmid əmr verdi ki, üləmalar toplaşsınlar və hamısı bir yerdə Onunla bəhsə girsinlər və bu müzakirə onun şəxsi katibi tərəfindən heç bir dəyişiklik olmadan qeydə alınıb Tehrana göndərilsin. Şah nə əmr etsə və nə fərman versə, o da yerinə yetirilməlidir. 
Lakin üləmalar bu tədbiri şəriəti zəif salan bir tədbir hesab edib razılaşmadılar, lakin yığıncaq keçirib yazdılar, “Əgər bu məsələdə şübhə olarsa, onda yığışıb müzakirə etməyə ehtiyac olar, lakin bu şəxsin ən aydın bir Şəriətlə razı olmadığı gün kimi aydındır, ona görə də ən yaxşısı Şəriətin qanununa əməl etməkdir.”
Belə olduqda, Mötəmid öz yanında məclis təşkil etmək istədi ki, əsl həqiqət üzə çıxsın və ürəklər aram tapsın, lakin çox bilgili Ağa Məhəmməd Mehdi və məşhur platonçu Mirzə Həsən Nuridən başqa üləmalar və şöhrətli alimlər Aydın Qanuna (Qurana) hörmətsizlik gətirməmək üçün gənc tacirlə bu müzakirə və mübahisəyə razı olmadılar. Beləliklə, məclis fiqhə aid bir sıra sualların müzakirəsi və Molla Sədranın ehkamlarının aydınlaşdırılması və təhlili ilə bitdi. Bu məclisdə hakim tərəfindən heç bir qənaətə gəlinə bilmədiyindən, üləmaların ağır hökm və sərt qərarları yerinə yetirilmədi; lakin böyük həyəcanı azaltmaq və camaatın səs-küyünün qarşısını almaq üçün o belə bir söz yaydı ki, Həzrət Babın Tehrana göndərilməsi barədə fərman çıxıb ki, qəti qərara gəlinsin ya da müəyyən cəsarətli üləmalar [Onu] təkzib etsinlər.
Ona görə də Mötəmid Onu İsfahandan öz atlı dəstəsi ilə yola saldı; lakin onlar Murçih-Xara çatanda, Onun İsfahana qaytarılması üçün gizli əmr verdi ki, burada öz şəxsi damlı mülkündə Ona sığınacaq və pənah vermişdi; Mötəmidin etibarlı və güvənli xidmətçilərindən başqa heç kəs Həzrət Bab haqqında bilmirdi.
Dörd ay bu cür keçdi və Mötəmid Allahın rəhmətinə getdi. Mötəmidin qardaşı oğlu Gurgin (Qorkin) xan Həzrət Babın şəxsi mənzildə olduğunu bilirdi və bu məsələni Baş Vəzirə çatdırdı. Hacı Mirzə Ağası, o görkəmli vəzir qəti bir əmr və göstəriş verdi ki, onlar Həzrət Babı gizlicə, heç kəsin Onu tanımaması şərtilə, Nüseyri (Nasiri) süvarilərinin müşayiətində paytaxta göndərsinlər. 
Həzrət Bab Kinar-Girdə yetişəndə Baş Vəzirdən məskunlaşmağın Küleyn kəndi olması barədə yeni bir əmr gəldi. O orada iyirmi gün qaldı. Bundan sonra Həzrət Bab şahın hüzuruna məktub göndərdi və arzu etdi ki, Onun məqamının doğruluğunu ortaya qoymaq üçün bir məclis təşkil etsinlər və bunun o böyük irəliləyişlər üçün vasitə olacağını gözləyirdi. Baş Vəzir buna imkan vermədi və şahın hüzuruna belə ərz etdi: “Süvari dəstəsi hərəkətə hazırdır, indiki zamanda bu cür məsələlərlə məşğul olmaq səltənətin çökməsinə gətirər. Heç bir şübhə də yoxdur ki, paytaxtın məşhur üləmaları İsfahan üləmaları kimi hərəkət edəcəklər və bu da camaat arasında iğtişaş yaradacaq və belə olan təqdirdə, məsum İmamın dininə uyğun olaraq, onlar bu seyidin qanını ana südü kimi halal biləcəklər. Şah məiyyəti səfərə hazırdır və qarşıda heç bir maneə və əngəl yoxdur. Şübhə yoxdur ki, Babın olması ağır çaxnaşma və fəsad yaradacaq. Ona görə də indiki zamanın tələbi ilə ən hikmətli plan budur: şahın taxtda olmadığı müddətdə bu şəxsi Maku qalasında saxlamaq və qayıdana qədər onun camaatla görüşməsini qadağan etmək.”
Bu fikrə əsasən şahənşahın öz xətti ilə Həzrət Baba məkub göndərdildi və məktubun məzmununun ənənəvi yazılışına uyğun olaraq, məktubun qısa məzmunu belə idi:
(Ünvan xitabından sonra) “Şahın məiyyəti Tehrandan çıxmaq ərəfəsində olduğu üçün yaraşan şəkildə görüşmək mümkün deyil. Makuya gedə, bir müddət orada qala və dincələ bilərsiniz; müzəffər dövlətimiz üçün dua edərsiniz; biz bütün şərtlər altında sizə diqqət və hörmət göstərilməsi üçün tədbir görmüşük. Səfərdən qayıdanda sizi xüsusi olaraq dəvət edəcəyik.”
Bundan sonra onlar Onu süvarı mühafizə dəstəsi ilə (onların arasında çapar Məhəmməd Bəy də vardı) Təbriz və Makuya göndərdilər. 
Bundan əlavə Həzrət Babın ardıcılları Məhəmməd Bəyin vasitəçiliyi ilə [Ondan] müəyyən xəbər göndərildiyini (bunların arasında mərhum şahın ayağının sağaldılması, lakin bir şərtlə ki, söhbət baş tutacaqdı və çoxluğun zülmü dayandırılacaqdı) və Baş Vəzirin bu məktubların şahın hüzuruna çatdırılmasına mane olduğunu söyləyirlər. Çünki onun özü ruhani lider olmaq iddiasında idi və dini rəhbərlik göstərmək üçün hazırlanmışdı. Lakin başqaları bu məlumatı təkzib edirlər. 
Hər bir halda səfəri zamanı O Baş Vəzirə bir məktub yazdı, “Siz məni İsfahandan çağırdınız ki, üləmalarla görüşüm və qəti bir həll yolu tapılsın. İndi nə olmuşdur ki, bu əla fikir Maku və Təbrizlə əvəz olundu?”
O, Təbriz şəhərində qırx gün qalsa da, üləmalar Ona iltifat göstərib yaxınlaşmaq istəmədilər və Onunla görüşməyi düzgün hesab etmədilər. Sonra Onu Maku qalasına göndərdilər və doqquz ay Onu o uca dağın başında yerləşmiş əlçatmaz qalaya yerləşdirdilər. Makunun hakimi Əli Xan Peyğəmbərin ailəsini həddən artıq sevdiyi üçün Ona mümkün qədər diqqət göstərdi və [bəzi adamların] Onunla söhbət etməsinə icazə verdi. 
İndi isə Azərbaycanın məşhur üləmaları görəndə ki, qiyamət qopmuş kimi Təbrizin hər tərəfində böyük səs-küy qalxıb, onlar hökumətdən [Həzrət Babın] ardıcıllarının cəzalandırılmasını və Həzrət Babın Çehriq Qalasına göndərilməsini xahiş etdilər. Beləliklə onlar Onu o qalaya göndərdilər və kürd Yəhya Xanın nəzarəti altına verdilər. 
Allaha həmd olsun! Böyük müctəhidlərin və hörmətli fəqihlərin bu qərarlarına, hakimlərin şiddətli cəza və qınaqlarına – döyülmə, sürgün və həbslərə – baxmayaraq, bu icma günü-gündən böyüyürdü, müzakirə və mübahisələr elə bir miqyas almışdı ki, bütün İran boyunca yığıncaq və məclislərdə ancaq bu barədə danışılırdı. Meydana çıxmış iğtişaş böyük idi: Aydın Dinin üləmaları vay çəkirdi, kütlə hay-küy qaldırmış və təşvişə düşmüşdü, Dostlar isə sevinir və alqış edirdilər. 
Lakin Həzrət Babın Özü bu iğtişaş və çaxnaşmaya əhəmiyyət vermir, istər yolda, istərsə də Maku və Çehriq qalalarında olduğu kimi, axşam və səhər, xeyr, gecə və gündüz, ən ifrat heyranlıq və məftunluq halında, O, qaib, lakin mövcud olan, möhtərəm və hörmət etdiyi Şəxsin[footnoteRef:10] keyfiyyət və sifətləri üzərində davamlı təfəkkür etməyə qapanmışdı. O, o Şəxs haqqında danışır və onun xülasəsi budur: [10:  Həzrət Bəhaullaha işarə olunur, Həzrət Bab Özünü Onun müjdəçisi sayır və Ona “Allahın zahir edəcəyi Kəs” deyə müraciət edirdi.] 

“Baxmayaraq ki, bəla dəryası hər tərəfdən coşur, qəzavü-qədər zərbələri bir-birinin ardınca vurur, kədər və bədbəxtlik zülməti ruhu və bədəni çulğalayır, amma Mənim ürəyim Sənin üzünü xatırlamaqla aydınlanır və qəlbim Sənin təbiətinin ətrindən gülşən olur.”
Qısası, üç ay Çehriq qalasında qaldıqdan sonra, Təbrizin məşhur müctəhidləri və Azərbaycan üləmaları insanları qorxutmaq və vahiməyə salmaq üçün Həzrət Baba ən ağır cəza tələbi ilə Tehrana məktub yazdılar. Baş Vəzir Hacı Mirzə Ağası İranın bütün bölgələrində üləmaların təlaş və səs-küyünü görəndə o zorən onlarla əlbir oldu və Həzrət Babın Çehriqdən Təbrizə gətirilməsinə əmr verdi. Onu Urmiyədən keçirib aparanda şəhərin hakimi Qasım Mirzə Onu qeyri-adi ehtiramla qarşıladı və aşağı və yuxarı təbəqədən ibarət xeyli sayda insan toplaşdı. Onlar özlərini son dərəcə hörmətlə apardılar. 
Həzrət Bab Təbrizə çatdıqdan bir neçə gün sonra Onu hökumət məhkəməsinə gətirdilər. Tanınmış müctəhidlərdən Nizamül-Üləma, Molla Məhəmməd Mamağani, İmam-Cümə Mirzə Əhməd, Şeyxül-İslam Mirzə Əli-Əsğər və bir neçə digər üləma iştirak edirdilər. Onlar Həzrət Babın iddiası barədə suallar verdilər. O, Mehdiliyə iddia etdiyini söylədi; bu zaman böyük bir gurultu qopdu. Qüdrətli üləmalar Onu hər tərəfdən əhatə etdilər və mollalar elə bir hücum etdilər ki, sadə bir gənc Elbrus dağının qarşısında dursa, bundan daha böyük heyrət doğurmazdı. Onlar dəlil tələb etdilər. Tərəddüd etmədən O mətnlər oxudu və bu sözləri söylədi: “Bu daimi və ən qüdrətli sübutdur.” Onlar Onun qrammatikasını tənqid etdilər. O da Qurandan dəlillər gətirdi və ortaya qoydu ki, buna bənzər qrammatik qaydalardan istisnalara misallar orada da vardır. Beləcə məclis dayandı və Həzrət Bab Öz məkanına qayıtdı. 
O zaman Azərbaycanın hakimi vəliəhd idi. Həzrət Babla bağlı o heç bir qərar vermədi, və Ona mane olmaq istəmədi. Lakin müctəhidlər belə məsləhət gördülər ki, şiddətli cəza verilməlidir və qərara aldılar ki, Onu döysünlər. Beləliklə, hörmətli seyidlərdən biri olan Şeyxül-İslam Mirzə Əli Əsğər Həzrət Babı öz evinə gətirdi və öz əli ilə çubuqla Onu vurdu. Bundan sonra onlar Həzrət Babı Çehriqə göndərdilər və ciddi şərtlər altında dustaq etdilər. 
Bu döyülmə, tənbeh, həbs və ciddi tədbirlər barədə xəbərlər bütün İrana yayılanda hakimiyyət və nüfuza malik olan üləma və müctəhidlər bu dinin aradan qaldırılması və yerində boğulması üçün hərəkətə keçdilər və bunun üçün əllərindən gələni etdilər. Və qərarlarına daha dəqiq olsun deyə bu sözləri də əlavə etdilər ki, “bu şəxs və onun ardıcılları tam azmışlar, din və dövlət üçün ziyanlıdırlar.” İran hakimləri hakimi-mütləq olduqları üçün bəzi əyalətlərdə onlar bu qərara uydular və babilərin kökünü kəsmək və pərən-pərən etmək üçün birləşdilər. Lakin mərhum Məhəmməd şah bu məsələdə diqqətli davrandı və düşündü ki, bu Gənc Pak bir nəsildəndir və onun ailəsi barəsində “sən olmasaydın” deyə müraciət edilmişdi. O vaxta qədər ki, O ictimai asayişə və rifaha zidd olan heç bir zərərli hərəkət törətmir, hökumət ona müdaxilə etməməlidir. Ətraf bölgələrin üləmaları ona şikayət edəndə o ya cavab vermir, ya da onlara tədbirli davranmağı əmr edirdi. 
Buna baxmayaraq, məşhur müctəhid və şöhrətli alimlərlə Həzrət Babın alim ardıcılları arasında qarşıdurma, müzakirə və çəkişmə o qədər yüksəldi ki, bəzi əyalətlərdə onlar bir-birini lənətləmək dərəcəsinə çatdılar; əyalətin hakimləri üçün də mənfəət əldə etmək vasitələri yarandı və ona görə də böyük iğtişaş və çaxnaşma düşdü. Podaqra xəstəliyi şahın ayaqlarını elə tutmuş və onun dünyanı nizamlayan fikrini elə məşğul edirdi ki, Baş Vəzir hacı Mirzə Ağasının mühakiməsi işlərin aparılmasında əsas mərkəzə çevrildi, onun qabiliyyətsizliyi və resurs çatışmazlığı gün kimi aydın oldu. Onun hər saat fikri dəyişirdi və yeni əmr verirdi: Bir dəfə o, babilərin aradan qaldırılması və əzilmələrini mülahizə edərək üləmaların qərarlarını dəstəkləmək üçün dəstək axtarırdı: başqa bir dəfə isə o, bir mistikə çevrilər də deyərdi, “bütün səslər Sultandandır,”[footnoteRef:11] yaxud öz dili ilə təkrar edirdi: “Musa Musa ilə savaşdadır,”[footnoteRef:12] yaxud da oxuyardı: “Bu, yalnız Sənin sınağındır”[footnoteRef:13] Qısası, bu səbatsız vəzir vacib məsələləri idarə etməkdə qabiliyyətsizliyi, cəmiyyətin işlərinə nəzarət etmək və nizamlamaqda yetərsizliyi üzündən elə hərəkət etdi ki, hər yandan və hər tərəfdən iğtişaş və səs-küy qalxdı: ən tanınmış və nüfuzlu mollalar kütləyə əmr verdilər ki, Həzrət Babın ardıcıllarına sataşsınlar, təcavüz etsinlər və beləcə hər tərəfdən hücum başladı. Xüsusilə də Mehdilik iddiası məşhur üləma və bilgili müctəhidlərin qulağına çatanda minbərlərindən səslərini ucaltdılar, qışqırıb şikayət etdilər ki, “dinin və imamlardan gələn mötəbər hədislərin ən vacib ehkamlarından biri, xeyr, Həzrət Cəfərin ehkamının təməli on ikinci məsum İmamın qeybə çəkilməsidir (Onların hər ikisinə salam olsun). Bəs Cabulğaya nə oldu? Cabulsa hara getdi? Bəs Kiçik Qeybətə nə oldu? Böyük Qeybət  necə oldu? Hüseyn İbn Ruhun sözlərində nə deyilir, İbn Mehryarın hədisi nədir? Vəlilərin və Köməkçilərin[footnoteRef:14] pərvazı necə olacaq? Şərqin və Qərbin fəthi ilə nə etməliyik? Dəccalın eşşəyi haradadır? Süfyaninin zühuru nə vaxt olacaq? Əhli-Beytin hədislərindəki əlamətlər haradadır? Müzəffər Dinin razılaşdığı şey haradadır? Burda ancaq iki məsələ var: ya biz Müqəddəs İmamların hədislərini rədd etməli, Cəfərin məzhəbindən üz döndərməli, və İmamların aydın əlamətlərini sayıqlama kimi qəbul etməliyik; ya da Dinin əsas və köməkçi ehkamlarına, Şəriətin vacib və aydın bəyanlarına uyğun olaraq, bu şəxsin rədd edilməsini, xeyr, məhv edilməsini əsas vəzifə hesab etməliyik. Əgər biz hamının qəbul etdiyi mötəbər hədislərə və aşkar dəlillərə göz yumsaq, məsum İmamın Ehkamının təməlindən heç nə qalmayacaq: biz nə sünni olmalı, nə də hakim məzhəbdən olmalıyıq ki, vəd olunan Övliyanı gözləməkdə və doğulmuş Mehdiyə inanmaqda davam edək. Əks halda Övliyalıq Qapısının açılmasını qəbul etməli, və Həzrət Məhəmmədin ailəsindən gələn Şəxsin iki əlamətə malik olduğunu nəzərə almalıyıq: birinci şərt Müqəddəs şəcərədən olmalıdır; ikincisi isə parlaq ayətlərlə qüvvətləndirilməlidir [İlahidən olmalıdır]. Biz Şiələrin xilas olmuş dəstəsinin minillik inancı ilə nə etməliyik yaxud onların dərin müctəhid və görkəmli üləmaları barədə nə deməliyik? Bunların hamısı səhvmi ediblər? Onlar xəta vadisindəmi azmışlar? Bu necə bir saxta təsdiqdir! Allaha and olsun, bu insanın belini qıran bir şeydir! Ey insanlar bu atəşi söndürün və bu sözləri unudun! Əfsus! Vay bizim dinimizə, vay bizim şəriətimizə!” [11:  “Məsnəvi”dən]  [12:  Yenə orada]  [13:  Quran, 7:155]  [14:  Orijinalda, Nöğəba və Nöcəba (red.)] 

Onlar məscidlərdə və ibadətxanalarda, minbər və moizələrdə şikayət etdilər. 
Lakin Babi liderləri onların əleyhinə traktatlar yazdılar və öz düşüncələrinə uyğun cavablar verdilər. Əgər təfərrüatlar burada danışılsa, məsələ uzanar, ancaq bizim məqsədimiz tarixin göstərilməsidir, inanmaq və rədd etmək üçün dəlillər gətirmək deyil; amma bəzi cavabların məğzi budur ki: Sübutu ali, dəlili hədisdən üstün, əvvəlkini kök, sonrakını budaq hesab edərək deyirlər, “əgər budaq köklə uyğun gəlmirsə, bu sübut ola bilməz və ona etibar etmək olmaz; zira deyilən nəticənin müəyyən olunmuş prinsipə qarşı durmaq haqqı yoxdur və onun əksinə qalxa bilməz.” Doğrudan da, bu cür hallarda onlar şərhi vəhyin öz həqiqəti və həqiqi təfsirin məğzi hesab edirdilər: beləliklə, məsələn, onlar Qaimin hökmranlığını mistik bir hökmranlıq kimi, Onun fəthlərini isə ürək şəhərlərinin fəthi kimi şərh edir və bu fikrə dəstək kimi Şəhidlərin Ağasının (hamının canı ona fəda olsun) məzlumiyət və məğlubiyyətini misal gətirirdilər. Çünki o, “Və bizim qoşunumuz onlara üstün gələcək”[footnoteRef:15] mübarək ayəsinin əsl təzahürü idi, amma buna baxmayaraq, o, şəhidlik piyaləsini kamil məzlumiyyətlə, mütləq məğlubiyyət anında içdi və düşmənlərinə qalib gəldi və Ali Qoşunun dəstələrindən ən qüdrətlisinə çevrildi. Eynilə də təhsilsiz olmasına baxmayaraq Həzrət Babın bir sıra yazılarını Müqəddəs Ruhun imlası hesab edirdilər; məşhur insanların qoyub getdikləri kitablardan ziddiyyətli hədislərdən çıxarışlar etdilər; məqsədlərinə açıq şəkildə uyğun gələn hədisləri sübut kimi gətirdilər; keçmişin müəyyən görkəmli şəxslərinin bəyanlarından yapışdılar; Onlar, həmçinin, möhtərəm dinin [İslamın] zahid və tərki-dünya alimlərininin, məşhur dərvişlərinin iman gətirmələrini yetərli bir sübut hesab edir, Həzrət Babın möhkəmliyini və səbatını isə ən güclü əlamət sayır, möcüzə və bənzəri şeylər söyləyirdilər; bizim məqsədimizə yad olan şeylərdən müxtəsərlik üçün biz yan keçdik və indi ilkin mövzumuzla davam edəcəyik.  [15:  Quran, 37:173] 



Bu hadisələr zamanı Babilər arasında müəyyən şəxslər peyda oldular ki, onlar bu məzhəbin nəzərində qəribə üstünlüyə və görkəmə malik idilər. Onların arasında nurlu Hacı Seyid Kazım Rəştinin (Allah onun məqamını ucaltsın) şagirdi və Həzrət Babın ziyarətində Onun yoldaşı və köməkçisi olmuş Mirzə Məhəmməd Əli Mazandarani də vardı. Bir müddət keçdikdən sonra o elə müəyyən davranış və halətlər göstərdi ki, hamı ona itaət etməyi mütləq inamla alınmaz qalaya sığınmaq hesab etdi və hətta hamının lideri və başçısı olan Molla Hüseyn Buşruyi də bu məzhəbin nəcib və mütəvaze ardıcılları kimi ona xitab edərək böyük itaətkarlıqla və onun hüzurunda bir müti bəndə kimi davrandı. 
Bu şəxs son dərəcə dəyanətlə Həzrət Babın sözünü ucaltmaq üçün özünü həsr etdi və Həzrət Bab da haqqına onu tərif və tərənnüm etdi, onun qalxmasını Görünməzin yardımı saydı. Nitq və üslubunda o, “aşkar möcüzə” idi, möhkəmlik və səbatında isə hamıdan üstün idi. Nəhayətdə o, (hicri) 1265-ci ildə Barfuruşun baş qazisi müctəhid Səidül-Üləmanın fitvası ilə başından keçdi və həyatını gurultulu və səs-küylü kütlənin arasında fəda etdi. 
Onların arasında bilgili din xadimi, Qəzvin müdriki Hacı Salehin qızı Qürrətül-Eyn kimi tanınan biri də vardı. Nəql edirlər ki, o, müxtəlif sənətlərdə mahir bir şəxs idi, Qurani-Şərifin təfsiri və təlimləri üzərində öz bəlağətli şərhləri ilə ən görkəmli ustadların anlayış və fikrini heyrətə salırdı və şöhrətli Şeyx Əhsainin ehkamlarının qüdrətli bir əlaməti idi. O, Müqəddəs Məqamlarda ilahi təlimlər barəsində Kazımın çırağından işıq aldı və Həzrət Babın yolunda həyatını könüllü fəda etdi. O elə bir şöhrət qazandı ki, alimlər və mistiklər onun nitqini eşitməyə can atır, onun mülahizə və mühakimələrinin qüdrətinə şahid olmağın həsrətini çəkirdilər. Onun beyni təlatümlü ideyalarla, qızğın və coşğun fikirlərlə dolu idi. Bir çox yerlərdə o ən incə məsələləri izah edərək mübahisələrdə qalib gəlmişdi. Tehranda Mahmud Kələntərin evində həbsdə ikən, toy şənliklərinin getdiyi bir zamanda, şəhərin orada qonaq olan zəngin və nüfuzlu adamlarının xanımları onun sözlərinin gözəlliyinə heyran olmuş və onun ətrafında toplaşmış, onun sözlərinə qulaq asaraq müsiqiyə fikir verməmişdilər, onlar onun sehrinə düşərək toyları müşayiət edən xoş və maraqlı mənzərələri seyr etməkdən ayrılmışdılar. Qısası, bəlağətdə o, əsrin fəlakəti, məntiqi mühakimədə dünyanın bəlası idi. Onun ürəyində qorxaqlıq və cəsarətsizliyin izi belə yox idi, nə də ona xeyirxah olanların nəsihətlərinin ona bir faydası vardı. Hərçənd o, gənc və gözəl bir qadın idi, amma o şöhrəti kişilərin əlindən aldı və Tehranın nüfuzlu müctəhidlərinin fitvası ilə həyatını qurban verənə qədər mətanətin özünü sınağa çəkdi. Lakin əgər biz təfərrüatlara varsaq, məsələ uzanar. 
Demək, Məhəmməd Şah öləndə İran belə bir böhranlı vəziyyətdə, üləmalar çaşqın və təlaş içində idilər və bu vaxt taxta yeni bir şəxs çıxdı. Baş Vəzir, Əmir Nizam Mirzə Tağı xan səltənətin idarəçiliyini öz zülmkar əllərinə aldı və iddia atını özbaşınalıq və tək idarəçilik meydanına çapdı. Bu vəzir təcrübəsiz, hərəkətlərinin nəticəsini nəzərə almayan bir şəxs idi; qana susamış və utanmaz bir adam, hər an qan tökməyə tələsən və hazır biri idi. Cəzanın ağırlığını müdrik idarəçilik sayır, insanlarla sərt davranmağı, əzab verməyi, qorxutmaq və hədələməyi o səltənətin inkişafı üçün əsas vasitə hesab edirdi. Şah həzrətləri erkən gənclik yaşlarında olduğundan bu vəzir qəribə xəyallara düşdü və işlərin aparılmasında hakimi-mütləqlik təbilini çaldı: təkbaşına və qətiyyətlə, şahdan icazə almadan, bilgili dövlət adamları ilə məsləhətləşmədən, o, babilərin təqib olunmasına əmr verdi və xəyal etdi ki, lovğa güclə bu cür məsələlərin kökünü kəsə bilər və qəddarlıq yaxşı nəticələr verər; halbuki (gerçəklikdə) vicdan məsələlərinə müdaxilə sadəcə onları daha da yayır və gücləndirir; söndürməyə nə qədər çox çalışırsansa, atəş o qədər də alovlanır, xüsusilə də iman və din məsələlərində, qan töküldükcə yayılır və təsiri artır, insanların ürəyinə güclü təsir göstərir. Bu şeylər sübut olunmuşdur və sübutların da ən böyüyü elə bu müamilədir. Beləliklə, nəql edirlər ki, Kaşanda bir babinin əmlakı talan edilmiş, ailə üzvləri qovulmuş və pərən-pərən salınmışdı. Onu soyundurmuş və qamçılamışdılar, saqqalını batırmış, eşşəyin üstünə tərsinə mindirmiş, ən ağır qəddarlıqla, təbil, şeypur, simli alət və tambur sədaları altında şəhərin küçə və bazarlarında dolandırmışdılar. Dünyadan və onun əhlindən tam bixəbər yaşayan bir nəfər gavur karvansarayın bir küncündə təkbaşına oturmuşdu. İnsanların haray-həşiri asimana qalxanda o da küçəyə qaçdı, döyənlə döyülənləri ayırd edəndən və onun camaat arasında rüsvay olunma səbəbini və cəzasını öyrənəndən sonra axtarmağa başladı və elə o gün babilərin cəmiyyətinə qoşuldu və dedi ki, “Məhz bu pis münasibət və camaat qarşısındakı bu zəlalət və alçaldılma bunun həqiqət olmasının sübutudur və ən kamil dəlildir. Əgər belə olmasaydı, min il keçməli idi ki, mənim kimi birinin xəbəri olsun.”
Bütün tədbirlərdə vəzir tam özbaşınalıqla, heç bir göstəriş almadan və icazə soruşmadan, babiləri cəzalandırmaq və işgəncə vermək üçün hər tərəfə əmrlər göndərdi. Hakimlər və qazilər sərvət toplamaq üçün bəhanə, məmurlar isə mənfəət vasitəsi axtardılar; mollalar minbərlərdən camaatı hücuma çağırdılar; dini və mülki qanunlar əl-ələ verdilər və bu insanları məhv etmək və kökünü kəsmək üçün çalışdılar. 
Bu insanların Həzrət Babın təlimlərinin təməl prinsipləri və gizli ehkamları barədə düzgün və lazımi bilikləri hələ yox idi və öz vəzifələrini də bilmirdilər. Onların anlayış və fikirləri köhnə tərzdə idi, davranış və ədəbləri qədim ənənəyə uyğundu. Bundan əlavə Həzrət Baba çıxış bağlı idi, bədbəxtlik alovu isə hər tərəfdə alovlanırdı. Üləmaların fitvası ilə, hökumət və bütünlükdə, insanlar dəfedilməz bir qüvvə ilə, qarətə başladılar və hər yeri talan etdilər, bu atəşi söndürmək və bu yazıq insanları məhv etmək üçün onları cəzalandırdılar, işgəncə verdilər, öldürdülər və çapıb-taladılar. Bu insanların məhdud sayda olduqları kiçik şəhərlərdə əlləri bağlı hamısı qılıncdan keçirildi, böyük şəhərlərdə isə sayları çox idi və keçmiş inancları əsasında özlərini müdafiəyə qalxdılar, çünki öz vəzifələri barədə bilgi almaları mümkün deyildi, bütün qapılar bağlanmışdı. 
Digər yerlərlə yanaşı, Mazandaranda Barfuruş şəhərinin sakinləri qazi Səidül-Üləmanın əmri ilə Molla Hüseyn Buşruyiyə və onun ardıcıllarına hücum etdi, altı-yeddi adam öldürdülər. Onlar qalanların məhv edilməsi üçün onları əhatəyə alanda Molla Hüseyn azan verilməsinə əmr verdi və əlini qılınca uzadanda, hamı qaçmağa üz tutdu, zadəgan və əyanlar peşimançılıq və ehtiramla onun qarşısına gəldilər və onun çıxıb getməsinə razılıq verdilər. Bundan əlavə, onlar Qadi-Keladan Xosrovu atlı və piyadalarla mühafizəçi kimi təyin etdilər ki, razılığa əsasən, onlar Mazandarandan sağ-salamat çıxıb getsinlər. Onlar şəhərdən çıxanda yolları və dayaz çay keçidlərini bilmədikləri üçün Xosrov atlı və piyadaları ətrafa dağıtdı, Mazandaran meşəsində onları pusquda yerləşdirdi, babiləri yol olan və olmayan yerlərdə ayırdı və onları bir-bir vurmağa başladı. Hər tərəfdən tüfənglər şaqqıldayanda gizli plan üzə çıxdı və yolu itirmiş bir neçə şəxs başqaları ilə birlikdə dərhal güllələrin qurbanı oldular. Molla Hüseyn dağılmış ardıcıllarını toplamaq üçün azan əmri verdi və bu zaman katib Mirzə Lütfəli xəncərini çıxarıb Xosrovun qarnını yardı. Xosrovun dəstəsindən bəziləri öldürüldü və qalanı döyüş meydanında pərən-pərən düşdülər. Molla Hüseyn dəstəsini Şeyx Təbərsinin türbəsi yaxınlığındakı qalaya yerləşdirdi və icmanın arzularından agah olduğu üçün, dincəlmək əmri verdi və yürüşü saxladı. Dəstənin çəkildiyi bu mövqe sonra Mirzə Məhəmməd Əli Mazandarani və bir neçə nəfər digərlərinin qoşulması ilə daha da möhkəmləndi və beləliklə, qala müdafiəçilərinin sayı üç yüz on üç nəfərə çatdı. Lakin bu insanlardan heç də hamısı döyüşmək qabiliyyətinə malik deyildilər, ancaq yüz on nəfər döyüşə hazırlandı. Onların çoxu üləma ya da tələbələr idi ki, onların da həyatı boyu yoldaşları kitablar və risalələr olmuşdu; amma yenə də, savaşa və tüfəng atmağa ya qılınc çalmağa adət etmədiklərinə baxmayaraq, dörd dəfə düşərgə və ordular onlara hücuma keçdi, top, tüfəng və qumbara ilə mühasirəyə alındılar, hər dörd dəfə də onlar düşməni məğlubiyyətə uğratdılar, ordu tamamilə qaçmağa üz tutdu və dağıdıldı. Dördüncü məğlubiyyətdə Abbasqulu xan Laricani qüvvələrin başçısı, şahzadə Mehdiqulu Mirzə isə düşərgə rəisi idi. Adı yuxarıda çəkilən xan düşərgədən kənarda, meşənin içində maskalanaraq gizlənir, gündüzlər düşərgədə peyda olurdu. Son döyüş gecə baş verdi və ordu darmadağın edildi. Babilər çadırları və alaçıqları yandırdılar, gecə gündüz kimi aydınlandı. Molla Hüseynin atının ayağı ilgək tələyə düşdü, çünki o atlı, qalanları piyada idi. Uzaqda ağacın başına dırmaşmış Abbasqulu xan onu gördü və öz əli ilə bir neçə güllə boşaltdı. Üçüncü atəşdə onu yerə saldı, ardıcılları onu qalaya gətirdilər və orada dəfn etdilər. Bu hadisəyə baxmayaraq, qoşun üstün gələ bilmədi. Nəhayət, şahzadə əhdə girdi, Quran üzərindən imamlara and içərək dedi: “Sizə toxunulmayacaq; evlərinizə qayıdın.” Onların azuqəsi bir müddət idi ki, tükənmişdi, hətta atların dəri və sümükləri də qalmamışdı, və onlar neçə gün idi ki, ancaq su ilə dayanırdılar, ona görə də razılaşdılar. Onlar ordunun yerləşdiyi yerə gələndə düşərgədən kənarda onlar üçün yemək hazırlanmışdı. Onlar yemək yeməklə məşğul idilər, silahlarını çıxarıb kənara qoymuşdular, bu zaman əsgərlər hər tərəfdən onlara hücum etdilər və hamısını qırdılar. Bəziləri bu insanların göstərdikləri rəşadəti möcüzə saymışdılar, amma bir dəstə insan hardasa mühasirəyə düşəndə, bütün yollar və cığırlar bağlı olanda, qurtulmağa ümid qalmayanda, onlar şübhəsiz ki, var qüvvələri ilə vuruşurlar, igidlik və cəsarət göstərirlər. 
Zəncan və Neyrizdə də, üləma və müctəhidlərin əmri ilə qana susamış hərbi qüvvə hücum etdi və onları mühasirəyə aldı. Zəncan hadisələrində babilərin rəhbəri müctəhid Molla Məhəmməd Əli, Neyrizdə isə Seyid Yəhya Darabi idi. Əvvəlcə onlar barışıq yaratmaq istədilər, lakin qəddarlıq və vəhşilik görəndə onlar son damlanı gözə alıb vuruşmaq həddinə çatdılar və qalib qoşunların tabeedici gücü hər cür qaçış yolunu kəsmişdi, müqavimət göstərməkdən başqa yol qalmamışdı. Lakin onların döyüşdə çox güclü olmalarına, ordu başçılarının mətanət və dözümləri ilə heyrətə salmalarına baxmayaraq, sayca çox güclü olan hərbi qüvvə qaçış yolunu tutdu, onların qol-qanadını sındırdı. Bir neçə döyüşdən sonra, onlar da əhdə və razılaşmaya, vəd və Quranla verilən anda, hərbçilərin hiylələrinə təslim oldular və hamısı da qılıncdan keçirildilər. 
Əgər biz Neyriz və Zəncan savaşlarının təfərrüatlarına varsaq, yaxud bu hadisələri əvvəldən axıra danışsaq, bu məqalə iri həcmli bir kitab olardı. Beləliklə, bunun tarixə bir faydası olmadığı üçün biz onların üzərindən qısaca keçdik. 
Zəncanda baş verən hadisələrin gedişində Baş Vəzir son və qəti tədbir aldı. Şahın əmri olmadan, məhkəmədə müttəhimləri müdafiə edən vəkillərlə məsləhətləşmədən, özbaşına, qətiyyətlə, zalımlıq və azğınlıqla, Həzrət Babı öldürmək haqqında əmr verdi. Baş verənlərin qısa təsviri belədir. Azərbaycanın hakimi Şahzadə Həmzə Mirzə bu edamın onun əli ilə olmasını istəmirdi və Əmirin qardaşı Mirzə Həsən xana dedi, “bu rəzil və iyrənc bir hərəkətdir; bunu hər kəs bacarar; mən düşünürdüm ki, şah mənə əfqanlar və ya özbəklərlə vuruşmağı həvalə edər, ya Rusiya və Türkiyəyə hücum etməyi əmr edər.” Beləliklə, Mirzə Hüseyn xan öz bəhanələrini ətraflı şəkildə Əmirə yazdı. 
Seyid Bab Çehriqdən Təbrizə yola düşməzdən əvvəl işlərini sahmana salmışdı, yazılarını və hətta üzük və qələmdanını xüsusi bir qutuya qoymuş, qutunun da açarını zərfə qoyaraq ilk yoldaşlarından biri olan Molla Bağırın vasitəsilə Molla Əbdül-Kərim Qəzviniyə göndərmişdi. Molla Bağır bu əmanəti Qumda bir neçə nəfərin hüzurunda Molla Əbdül-Kərimə təhvil verdi. Orada olanların təkidi ilə o qutunu açdı və dedi, “bu əmanəti Həzrət Bəhaullaha vermək əmr edilib: bundan artıq bir şey soruşmayın, deyə bilməyəcəm.” Ordakıların israrlı xahişi ilə o qutudan mavi rəngdə, son dərəcə incə və gözəl şikəstə xəttində insan formasında, sanki bircə dəfə mürəkkəb toxunuşu (yaxması) ilə yazılmış yazılı bir tumar çıxardı. Onlar məktubu oxuyanda gördülər ki, Həzrət Bab Bəha sözündən üç yüz altmış kəlmə çıxarmışdır. Sonra Molla Əbdül-Kərim əmanəti öz ünvanına çatdırdı. 
Bəli, biz indi mətləbə qayıtmalıyıq. Baş Vəzir qardaşı Mirzə Həsən Xana ikinci fərman göndərdi və o fərmanının məğzi bu idi: “Təbrizin İmam Cəfər (salam olsun ona) tərəfdarı olan müctəhidlərindən rəsmi və aydın bir fitva çıxar, Urmiyədən xristian alayını çağır, Babı camaatın gözü qabağında as və qoy alay yaylım atəşi açsın.”
Mirzə Həsən xan fərraşbaşını çağırıb göstərişlərini verdi. Onlar Həzrət Babın seyidliyini bildirən türbanını və şalını çıxardılar. Dörd ardıcılı ilə birlikdə Təbrizin kazarma meydanına gətirdilər və bir hücrəyə saldılar. Qırx nəfər xristian əsgəri keşikçi qoydular. 
Ertəsi gün fərraşbaşı müctəhid Molla Məhəmməd Mamağani, Molla Mirzə Bağır və Molla Mürtəzaqulu və başqalarının fitvası əsasında Həzrət Babı və Təbrizin əsilzadə ailəsindən olan Ağa Məhəmmədəli adlı gənc oğlanı Urmiyə xristian alayının rəisi Sam xana təhvil verdi. Onların salındıqları hücrənin pilləkəni üzərində dəmir mıx vurdular və iki ip keçirdilər. İpin biri ilə Həzrət Bab, digəri ilə Ağa Məhəmmədəlini asılmış kimi bağladılar və hər ikisini elə bağladılar ki, gəncin başı Həzrət Babın sinəsinə düşürdü. Ətraf evlərin damı insan izdihamı ilə dalğalanırdı. Əsgər alayı üç cərgəyə düzüldü. Birinci sıra atəş açdı, sonra ikinci, daha sonra üçüncü sıra atəş açdı. Bu tüfəng atəşindən çox böyük tüstü dumanı qalxdı. Tüstü çəkiləndən sonra gördülər ki, gənc ayaq üstə dayanıb, Həzrət Bab isə divarından asıldığı hücrədə katibi Ağa Seyid Hüseynin yanında oturub. Onların heç biri cüzi də olsa zədə almamışdı.
 Sam Xan mürəxxəs olmasını istədi; növbə başqa bir alaya gəldi və fərraşbaşı Onun əlindən tutdu. Mühafizə rəisi Ağacan bəy Xəmsi irəli çıxdı; onlar Həzrət Babı həmin oğlanla eyni mıxa bağladılar. Həzrət Bab fars dilini bilənlərin başa düşdüyü bir neçə söz dedi, qalanları isə ancaq Onun səsini eşitdilər. Alayın başçısı şəxsən meydana gəldi: bu, (hicri) min iki yüz altmış altıncı il, şaban ayının 28-ci günü[footnoteRef:16] günortadan əvvəl baş verdi. O qəflətən atış əmri verdi. Bu yaylım atəşi elə bir təsir yaratdı ki, [qurbanların] köksləri deşik-deşik oldu, yüngül zədələnmiş sifətlərindən başqa bütün əzaları bir-birindən tamamilə ayrıldı.  [16:  9 iyul 1850] 

Sonra onların nəşini meydandan çıxarıb şəhər kənarındakı xəndəyin qırağına qoydular və o gecə orada qaldı. Ertəsi gün Rusiya konsulu bir rəssamla gəldi və xəndəyin qırağında necə qalmışdılarsa, o cür də onların rəsmini çəkdirdi. 
İkinci gecə babilər bu iki nəşi oradan apardılar. 
Üçüncü gün, insanlar nəşləri tapa bilmədilər, bəziləri belə fərz etdilər ki, vəhşi heyvanlar onları yemişdir və ona görə də mollalar minbərlərdən elan etdilər ki, “Məsum İmamın, yəni əsl şiənin müqəddəs cismi yırtıcı heyvanlardan, qurd-quşdan və zədələrdən qorunmuşdur, amma bu şəxsin cismini vəhşi heyvanlar parçalamışdır.” Lakin tam araşdırma və sorğulardan bu sübut olundu ki, Həzrət Bab öz yazılarını və şəxsi əşyalarını paylayanda müxtəlif əlamətlərdən bunun tezliklə baş verəcəyi aşkar görünürdü, ona görə də bu hadisələrin ikinci günü, Yəhya xanın oğlu, Azərbaycanın Həzrət Baba sədaqətli olan əsilzadələrindən biri olan Süleyman xan gəldi və birbaşa Təbriz hakiminin evinə getdi. Hakim onun köhnə dostu, yoldaşı və sirdaşı olduğu üçün; bundan əlavə, o mistik bir xasiyyətə malik olduğundan, heç bir təriqətə nifrəti və ya ədavəti olmadığı üçün, Süleyman xan bu sirri ona açdı və dedi: “Bu gecə, mən bir neçə nəfərlə, hər cür vasitə və hiylə ilə nəşi qurtaracağıq. Hətta bu mümkün olmasa belə, nə olursa olsun, biz hücum edib ya məqsədimizə nail olacağıq, ya da həyatımızı bu yolda qurban verəcəyik.” Hakim cavab verdi ki, “bu cür narahatlıq lazım deyil.” Sonra o, yaxın xidmətçilərindən Hacı Allahyar adlı birisini göndərdi və o da, hansısa yollarla və vasitəylə, bir müşkül və ya çətinlik olmadan, nəşi gətirdi və Hacı Süleyman xana verdi. Səhər açılanda isə, gözətçilər özlərini təmizə çıxarmaq üçün xəbər yaydılar ki, nəşləri qurd-quş yeyib. O gecə onlar cənazəni Milandan olan bir babinin emalatxanasında gizlətdilər. Növbəti gün onlar qutu hazırladılar, nəşi qutuya qoydular və əmanət kimi qoyub getdilər. Sonra Tehrandan gələn göstərişə uyğun olaraq onu Azərbaycandan çıxardılar. Bu əməliyyat tamamilə gizli edildi. 
İndi bu illərdə, (hicri, min iki yüz) altmış altı - altmış yeddinci illərdə bütün İran üzrə babilərin evlərinə od vuruldu, hər biri hansı kənddə olursa olsun, cüzi bir şübhə olduqda qılıncdan keçirildi. Dörd mindən çox insan qətl edildi, çox böyük sayda qadın və uşaq himayəsiz və köməksiz qaldı, çöllərə düşdü, ümidsiz hala gəldi, əzildi və məhv edildi. Və bütün bunların hamısı ancaq Mirzə Tağı xanın özbaşına qərar və əmri ilə törədildi və o belə xəyal edirdi ki, belə əzici cəza tədbirləri ilə bu dinin ardıcılları elə dağıdılacaq və yox ediləcəkdi ki, onlar haqqında hər hansı bir əlamət və məlumat qalmayacaqdı. Çox keçmədi ki onun düşündüyünün tam əksi baş verdi və aydın oldu ki, [babilərin] sayı artmaqdadır. Alov daha da yüksəldi və bunun yayılması daha da sürətləndi: işlər böyüdü və bunlar barədə xəbərlər başqa ölkələrə yayıldı. Əvvəlcə bu ancaq İranla məhdudlaşırdı: sonra dünyanın qalan hissəsinə yayıldı. Tərəddüd və bəla sabitlik və möhkəmlik gətirdi, dərin ağrı və cəza qəbul və cəzbolunmaya səbəb oldu. Hadisələrin özü təəssüratlar yaratdı; təəssürat araşdırmağa sövq etdi; Araşdırma isə sayın artmasına gətirib çıxardı. Vəzirin yaxşı düşünülməmiş siyasəti ilə bu bina qalaya çevrildi və möhkəmləndi, bu təməl möhkəm və qüvvətli oldu. Əvvəllər bu məsələ adi bir məsələ kimi qəbul edilirdi: nəticədə insanların nəzərində böyük əhəmiyyət kəsb etdi. Dünyanın hər yerindən çoxlu insanlar İrana gəlməyə və cani-dildən axtarmağa başladılar. Çünki dünyada təcrübə ilə təsdiq olumuşdu ki, bu cür vicdan məsələlərində əzab-əziyyət şəfa gətirir; qınanma səyi artırır; qadağa coşquya səbəb olur; təhdid marağı artırır. Məsələnin kökü ən dərindədir, budaq isə açıq və aşkardır. Bir budaq kəsiləndə digərləri çıxır. Müşahidə olunub ki, başqa ölkələrdə bu cür şeylər baş verəndə onlar diqqət cəlb edə və maraq yarada bilmədiyi üçün öz-özünə sönür. Avropa ölkələrində indiyə kimi dinə aid çoxlu hərəkatlar meydana çıxmışdır, amma müdaxilə edilmədikləri və çılğın fikir doğurmadıqları üçün onlar əhəmiyyətsiz hesab edilmiş, qısa zaman sonra aradan qalxmış və məhv edilmişdir. 
Bu hadisədən sonra bir babi bu Əmrin tarixini qaralayan, bütün mədəni dünyada ona hər cür qara yaxılmasına səbəb olan böyük səhvə, ağır saymazlıq və xətaya yol verdi. Bu hadisənin mahiyyəti budur ki, Həzrət Bab Azərbaycanda qalanda, Ona son dərəcə bağlanmış, gecə-gündüz Ona xidmət edən Sadiq adlı bir gənc ağlını-huşunu itirdi. Təbrizdə Həzrət Babın başına gətirilənlər baş verdikdə bu xidmətçi öz ağlı ilə hərəkət edərək qisas almaq fikrinə düşdü. Hadisələrin təfərrüatı, Əmir Nizamın mütləq hakimiyyəti, azğınlığı, və əlinin üstündə əl olmadığı barədə o bir şey bilmirdi; bu fitvanın Şahdan tam xəbərsiz olaraq verildiyindən və Baş Vəzirin o əmri özbaşına verməsindən agah deyildi; əksinə, o hesab edirdi ki, ümumi qaydaya uyğun olaraq sarayın əyanlarının ümumi razılıqla bu işdə əlləri vardı və bunu bilirdilər, ona görə də səfehliyi, qəzəbi və şər tərəfi ilə, xeyr, tam dəliliklə, qalxıb Təbrizdən yanında da bir nəfərlə birbaşa Tehrana gəldi. O zaman şahın məiyyəti Şimiranda idi, düz ora yollandı. Allaha pənah aparıram! O elə bir həddini bilməz hərəkət etdi ki, dil onu söyləyə bilməz, qələm təsvir etmək istəməz. Amma Allaha həmd və şükr olsun ki, bu dəli adam tüfəngi qırma ilə doldurmuşdu və düşünmüşdü ki, bu bütün güllələrdən daha üstün və yaxşıdır. 
Sonra birdən iğtişaş düşmüş və bu dinin adı bədnam olmuşdur ki, onlar bu əməlin gətirdiyi lənət, rüsvayçılıq və töhmətdən qurtulmaq üçün nə qədər çalışıb cəhd göstərsələr də, hələ də qurtula bilmirlər. Onlar Həzrət Babın zühurundan bu günə kimi hadisələri nəql edəcəklər; lakin söhbət bu hadisəyə gəlib çatanda onlar xəcalətlə başlarını aşağı salır, özbaşına hərəkət edən o şəxsi rədd edir və onu insanlığın binasını dağıdan və töhmət səbəbi sayırlar. 
Bu ağır hadisə baş verəndən sonra bu dinin bütün ardıcılları şübhə altına düşdülər. Əvvəlcə nə araşdırma, nə təhqiqat vardı, lakin sonra sadəcə ədalət xatirinə onlar qərara aldılar ki, araşdırma, təhqiqat və yoxlama olmalıdır. Babi kimi tanınan hər kəsdən şübhələnirdilər. Həzrət Bəhaullah bu zaman yayı Tehrandan bir fərsəng uzaqlıqda yerləşən Əfçə kəndində keçirirdi. Bu xəbər ətrafa yayılanda və cəzalandırma başlayanda, bacaran gizləndi, ya da ölkədən qaçdı. Onların arasında Həzrət Bəhaullahın qardaşı Mirzə Yəhya da vardı. O bir avara kimi, dərviş libasında, əlində kəşkül, Rəşt istiqamətindəki dağlarda və yollarda sərgərdan idi. Həzrət Bəhaullah isə tam təmkin və sakitliklə Əfçədən çıxıb şahın məiyyətinin məkanı və düşərgə yeri olan Niyavarana gəldi. Yetişən kimi Onu həbs etdilər və bütöv bir alay Ona nəzarət etdi. Bir neçə günlük istintaqdan sonra Onu zəncir və qandallarda Şimirandan Tehrana, zindana göndərdilər. Bütün bu əziyyət və cəza tədbirləri Hacibüd-dövlə Hacı Əli xanın sərhəd bilməyən özbaşınalığı hesabına baş verdi və qurtulmaq üçün bir ümid də yox idi, o vaxtadək ki, əlahəzrət Şah öz iltifatı ilə hərəkət edərək diqqətli davranmaq əmri verdi və ümumiyyətlə saraydakı vəzirlər vasitəsilə o hadisənin xüsusilə araşdırılmasını və yoxlanmasını istədi. 
Həzrət Bəhaullah bu məsələ ilə bağlı istintaq olunanda cavabında buyurdu: “Hadisənin özü işin həqiqətini göstərir və təsdiq edir ki, bu, düşüncəsiz, ağılsız və cahil bir insanın hərəkətidir. Zira ağlı başında olan heç kəs belə ağır bir işə qol qoyanda tüfəngini qırma ilə doldurmazdı. Ən azı işi elə təşkil edə və planlaşdırardı ki, əməl nizamlı və qaydasınca olsun. Hadisənin özünün təbiətindən gün kimi açıq və aydın görünür ki, bu hərəkət Mənim kimi bir şəxsin işi deyildir.”
Beləliklə, bu bərqərar oldu və sübut edildi ki, qatil ancaq öz məsuliyyəti ilə bu ağır hərəkəti və vəhşiliyi törətmiş və öz Ağasının qanlı qisasını almaq üçün fikir və planla bu dəhşətli əməli etmişdir və bunun başqa heç kəslə əlaqəsi yoxdur. Həqiqət aydın olandan sonra Həzrət Bəhaullahın günahsızlığı elə müəyyən olundu ki, daha heç bir şübhə qalmadı; məhkəmə qərarı onun təmizliyini və bu məsuliyyətdən azadlığını elan etdi; aydın oldu ki, Onun başına gətirilənlər düşmənlərinin səyləri ilə və Hacibüd-dövlənin düşüncəsizliyi və nadanlğı üzündən baş vermişdir. Ona görə də, hökumət müsadirə olunmuş müəyyən əmlakları və mülkləri qaytarmaq və bununla Onu sakitləşdirmək istədi. Amma əmlakın böyük hissəsi itirildiyindən və ancaq əhəmiyyətsiz bir hissə qaytarılacağından, heç kəs onları almaq üçün irəli gəlmədi. Əslində Həzrət Bəhaullah Ali Məqamlara[footnoteRef:17] getmək üçün izin istədi və bir neçə aydan sonra şahın icazəsi və Baş vəzirin izni ilə şahın elçilərinin müşayiətində müqəddəs məqamlara yola düşdü.  [17:  Ətabati-aliyat, hərfən Ali Məqamlar deməkdir. Şiə müsəlmanlar bu adlarla Kazımeyn, Nəcəf və Kərbəla şəhərlərinə isnad edirdilər, ümumiyyətlə isə, bu, mərkəzi Bağdad olan şərqi İraqa aid edilir. Həzrət Bəhaullah həbsdən azad olunub İrandan sürgün olunanda sürgün yeri olaraq Bağdadı seçdi. ] 

Hələ gəlin əvvəlki söhbətimizə qayıdaq. Həzrət Babın yazılarının çox hissəsi insanların əlində idi. Bunlardan bəziləri Quran ayələrinin təfsiri və onların şərhi idi; bəziləri dualar, xütbələr, [müəyyən] parçaların [əsl mənası] haqqında işarələr idi; digərləri isə xəbərdarlıq, nəsihət, tövhid ehkamının müxtəlif sahələri haqqında traktat, Kainatın Sərvərinin [Həzrət Məhəmməd] xüsusi peyğəmbərlik missiyasının sübutları və (anlaşıldığı qədərilə) xasiyyətin dəyişməsinə təşviqlər, dünyəvi məqamlardan ayrılmaq və ilahi vəhydən asılılıq kimi mövzularda yazılar idi. Lakin Onun yazılarının məğzi və məqsədi Onun Özünün niyyəti və fikri, Onun əzizi və məqsudu olan, tezliklə zühur edəcək Həqiqətin[footnoteRef:18] tərifi və təsvirindən ibarət idi. Zira O, Öz zühurunu gözəl şeylərin müjdəçisi hesab edirdi, özünün əsl təbiətini O Kəsin daha böyük kamilliklərinin zühuru üçün sadəcə bir vasitə sayırdı. Və doğrudan da, gecə və gündüz bircə an da olsun, Onu vəsf etməkdən dayanmadı, bütün ardıcıllarına bildirirdi ki, onlar Onun zühurunu gözləməlidirlər: elə bir tərzdə ki, O, Öz yazılarında belə bəyan edir: “Mən o ən qüdrətli kitabın bir hərfiyəm, sahilsiz dəryadan bircə damlayam və O zühur edəndə, Mənim əsl təbiətim, Mənim sirlərim, eyham və işarələrim aşkara çıxacaq, və bu dinin rüşeymi öz varlıq dərəcələri ilə inkişaf edəcək və ucalacaq, və “ən gözəl biçim”[footnoteRef:19] məqamına çatacaq, “Yaradanların ən gözəli Allah nə mübarəkdir”[footnoteRef:20] libası ilə bəzənəcəkdir.” Və bu hadisə [hicri min iki yüz] altmış doqquzuncu ildə[footnoteRef:21] özünü göstərəcəkdi ki bu da “bir müddət sonra” ilinə müvafiqdir və “sənin möhkəm saydığın dağların bulud kimi keçib getdiyini görəcəksən”[footnoteRef:22] yerinə yetəcəkdir. Qısası, O, Onu elə təsvir edirdi ki, Onun öz ifadəsi ilə, ilahi bərəkətə yaxınlaşmaq və insanlıq aləmlərində kamillik dərəcələrinə nail olmaq Ona məhəbbətdən asılıdır, Ona məhəbbət atəşindən elə alovlanmışdı ki, onun zikri Maku qalasındakı qaranlıq gecələrdə onun parlaq şamı idi, Onu xatırlamaq Çehriq məhbəsinin dar hücrələrində ən yaxın yoldaşı idi. O bundan ruhani inkişaf əldə etdi; Onun şərabından məst oldu; Onun zikri ilə sevindi. Onun bütün ardıcılları da bu əlamətlərin zahir olmasını gözləyirdilər və Onun yaxın yoldaşlarının hər biri bu kəhanətlərin yerinə yetməsini axtarırdılar. [18:  Bu, Həzrət Bəhaullah idi.]  [19:  Quran, 95:4]  [20:  Quran, 23:14]  [21:  1852-ci il. Quran, 38:88-də keçən “bir müddətdən sonra” ifadəsi ərəbcə “hin” olaraq keçir. Bu sözün əbcəd dəyəri 68-dir. 68-dən sonra ifadəsi hicri 1269-cu ilə (1852) işarədir ki, bu ildə Həzrət Bəhaullah Siyah-Çal zindanında ilk dəfə Allahdan öz ilahi missiyası barədə vəhy qəbul etmişdir. ]  [22:  Quran, 27:88] 

Həzrət Babın zühurunun əvvəlindən Tehranda (Həzrət Bab bu şəhəri Müqəddəs Torpaq adlandırmışdı) vəzirlərdən birinin evində əsilzadə nəsildən, bütün mənalarda istedadlı, paklıq və nəcibliklə bəzənmiş bir Gənc vardı. Hərçənd O, alicənab nəslə və yüksək əlaqələrə malik idi, hərçənd Onun əcdadları İranda tanınmış zadəgan idilər və hamı onlarla əlaqə yaratmağa çalışırdı, amma O alimlər zümrəsindən və üləma tayfasından deyildi. Bu Gənc erkən gənclik illərindən vəzirlər çevrəsində həm qohumlar, həm də yadlar arasında məqsədyönlülüyü ilə tanınırdı və uşaqlıqdan ağlı və zəkası ilə seçilirdi, müdriklər arasında hörmət sahibi idi. Lakin O əcdadlarının qaydasınca, yüksək məqamlara yüksəlmək istəmədi, nə də parlaq, lakin ötəri məqamlar axtardı. Amma hamı Onun son dərəcə ağıllılığını qəbul edirdi, Onun iti fəhmi və zəkası hamı tərəfindən heyranlıq doğururdu. Sadə xalq arasında böyük ehtirama malik idi, bütün yığıncaq və məclislərdə O məftunedici nitqi və xitabı ilə məşhur idi. Təhsil və təliminin olmamasına baxmayaraq, O elə bir idraka və zəkaya malik idi ki, erkən gəncliyində O, ilahiyyat məsələlərinin və metafizik sualların müzakirə olunduğu ortamlarda olurdu, böyük müctəhid və üləmaların hüzurunda O danışar, orada olanları heyrətə salardı, və bunu insan nəsli üçün təbii olan idrakın fövqündə olan bir dahiyanəlik hesab edərdilər. Erkən gəncliyindən O qohumlarına ümid yeri idi, ailəsi və nəslində bənzəri yoxdu, xeyr, onların pənahı və sığınacağı idi. 
Lakin bu şərait və vəziyyətə baxmayaraq, O başına külah qoyur və saçı çiyninə tökülürdü, heç kəs təsəvvür etmirdi ki, Ondan bu işlər çıxa bilərdi, yaxud Onun qabarma dalğaları bu kəhkəşanın ən hündür nöqtəsinə çata bilərdi. 
Həzrət Babın məsələsi hər yana yayılanda Ona tərəfdar oldu. Əvvəlcə O Öz qohum və tanışlarını, Öz ətrafındakı uşaqları və himayədə olanları məlumatlandırdı; sonra gecə-gündüz enerjisini dostları və yadları [yeni dini qəbul etməyə] dəvət etdi. O, böyük qətiyyətlə ayağa qalxdı, son dərəcə səbatla və hər cür yolla o cəmiyyətin prinsiplərini sistemləşdirməklə və əxlaqi qanunlarını möhkəmlətməklə məşğul oldu, bütün vasitələrlə bu insanları müdafiə və mühafizə etdi. 
Beləliklə, Tehranda bir bünövrə qoyduqdan sonra O, Mazandarana getdi, orada, məclislərdə, görüşlərdə, müşavirələrdə, müsafirxanalarda, məscidlərdə və mədrəsələrdə qüdrətli bəyan və izhar nümayiş etdirdi. Onun geniş alnına baxan, yaxud canlı mədhiyyələrini eşidən hər kəs Onu aşkar bir dəlil, gizli bir maqnit qüvvəsi, nüfuzedici təsir gücü kimi gördülər. Böyük sayda yoxsul, zəngin və bilgili insanlar Onun moizələrinə cəzb olundular, ürəklərini və həyatlarını təmizlədilər, elə alışdılar ki, rəqs edərək qılınc altına getdilər. 
Beləcə, bir dəfə çoxlu bənzər halların birində, Nurun alim və arif olan dörd nəfər üləması Onun hüzurunda ikən O elə bir izahat verdi ki, dördü də qeyri-ixtiyari yalvardılar ki, Ona xidmət etmək üçün onları qəbul etsin. Çünki “aşkar ovsuna” bənzər bəlağətinin gücü ilə bu görkəmli alimləri elə məmnun etdi ki, onlar sanki təlimin ibtidasında, sadəcə yeni başlamış şagirdlər idilər, ona görə də əlifbanı başdan öyrənməli idilər. Nöqtə və Əlifi-mütləqi izah edib aydınlaşdırdığı bir neçə uzun yığıncaqlar keçirildi və orada üləmalar heyrətə düşdü, Onun bəyan dənizinin coşması və uğultusundan sehrləndilər və mat qaldılar. Bu hadisə barədə xəbər yaxına-uzağa yayıldı, düşmənləri dərin ümidsizliyə uğratdı. Bu hadisələrin nəticəsində Nur bölgəsi həyəcana gəldi və iğtişaşa düşdü, bu qarışıqlıq və narahatlıqların səsi Barfuruş əhalisinin qulağına yetişdi. Nurun baş müctəhidi Molla Məhəmməd qışlaqda idi. Bu xəbərləri eşidəndə o, ecazkar bəlağətə, təsirli nitqə, qəti dəlillərə, parlaq izhar gücünə malik iki ən görkəmli və dərin mollanı oraya göndərdi ki, bu atəşi söndürsünlər, dəlillərin gücü ilə o Gənci məğlub etsinlər, ya tövbə etməyə vadar etsinlər, ya da qol qoyduğu bu işlərə görə tövbə etməyə məcbur etsinlər. Ecazkar işlərinə görə Allaha həmd olsun! O iki alim Gəncin hüzuruna müşərrəf olanda, Onun bəyan dalğalarını gördülər, dəlillərinin gücünü duydular, qızılgül kimi aşdılar, izdiham kimi çalxalandılar, mehrab və kürsünü, minbər və rəyasəti, sərvət və cah-cəlalı, səhər və axşam moizələrini tərk etdilər, özlərini bu Şəxsin məqsədlərinin yayılmasına verdilər, hətta baş müctəhidi bu işə tərəfdar olmağa dəvət etdilər. Beləliklə bu Gənc çağlayan çay kimi nitq gücü ilə Amul və Sariyə yola düşəndə o təcrübəli molla və Nur qışlağındakı o görkəmli üləma ilə görüşdü. Bu görüşün nəticəsini hər tərəfdən yığılıb gəlmiş insanlar gözləyirdilər. Müctəhidə Onun tam ehtiramına baxmayaraq, hərçənd o elmi ilə hamı tərəfindən qəbul edilirdi və müasirlərindən ən biliklisi hesab edilirdi, amma müzakirə və bəhsə başlamazdan öncə istixarə etmək qərarına gəldi. İstixarə ona kömək etmədi və ona görə də bəhanə gətirib bu məsələni başqa vaxta saxlamalı olduğunu bildirdi. Beləliklə, onun savadsızlığı və qüsurları üzə çıxdı və bu hadisə çox sayda insanların Əmri qəbul etməsinə, onların iqrarına və inkişafına səbəb oldu. 
Hekayənin qısa xülasəsi belədir. O bir müddət o qəsəbələrdə gəzdi. Məhəmməd şahın ölümündən sonra O, Tehrana qayıtdı və Həzrət Babla yazışmaq və əlaqə yaratmaq istəyirdi. Bu yazışmada vasitəçi Həzrət Babın əsas dayağı və etibarlı yoldaşı şöhrətli Molla Əbdül Kərim Qəzvini idi. İndi Həzrət Bəhaullah Tehranda çox tanındığından və insanların qəlbləri Ona cəlb olunduğundan, üləmalar arasındakı iğtişaş, İran xalqının böyük hissəsinin aqressivliyi və Əmir Nizamın dəfedilməz qüdrəti qarşısında O, Molla Əbdül Kərimlə birlikdə bunu münasib gördülər ki, həm Həzrət Bab, həm də Həzrət Bəhaullah böyük təhlükədədirlər və şiddətli cəzaya məruz qala bilərlər, ona görə də insanların diqqətini arada olmayan bir nəfərə yönəltməklə bir tədbir görmək olar ki, Həzrət Bəhaullah bütün insanların müdaxiləsindən qoruna bilsin. Bundan sonra, çox müxtəlif fikirləri nəzərdən keçirdikdən sonra kənardan bir nəfərin münasib olmadığı qərarına gəldilər və mühakimələrini Həzrət Bəhaullahın qardaşı Mirzə Yəhyanın adı üzərində dayandırmalı oldular. 
Ona görə də, Həzrət Bəhaullahın köməyi və göstərişi ilə, onlar onu dost-düşmənin dilində məşhur etdilər və guya onun imlası ilə Həzrət Baba məktublar yazdılar. Gizli yazışma getdiyi üçün Həzrət Bab da bu planı bəyəndi. Beləliklə Mirzə Yəhya gizlənmişdi və ortalıqda yox idi, amma onun adı dillərdə dolaşırdı. Bu qüdrətli plan ecazkar dərəcədə işləyirdi, çünki Həzrət Bəhaullah tanınsa və ortada görünsə də, əmin-amanlıqda oldu, bu pərdə kənardan işi heç kəsin anlamasına imkan vermədi, və heç kəs nəyisə dirəşib öyrənmək fikrinə düşmədi, o vaxtadək ki, Həzrət Bəhaullah şahın izni ilə Tehranı tərk etdi və Ali Türbələrə (İraqa) getdi. 
O, Bağdada çatanda (hicri) min iki yüz altmış doqquzuncu ilin (Həzrət Babın yazılarında “bir müddət sonrakı il” kimi qeyd edilmiş və Öz dininin həqiqi təbiətini və onun sirlərini açacağına söz verdiyi il) Məhərrəm ayının ayparası dünyanın üfüqündə parladı və nəql edildiyi kimi, hamının arasında aşkara çıxdı. Həzrət Bəhaullah çox sürətlə insanların arasında oxlara hədəf oldu, Mirzə Yəhya isə maskalanaraq vaxt keçirirdi və özünü daha yaxşı gizlətmək üçün əvvəlcə Bağdadın yaxınlığında və ətraflarda, indi isə Bağdadın özündə ərəb paltarında müxtəlif işlərlə məşğul idi. 
Həzrət Bəhaullah elə hərəkət etdi ki, icmanın üzvlərinin ürəkləri Ona cəzb olundu. İraq əhalisinin əksəriyyəti isə susur və danışmırdı, bəziləri heyrətə düşür, digərləri qəzəblənirdi. Bir il orada qaldıqdan sonra O, hər şeydən əl çəkdi, qohum və yaxınlarını tərk etdi, ardıcıllarına bir şey demədən, tək və yalnız, dost, sirdaş, köməkçi və yoldaş götürmədən Bağdaddan çıxıb getdi. Hardasa iki ilə yaxın O Türkiyə Kürdüstanında, əsasən də, dağlıq ərazi olan və Sar-Qalu adlanan yerdə sakin oldu. Nadir hallarda O Süleymaniyyəyə gələrdi. Çox keçmədən o bölgənin ən görkəmli üləmaları Onun vəziyyətindən və şəraitindən hali oldular və ilahiyyatın ən mürəkkəb məqamları ilə bağlı olan müəyyən suallar barədə Onunla söhbət etdilər. Onda böyük əlamətlər və qaneedici cavablar görəndə Ona çox yüksək hörmət və ehtiram göstərməyə başladılar. Bunun nəticəsində o bölgədə O böyük şöhrət və nüfuz qazandı və Onun barəsində qısa xəbərlər hər tərəfə yayıldı ki, iranlı bir nəfər Süleymaniyyə qəsəbəsində (hələ keçmişdən sünnilərin ən böyük üləmalarının yetişdiyi bir yer) peyda olub və o ölkənin insanları Onu həvəslə tərifləyirlər. Bu şayiələrdən məlum olurdu ki, bu Şəxs məhz Həzrət Bəhaullahdır. Ona görə də bir neçə nəfər o tərəflərə yola düşdülər, Ona yalvarıb-yaxardılar və hamının yalvarışı nəticəsində O geri qayıtdı. 
Başçılarının və digər üzvlərinin öldürülməsi kimi bu cür ağır hadisələrdən bu icma yıxılmadı və sarsılmadı, əksinə, sayı artdı və dəfələrlə çoxaldı; lakin Həzrət Bab dinin təməlini yenicə qoymağa başlayanda öldürüldüyü üçün icma davranış, hərəkət, vəzifələr və münasibətlər barədə tamamilə bilgisiz idi və onları idarə edən yeganə prinsip Həzrət Baba olan sevgiləri idi. Məhz bu bilgisizlik üzündən bəzi yerlərdə çaxnaşmalar oldu; qəddarcasına incidildikləri üçün müdafiə olunmaq məcburiyyətində qaldılar. Lakin Həzrət Bəhaullah qayıtdıqdan sonra O, bu icmanı tərbiyə etməkdə, öyrətməkdə, nizamlamaqda və yenidən qurub dirçəltməkdə gərgin səylər qoydu və qısa bir vaxtdan sonra bütün bu narahatlıqlar və fəsadlar söndürüldü, insanların ürəklərində sakitlik və dinclik bərpa olundu; belə ki, deyilənə görə, hətta dövlət adamlarına bu aydın oldu ki, bu dinin təməl niyyəti və təlimləri ruhani şeylərdir, təmiz ürəklə bağlı olan məsələlərdir; onların əsl və əsas prinsipləri insan nəslinin əxlaqını islah etmək və davranışını gözəlləşdirməkdir və onların maddi şeylərə qətiyyən maraqları yoxdur. 
Bu icmanın üzvlərinin ürəklərində bu prinsiplər oturuşandan sonra onlar hər bir diyarda elə əməllər göstərdilər ki, dövlət adamları arasında ruhlarının incəliyi, mətinlikləri, xoş niyyətləri, gözəl əməlləri və mükəmməl davranışları ilə şöhrət tapdılar. Çünki bu insanlar itaət və təslimiyyətə ən yaxşı riayət edən insanlar idilər, və belə bir göstəriş alanda öz davranış və münasibətlərini ona uyğunlaşdırırdılar. Əvvəllər onların sözlərinə, əməllərinə, davranışlarına, əxlaqlarına və tərzlərinə etiraz edirdilər: indi isə İranda onların ehkam və ruhani məqamlarına etiraz edirlər. Bu insan gücü xaricindədir, o, ürəyi və ya vicdanı müdaxilə və ya etirazla dəyişə bilməz, ya da kiminsə inancına qarışa bilər. Zira vicdan aləmində heç nə yox, məhz Allahın nurunun şüası hökm edir, ürəyin taxtında ancaq Sultanlar Sultanının qüdrəti hakimdir. Belə ki, hər bir qabiliyyətlə bağlı [hərəkəti] saxlamaq yaxud dayandırmaq olar, amma fikir və düşüncəni yox; hətta bir insan öz iradəsi ilə belə fikirləşməyi və düşünməyi saxlaya bilməz, öz xəyal və təsəvvürünü dayandıra bilməz. 
Bütün hadisələrdə danılmaz həqiqət budur ki, hardasa otuz beş il ərzində bu icma tərəfindən hökumətə qarşı heç bir müxalif yaxud dövlətə qarşı təəssüblü hərəkət baş verməmişdir və bu uzun illərdə onların sayının və gücünün başlanğıc dövrə nisbətən iki dəfə artmasına baxmayaraq, heç bir yerdə onların səsi çıxmamışdır, məgər ki, aradabir üləma və müctəhidlər bir neçə nəfəri (doğrudan da, bu məlumatların dünyaya yayılması və insanların ayıldılması üçün) ölümə məhkum etmişlər. Zira məsələ həqiqət olanda bu cür müdaxilələr dağıtmır, əksinə tikir, ona görə də, söndürülmür və unutdurulmur, əksinə, təkan alır və yayılır. 
Mən, əsl həqiqətdə, nə baş verməsi barədə qısa bir epizodu danışacağam. Bir nəfər şiddətli şəkildə bir babiyə sataşır və onu ciddi yaralayır. Babi də ona cavab verib intiqam almaq istəyir və ona silah qaldırır. Lakin bu icmanın təqib və qınanması səbəbindən o qaçmağa məcbur olur. 
O Həmədana çatanda onun kim olduğu məlum olur və molla zümrəsindən olduğu üçün müctəhidlər onu amansızca təqib edirlər və tutub hökumətə təhvil verirlər ki, ona cəza verilsin. Təsadüfən onun boynundan Həzrət Bəhaullaha aid bir sənəd düşür və məlum olur ki, yazının mövzusu qisas almaq cəhdinin töhmətləndirilməsi, qisas almaq istəməyin qınanması və ittiham edilməsi, ehtirasların ardınca getməyin qadağan olunmasıdır. Başqa məsələlərlə yanaşı bu ifadələr də vardı: “Həqiqətən, Allah üsyankarı tərk edir,” və eynilə, “Ölməyiniz öldürməyinizdən daha yaxşıdır. Sizə işgəncə veriləndə bunu törədənlərə kömək edin və insanlara pənah olun; sizə məhəl qoymayanda isə işlərinizi Qoruyucu Rəbbə buraxın. Səmimi olanların əlaməti və yəqinliyə yetişənlərin xasiyyəti budur.” Hakim yazı ilə tanış olandan sonra o şəxsə belə deyir: “Sizin tabe olduğunuz o Başçının əmri ilə düzəliş lazımdır, cəza və bədəl vacibdir.” O şəxs isə cavab verir: “Əgər siz Onun bütün göstərişlərini yerinə yetirsəniz, cəza və ölümə təslim olaraq mən ən yüksək məmnunluq duyaram.” Hakim gülür və onu buraxır. 
Beləliklə, Həzrət Bəhaullah ən yüksək səylər qoydu ki, [Öz adamlarını] tərbiyə etsin, onlara əxlaq öyrətsin, bütün ölkələrin elm və sənətlərini öyrənməyə, yer üzünün bütün millətləri ilə mehriban rəftara, bütün xalqların rifahını arzulamağa sövq etsin, ünsiyyətcillik, razılıq, itaətkarlıq, mütilik, uşaqlara təlim-tərbiyə verilməsinə, insan nəslinin ehtiyacı olan şeyləri istehsal etməyə, özünü bəşərin həqiqi xoşbəxtliyinə həsr etməyə çalışsınlar. Və O davamlı olaraq, hər tərəfə nəsihətlər göndərdi və bunun gözəl nəticələri oldu. Bu məktublardan bəziləri ciddi və dərin axtarışlardan sonra öyrənilmişdir, bir hissəsi isə indi yazıya alınmalıdır. Bütün bu məktublar əxlaqın təmizliyi nəsihətlərinə, gözəl davranış təşviqinə, müəyyən insanlardan uzaq durmağa, asilərdən şikayətə həsr olunmuşdu. Başqa şeylərlə yanaşı bu cümlə də vardı:
“Mənim əsirliyim Mənim zillətim deyil; həyatıma and olsun, bu, həqiqətən, Mənə şərəfdir! Lakin zillət Mənim dostlarımın hərəkətləridir ki, özlərini Bizə bağlayırlar, amma hərəkətlərində iblisin ardınca gedirlər. Onların arasında ehtirasa qurşanan və əmr olunandan üz döndərən var; onların arasında düzgün rəhbərliyə riayət edən də var. Günah işlədən və dünyaya bağlananlara gəldikdə isə, onlar, qətiyyən Bəha əhlindən deyillər.”
Və yenə də: “Gözəl davranış və əxlaq naxışı ilə bəzənənlərin xoş halına: o, həqiqətən, öz Rəbbinə aydın və gözəl hərəkəti ilə kömək edənlərdəndir.”
“Odur Allah, ucadır Onun məqamı, hikmət və bəyanı. Haqq (parlaqdır Onun bəhası) insanın mədənindən mənəvi gövhərləri çıxarıb göstərmək üçün hər bir dörvrdə bir Əmin göndərir. Allaha inamın və Onun dininin əsas təməli budur ki, onlar müxtəlif məzhəbləri və çeşidli təriqətləri nifrət səbəbi və əsası etməsinlər. Bu prinsiplər, qanunlar və əmin yollar bir məşriqdən doğur və bir üfüqdən parlayır, bu fərqlər isə zamanın, dövrün, əsrin və epoxanın nəzərə alınmasından irəli gəlir. Ey tövhid əhli, səy kəmərini bərk bağlayın, ki bəlkə dini ədavət və münaqişə dünya xalqları arasından qalxa və yox ola. Allaha və Onun bəndələrinə sevgi xatirinə bu əzəmətli və qüdrətli işlə məşğul olun. Dini nifrət və kin dünyanı udan atəşdir, onu söndürmək isə çox çətindir, o vaxtadək ki, İlahi Qüdrətin Əli insanları bu mənasız fəlakətdən qurtarsın. İki dövlət arasındakı savaşa baxın: hər iki tərəf sərvət və həyat itiriblər: nə qədər kəndlər viran olub ki, sanki heç olmayıb! Bu hökm bəyan çırağında işıq kimidir.”
“Ey dünya xalqları, siz hamınız bir ağacın meyvələri, bir budağın yarpaqlarısınız. Kamil xeyirxahlıq, uyum, məhəbbət və razılıq içində olun. Həqiqət Günəşinə and verirəm, razılıq nuru üfüqləri işıqlandırar və parladar. Hər şeyi Bilən Həqiqət bu deyilənə şahid olmuşdur və şahiddir. Bu ali kamillik və bəşərin qorunması məqamına nail olmaq üçün çalışın. Bu niyyət niyyətlərin Sultanı və bu ümid ümidlərin Ağasıdır.”
“Biz inanırıq ki, Allah yer üzü sultanlarına kömək edəcək ki, dünyanı Ədalət Günəşinin parlaq nuru ilə işıqlandırıb bəzəsinlər. Bir dəfə biz Şəriət dilində danışmışıq, başqa bir dəfə isə Həqiqət və Təriqət dilində; son məqsəd və nəhayi niyyət bu uca məqamı üzə çıxarmaq idi. Şəhadət üçün Allah yetər.”
“Ey dostlar, dünyanın bütün insanları ilə sevinc və rayihə ilə ünsiyyət edin. Əgər sizdə başqalarında olmayan bir söz və ya onun cövhəri varsa, onu sevgi və mehribanlıq dili ilə çatdırın: əgər qəbul olunarsa və təsir edərsə, məqsədə nail olunmuşdur, əgər yox, onu özünə buraxın, onunla sərt davranmayın, amma dua edin. Mehriban dil ürəklərin maqniti və qəlbin qidasıdır; o sözlərə məna verir, hikmət və bilik günəşinin üfüqüdür.”
“Əgər tövhid əhli son zamanlarda Xatəmdən (Ondan başqa hamının canı Ona fəda olsun) sonra gələn şanlı Şəriətə uyğun hərəkət etsəydilər və onun ətəyindən yapışsaydılar, din qalasının təməli sarsılmazdı, izdihamlı şəhərlər viran olmazdı. Əksinə, şəhərlər və kəndlər sülh və əmin-amanlıq əldə edər və onlarla bəzənərdi.”
“Sevimli xalqın qəfləti və ixtilafı, və şər adamların dumanı ilə Gözəl Ölkə zülmətə bürünüb və zəifləyib. Onlar [bildiklərinə uyğun] yaşasaydılar, Ədalət Günəşinin işığından qafil qalmazdılar.”
“Bu Məzlum erkən vaxtlardan indiyə kimi qafillərin əlindən əziyyət çəkmişdir. Onlar bir səbəb olmadan Bizi bir dəfə İraqa, başqa bir vaxt Ədirnəyə, sonra isə qatillər və qarətçilər üçün sürgün yeri olan Əkkaya sürgün etdilər; nə də bilinir ki, bu ən böyük Məhbəsdən sonra Biz harada və hansı yerdə sakin olacağıq. Bunun biliyi Ərşin və Kürsün Rəbbi, Allahın yanındadır. Biz harada olsaq, başımıza nə gəlsə də, övliyalar Ali Üfüqə kamil dəyanət və inamla baxmalı, dünyanın islahı və millətlərin təlim-tərbiyəsi ilə məşğul olmalıdırlar. Başımıza nə gəldisə və gələcəksə, Birlik Kəlamının yayılması üçün alət və vasitə olmuşdur. Allahın hökmündən yapışın və ona sarılın: bu, həqiqətən, hikmətli Amirin yanından göndərilmişdir.”
“Kamil şəfqət və mərhəmətlə Biz dünyanın insanlarını hidayət etdik və ruhlarının faydalanacağı şeylərə istiqamətləndirdik. Dünyanın ən uca üfüqündən parlayan Həqiqət Günəşinə and içirəm ki, Bəha əhlinin dünyanın çiçəklənməsi və islahından, millətlərin paklaşmasından başqa bir məqsədləri olmamışdır və yoxdur. Onlar bütün insanlarla səmimiyyət və xeyirxahlıq içində olmuşlar. Onların zahiri batinləri ilə birdir, batinləri zahirləri ilə eynidir. Əmrin həqiqəti gizli və saxlı deyil, insanların üzü qarşısında açıq və aşkardır. Onların əməlləri bu təsdiqə şahiddir. Qoy bu gün bəsirəti olan hər kəs Bəha əhlinin məqsədinə yolunu onların əməl və nişanələri ilə tapsın, onların nitq və davranışından isə niyyətlərini anlasın. İlahi mərhəmət dəryasının dalğaları şahə qalxıb, Onun fəzl və lütf buludlarının yağışı hər an yağmaqdadır. İraqda qaldığı zaman bu Məzlum oturdu və bütün zümrədən olan insanlarla, pərdəsiz və maskasız ünsiyyət etdi. Nə qədər üfüqlərin sakinləri düşmən kimi daxil oldular, rəğbət hissi ilə tərk etdilər! Fəzl qapısı hamının üzünə açıq idi. Asi və itaətkarlarla Biz zahirən bir tərzdə danışdıq ki, bəlkə şər adamlar sahilsiz əfv dəryasına yol tapalar. Səttar Adının şəfəqləri elə təzahür edirdi ki, şər adam özünün yaxşı hesab edildiyini zənn edirdi. Heç bir elçi məyus olmadı, heç bir axtaran rədd edilmədi. Düşmənçilik və uzaqlaşma səbəbləri İran üləmalarından və cahillərin yaraşmaz əməllərindən qaynaqlanırdı. Bu parçalardakı “üləma” sözü o şəxsləri nəzərdə tutur ki, onlar insanları Tövhid Dəryasınının sahillərindən uzaq tutublar; [biliyini] tətbiq edən alimlərə və ədalətlə hərəkət edən müdriklərə gəldikdə isə, onlar dünyanın bədəninə ruh kimidirlər. Xoş o alim şəxsin halına ki, başı ədalət tacı ilə bəzənib, bədəni isə dürüstlük zinəti ilə parlayır. Nəsihət Qələmi dostlara öyüd verir və onlara şəfqət, mərhəmət, hikmət və incəliyi əmr edir. Məzlum[footnoteRef:23] bu gün məhbəsdədir; Onun müttəfiqləri rütbə, ordu, top-tüfəng deyil, yaxşı əməllər və məziyyətlər qoşunudur; Bir pak hərəkət yer üzünü uca cənnətə çevirir.”  [23:  Bütün Yazılarında “Məzlum” sözü Həzrət Bəhaullahın Özünü nəzərdə tutur.] 

“Ey dostlar, bu Məzluma xoş xasiyyət və gözəl əməllərlə kömək edin! Qoy bu gün hər bir ruh ən uca məqama can atsın. O, insanda olana deyil, Allahda olana baxmalıdır. İnsan özünə fayda verən şeyə deyil, vasitəsilə Allahın itaət olunmalı olan Sözünün ucalacağı şeyə baxmalıdır. Ürək hər cür xudbinlik və ehtirasdan təmizlənməlidir, zira tövhid əhlinin və övliyaların silahı Allah xofu olmuşdur və indi də belədir. Bu bir qalxandır ki, insanı nifrət və rəzalət oxlarından qoruyur. Möminlik bayrağı həmişə qalib olmuşdur və dünyanın ən qüdrətli qoşunlarından sayılır. Övliyalar ordular Rəbbi Allahın izni ilə insan ürəklərinin şəhərlərini onunla fəth edirlər. Onun əmrinə bütün şəraitlərdə əməl olunmalıdır. Yerin nəzərə alınması, əndazə və şəraitə uyğun söhbət hikmətdəndir; qərar da bu hikmətdəndir; zira insan kiminsə dediyini qəbul etməməlidir.” 
“Bütün şərtlər altında Haqqı (parlaqdır Onun bəhası) istəyin ki, O Öz bəndələrini möhürlü şərabdan[footnoteRef:24] və Qəyyum Adının nurlarından məhrum etməsin.” [24:  Allahın əmrləri] 

“Ey Allahın dostları, həqiqətən, Səmimiyyət Qələmi sizə böyük vəfadarlığı hökm edir. Allaha and olsun, onun işığı günəşin işığından daha aşkardır! Bütün işıqlar onun işığında, parıltı və şüasında sönür. Biz Allahdan arzu edirik ki, Vəfadarlıq Günəşinin parlaq təcəllilərini Öz şəhər və ölkələrindən əsirgəməsin. Biz hamını gecə-gündüz vəfadarlığa, ismətə, paklığa və sabitliyə istiqamətləndirmişik; və xeyir əməl və xoş keyfiyyətlər hökm etmişik. Gecə də, gündüz də qələmin səsi qalxır və dil danışır ki, qılıncın əksinə söz qalxsın, şiddətin əksinə səbr, zülmün yerinə təslimiyyət, şəhidlik zamanı imtina. Zira otuz ildən çox bir müddətdə bu məzlum icmanın başına gələnlərin qarşısında onlar səbrli olmuş, hər şeyi Allaha tapşırmışlar. Ədalət və insafı olan hər kəs deyilənlərə şəhadət vermiş və verməkdədir. Bu müddətdə bu Məzlum gözəl nəsihətlər, təsirli və yetərli öyüdlər verməklə məşğul olmuşdur, ta ki bu təsdiq olunsun və hamının gözü qarşısında aşkar olsun ki, bu Qurban özünü fəlakət oxlarına hədəf etmişdir ki, insan ruhunda gizli olan xəzinələr üzə çıxsın. Savaş və rəqabət yerdəki yırtıcılara yaraşar, insana yaraşan isə tərifəlayiq hərəkətlərdir.”
“Rəhman! O Kəs ki insanı yaratdı... və ona danışmağı öyrətdi.”[footnoteRef:25] Bütün bu əziyyətlərdən sonra, nə dövlətin vəzirləri, nə də din xadimləri doymurlar. Bircə insan tapılmadı ki, əlahəzrət şahın (Allah onun səltənətini daimi etsin) hüzurunda Allahın Sözünü desin. Bizim başımıza gələnlər ancaq Allahın Bizə yazdıqlarıdır. Onlar iltifatla davranmadılar, pislik üçün də hər şeyi etdilər. Ədalət simurq quşuna döndü, vəfa isə kibriti-əhmərə[footnoteRef:26] çevrildi: heç kəs haqqı üçün danışmadı. Elə görünürdü ki, sanki ədalət insanlarda nifrət oyadır, Allah adamları kimi bütün ölkələrdən qovulmuşdu. Həmd olsun Allaha! “Ta” torpağının hekayəsində Allahın hökm etdikləri şeylər üçün bir kimsə danışmadı. Şahın qarşısında hakimiyyət nümayişinə hörmət və qulluqlarını göstərmək üçün onlar şərə xeyir demiş, islahatçını üsyankar adlandırmışlar. Bu kimi adamlar damlanı dərya, zərrəni günəş kimi qələmə verərlər. Küleyndəki evi “möhkəm qala” adlandırır, aşkar həqiqətə göz yumurlar. Onlar dünyanın bir sıra islahatçılarını asilikdə günahlandırmışlar. Əbədiyaşar Allah bilir, bu insanların dövlətin şan-şöhrəti və millətə xidmətdən başqa bir niyyətləri olmamışdır və yoxdur! Onlar Allah xatirinə danışmış və danışırlar, və Allahın yolunda gedirlər.  [25:  Quran, 55:1, 3-4]  [26:  Qədim zamanlarda misi qızıla çevirə biləcəyinə inanılan qeyri-adi kimyəvi maddə (red.)] 

“Ey dostlar, yer üzü sakinlərinin Məqsudu olan Kəsdən diləyin ki, əlahəzrət şaha kömək etsin, ta ki, İranın bütün məmləkətləri Ədalət Günəşinin nurundan sakitlik və əmin-amanlıq naxışı ilə bəzənsin. Verilən bəyanatlara görə, öz mübarək xasiyyəti ilə o, həbsdə olanları azad etmiş və əsirlərə azadlıq vermişdir. Müəyyən məsələlərin [Allahın] bəndələri qarşısında təqdimatı vacibdir və möminlər üçün təbiidir, ki yaxşılar agah olsunlar və bilsinlər. Həqiqətən, O, istədiyi kəsi Öz istədiyinə ilhamlandırır və O Qüdrətli, Təqdir Sahibi, Alim və Həkimdir. 
“O diyardan bu Məzluma bir xəbər yetişmişdir ki, heyrətə səbəb olmuşdur. Əlahəzrət Mütəmidüd-Dövlə Fərhad Mirzə bu Məhbus haqqında elə şey demişdir ki, onu təkrar etmək xoş deyil. Bu Qurban onunla ya onun kimilərlə çox az söhbət edib. Xatırladığımız qədərilə, ancaq iki dəfə o bu Məzlumun məkanı olan Şimiranda Mürği-Məhəllədə olub. Birinci dəfə o günortadan sonra gəldi, ikinci dəfə isə cümə günü səhər gəldi və günbatana doğru qayıtdı. O bilir və fərqindədir ki, həqiqətin əksinə danışmamalıdır. Kimsə onun yanına getsə, qoy bu Məzlumun adından bu sözləri desin: “Ey şahzadə! Bu yazıq Qurbanın başına gələnlər barədə Mən zati-alinizdən ancaq ədalət və insaf istəyirəm.” Xoş o ruhun halına ki, inadkarın şübhələri onu ədalət göstərməkdən geri qoymadı və insaf günəşinin nurundan məhrum etmədi. Ey Allahın övliyaları! Söhbətin sonunda Biz bir daha ismət, vəfa, möminlik, səmimiyyət və paklığı hökm edirik. Şəri bir tərəfə atın və xeyiri tutun. Alim və Hakim Allahın Kitabında sizə hökm olunan budur. Buna əməl edənlərin xoş halına. Bu anda qələm nalə edir və deyir: “Ey Allahın övliyaları, dürüstlük üfüqünə ehtiram göstərin və ondan kənar olan hər şeyi tərk edin, ayrılın və azad olun. Allahdan başqa heç nədə güc və qüvvət yoxdur.”” 
Qısası, əvvəllər İranın bütün vilayətlərində bu məzhəb barəsində fərqli və uzlaşmayan, bəli, insan övladının xasiyyəti ilə uyğun olmayan və ilahi lütfə müxalif olan hekayə və məlumatlar dildən dilə, ağızdan ağıza ötürülmüş və məşhurlaşmışdır. Lakin onların prinsipləri oturuşanda və sabit olanda, onların əxlaq və davranışları tanınıb başa düşüləndə şəkk və şübhə pərdəsi düşdü, bu dinin həqiqi təbiəti aydın və aşkar oldu, o dərəcədə bir yəqinliyə çatdı ki, onların prinsipləri insanların uydurmalarına bənzəmir və onların təməli yayğın fikir və qiymətləndirmələrdən fərqlidir. Onların davranışında, hərəkət, əxlaq və tərzlərində etiraza yer yoxdur; İrandakı etiraz bu dinin ideya və ehkamlarına qarşı idi. Müxtəlif vəziyyətlərdəki şərtlərdə müşahidə olunmuşdur ki, insanlar bütün müamilələrdə bu icmanın etibarlılığı, sədaqəti və möminliyinə inanmış və etibar etmişlər. 
Gəlin əsas mövzumuza qayıdaq. İraqda qaldıqları dövrdə bu insanlar bütün dünyada məşhur oldular. Çünki sürgün elə bir şəkildə məşhurluğa gətirdi ki, böyük sayda başqa firqələr onlarla ittifaq və birliyə daxil olmaq istədilər, onlarla yaxın olmaq üçün vasitələr düşündülər. Lakin bu icmanın Başçısı hər bir firqənin məqsədini aşkar edərək son dərəcə ardıcıl, ehtiyatlı və qətiyyətlə hərəkət etdi. Heç kəsə etibar etməyərək, O mümkün qədər hər kəsə nəsihət etdi, onları dövlətin və millətin faydasına olan gözəl qərar və məqsədlərə sövq və təşviq etdi. Başçının bu davranışı və tərzi İraqda şöhrətləndi. 
Eynilə də onlar İraqda olanda xarici hökumətlərin müəyyən rəsmiləri yaxınlıq istəyirdilər və onlarla dostluq münasibətləri yaratmağa çalışırdılar, lakin Başçı razılaşmırdı. Digər qəribə hadisələrdən biri bu idi ki, “şahın ailəsindən bir nəfər İraqda bu (xarici) hökumətlərlə razılığa girdi, vəd və təhdidlər altında onlarla gizlicə əlbir oldu. Lakin bu icma qınaq dilini açdı və onlara nəsihət verərək dedi, “Bu nə alçaqlıqdır, bu nə açıq xəyanətdir; ki, insan dünyəvi fayda, şəxsi mənfəət, rahat şərait və ya həyatın ya mal-mülkün qorunması üçün özünü elə böyük bir ziyanın və açıq zərərin içinə atsın, ən böyük zəlalətə salacaq bir yola düşsün, bu və o biri dünya üçün şərəfsizlik və rüsvayçılıq sayılan şeylə məşğul olsun. İnsan hər hansı alçaqlığa haqq qazandırar, amma vətənə xəyanətə yox, hər bir günahı bağışlamaq və əfv etmək olar, amma öz hökumətini rüsvay etməyi və dövlətinə zərər verməyi yox”. Onlar düşünürdülər ki, səmimiyyət və sədaqət göstərərək vətənpərvər kimi hərəkət edirlər, vəfadarlıq borcunu müqəddəs sayırdılar; bu nəcib məqsədi mənəvi borc hesab edirdilər. Bu şeylər barədə xəbərlər İraqi-Ərəb boyunca yayıldı, ölkələrinə xeyir arzulayanlar təqdir və hörmətlərini ifadə edərək bu barədə minnətdarlıqla danışdılar. Fərz etmək olardı ki, bu hadisələr şahın hüzuruna ərz ediləcəkdir; lakin bir müddətdən sonra məlum oldu ki, Müqəddəs Məqamda sarayla, hətta şahın özü ilə əlaqəsi olan bəzi şeyxlər, gizli şəkildə bu icmaya şər ataraq onun qəribə yaxınlıq və münasibətləri olduğunu iddia etmişlər və güman etmişilər ki, bu cür cəhdlərlə onlar sarayın iltifatını qazanacaq, məqam və rütbələrini artıracaqlar. Ədalət dayağı olan sarayda bu barədə heç kəs azad bir şəkildə danışa bilmədiyi üçün və vəzirlər də [işin əsl vəziyyətindən] agah olsalar da, susmağı ən yaxşı siyasət bilmişlər və İraq məsələsi bu şər təqdimat və şayiələrlə Tehranda daha da ağırlaşmış və qeyri-adi dərəcədə şişirdilmişdi. Lakin həqiqətdən agah olan baş konsul orta həddi gözləyərək hərəkət etdi və sonra Mirzə Buzurq xan Qəzvini Bağdadda baş konsul oldu. Lakin bu şəxs vaxtının çox hissəsini sərxoş halda keçirməyə adət etdiyindən və tədbirliliyi olmadığından, İraqdakı o şeyxlərlə əlbir və ortaq oldu və dağıtmaq və məhv etmək üçün qurşağını bərkitdi. Nə qədər təsvir etmək qabiliyyəti vardısa, barmaqlarında nə qədər güc vardısa, etiraz və iddia üçün istifadə etdi. Hər gün Tehrana yazdı, onlarla razılaşma və müqavilə bağladı, İstanbuldakı səfirə diplomatik notalar göndərdi. Lakin bu bəyanat və iddiaların heç bir əsası və yeri olmadığı üçün hamısı təxirə salınır və uzadılırdı; nəhayətdə bu şeyxlər baş konsulla məşvərət üçün yığıncaq çağırdılar, “iki Kazım” [məscidində] bir neçə üləma və böyük alim yığıldılar, yekdil razılığa gəlib Uca Kərbəla və şərəfli Nəcəfin üləmalarına məktub yazıb onların hamısını çağırdılar. Onlar bəziləri bilərək, digərləri bilməyərək gəldilər. Bilməyənlərin arasında görkəmli və təcrübəli müctəhid, şərəfli və şöhrətli alim, həqiqəti axtaranların sonuncusu, indi vəfat etmiş və bağışlanmış, hamının rəhbəri kimi qəbul edilən və [məsələdən] hali olmayan Şeyx Mürtəza da gəldi. Lakin əsl planlardan agah olanda o dedi, “mən nə bu dinin əsl təbiəti, nə də bu icmanın gizli ehkamları və ilahiyyat məsələləri ilə yaxşı tanış deyiləm; mən indiyə kimi nə onların hərəkətlərində, nə də davranışlarında Müqəddəs Kitaba zidd olan bir şey nə görmüşəm, nə də duymuşam ki, onları kafir adlandırım. Ona görə də bu məsələdə məni üzrlü sayın, qoy kim bu məsələni öz vəzifəsi hesab edirsə, o da addım atsın.” Şeyxlərin və konsulun planı qəfil və ümumi hücum idi, lakin mərhum şeyx razılaşmadığı üçün bu plan pozuldu və doğrudan da rüsvayçılıq və məyusluqla nəticələndi. Belə ki, oraya gəlmiş şeyxlər, müctəhidlər dəstəsi və digər camaat Kərbəladan dağılışdılar. 
Elə bu zaman asi şəxslər – hətta qovulmuş vəzirlər – hər tərəfdən çalışdılar ki, bu icmaya təsir etsinlər ki, bəlkə onlar öz istiqamət və davranışlarını dəyişələr. Hər bir məhəllədən yalan xəbər və narahatedici məlumatlar davamlı olaraq bir-birinin ardınca, bu məqsədlə fasiləsiz olaraq və dayanmadan axırdı ki, şah sarayının əsl niyyəti bu icmanın aradan götürülməsi, əzilməsi, məhvi və dağıdılması idi; bu yazışmalar hakimiyyətlə davamlı olaraq baş verirdi; və çox keçmədən İraqdakı bütün babilər əlləri bağlı İrana təhvil veriləcəkdi. Lakin babilər sakit və dinclik içində yaşayırdılar, davranış və ədəblərində heç bir dəyişiklik yox idi. 
Beləliklə Mirzə Buzurq xan bu cür hərəkətlərlə ürəyində tutduğu planları həyata keçirməkdə uğursuzluğa düçar olanda, [babiləri] necə kədərləndirmək və aşağılamaq barədə fikrə düşdü. O hər gün təhqir üçün bir bəhanə axtardı, çaxnaşma və narahatlıqlar yaratdı, asilik bayrağını qaldırdı və vəziyyət elə bir son həddə çatdı ki, iğtişaşlar başladı, idarəçilik əldən çıxdı və ürəklərin qəfil təlatümü və ağlın çaşması əzab-əziyyətlərə və həyəcanlara gətirdi. 
[Babilər] bu vəziyyətə uyğunlaşmağın bir yolunu tapa bilmədiklərini gördükdə (çünki savaşmazdılar, çünki onlar məyus olmuş və xəyal qırıqlığına uğramışdılar) və bu hərc-mərcliyə bir dərman və ya bu qarışıqlıqda bir insaf tapa bilmədikdə, onlar doqquz ay ərzində müzakirələr apardılar. Tərəddüd etdilər, nəhayət onların müəyyən sayı qarşıdurmanı saxlamaq üçün Osmanlı hökumətinin təbəəliyinə keçdilər ki, bununla bu çaxnaşmanı sakitləşdirsinlər. Bu tədbir vasitəsilə iğtişaşlar sakitləşdi, konsul isə onları narahat etməkdən əl çəkdi; lakin o bu hadisə barədə fakt və həqiqətdən fərqli bir tərzdə şah sarayına hesabat verdi və əlbir şeyxlərlə birlikdə [babilərin] fikirlərini yayındırmaq üçün planlar qurmaqla məşğul oldu. Lakin sonra vəzifədən çıxarıldıqdan sonra müşküllər onun başına töküldü və o peşman oldu və heyfsləndi. 
Gəlin əsas mövzumuzu davam etdirək. On bir il və bəlkə bir az çox, Həzrət Bəhaullah ərəb İraqında qaldı. İcmanın davranış və ədəbi elə idi ki, [Onun] şan-şöhrəti artdı. Çünki O, daim insanlar arasında açıq-aşkar gəzirdi, bütün tərəflərlə danışır və ünsiyyət edirdi, çətin ilahiyyat məsələlərinin həlli və ilahiliyin çətin anlaşılan məqamlarının həqiqi mənasının araşdırılması barədə müctəhid və üləmalar ilə yaxından söhbətlər edirdi. İndi hər cür zümrədən olan insanların xəbər verdikləri kimi, O, istər yerli sakin, istərsə də gəlmə olsun, hamını Özünün mehriban söhbətləri və nəzakətli xitabı ilə məmnun edirdi; Onun tərəfindən bu cür davranış və tərz buna gətirdi ki, onlar Onun sehrbaz olmasından şübhələndilər və Onu mistik bir təlimin tərəfdarı hesab etdilər. 
Bu müddətdə Mirzə Yəhya gizləndi və ortalığa çıxmadı, əvvəlki davranış və tərzində qalmaqda davam etdi, o vaxtadək ki, Həzrət Bəhaullahın Bağdaddan getməsi barədə Osmanlı sultanının fərmanı çıxdı və bu zaman Mirzə Yəhya nə fərmandan qaça bilərdi, nə də Həzrət Bəhaullahı müşayiət edə bilərdi: bir ara o Hindistana getməyi düşündü, başqa bir vaxt isə Türküstana yerləşməyi fikirləşdi; Lakin bu iki plandan heç biri barədə qərara gələ bilmədiyi üçün sonda öz arzusu ilə libasını dəyişərək, dərviş paltarında, Kərkük və Ərbilə yola düşdü. Bu istiqamətdə davam edərək o, Mosula çatdı və karvanın əsas heyəti gəlib yetişəndə o, karvanın yanında özünə yer və məkan tutdu. Hərçənd bu səfərdə hakim və məmurlar son dərəcə hörmət və ehtiram göstərmişdilər, yolun özündə, aradakı dayanacaqlarda da münasibət layiqli və şərəfli idi, amma o yenə də, hansısa zorakı hərəkət ehtimalından qorxaraq, paltarını dəyişərək gizləndi və ehtiyatla hərəkət etdi. 
Bu yolla onlar İstanbula çatdılar və şanlı Osmanlı sultanlığının müsafirxanasında yerləşdilər. Başlanğıcda onlara hər cür diqqət göstərilirdi. Üçüncü gün qaldıqları yer dar olduğu və sayları çox olduğu üçün onlar başqa bir evə köçdülər. Zadəganlar onları görmək və söhbət etmək üçün ziyarətə gəlirdilər və onlar isə, deyilənə görə, özlərini mütəvaze aparırdılar. Məclis və yığıncaqlarda çox insanlar onları lənətləyir və tənə edirdilər ki, “bu icma bütün dünya üçün fitnə-fəsad törədən, bütün əhd və müqavilələri pozan bir icmadır; onlar bütün ölkələr üçün narahatlıq mənbəyidirlər və zərər gətirirlər; onlar bir od qalayıblar ki, yer üzünü yandırır; onlar zahirən yaxşı görünsələr də, hər cür cəza və tənbehə layiqdirlər,” bununla belə babilər özlərini səbrli, ehtiyatlı, səbatlı apardılar və hətta özünü müdafiə üçün də olsa, yüksək məqamları bezdirmədilər və ya o səltənətin heç bir zəngininin evinə getmədilər. Onun Öz razılığıyla mənsəb sahiblərindən olanlarla görüşdüyü zaman elm və sənətdan başqa heç bir söhbət olmadı; nəhayət, müəyyən dövlət adamları Ona yol göstərmək istədilər, dostcasına məsləhət edərək bildirdilər ki, “müraciət etmək, işini dilə gətirmək və ədalət istəmək adi haqdır.” O isə cavabında buyurdu ki, “Biz Sultanın əmrinə tabe olaraq bu ölkəyə gəlmişik. Bundan başqa Bizim nə bir məqsədimiz, nə də istəyimiz nə olub, nə də var ki, şikayət edək və narahatlığa səbəb olaq. Tale pərdəsi arxasında nə gizlənibsə, gələcəkdə aşkara çıxacaq. Rica etmək və minnətçi düşmək üçün bir zərurət nə olmuşdur, nə də vardır. Əgər [sizin dövlətinizin] açıq zəkalı rəhbərləri hikmətli və qeyrətli olsalar, mütləq araşdıracaqlar və bu işin həqiqəti ilə tanış olacaqlar; əgər belə olmasa, onların həqiqətə çatmaları sadəcə mümkün deyil və faydasızdır. Əgər belədirsə, dövlət adamlarına müraciət etmək və nazirlərə üz tutmağa nə ehtiyac var? Biz hər cür təlaşdan azadıq və taleyimizə yazılanları qəbul etmək üçün hazırıq və hazırlanmışıq. “De, hamısı Allahdandır”[footnoteRef:27] möhkəm və yetərli bir dəlildir və “əgər Allahın sənə bəla verirsə, Onun Özündən başqa xilasedici yoxdur”[footnoteRef:28] şəfaverici dərmandır.” [27:  Quran, 4:78]  [28:  Quran, 6:17 və 10:107] 

Bir neçə aydan sonra, Rumelidə Ədirnəni onların məkanı kimi təyin edən sultan fərmanı çıxdı. Babilər, türk zabitlərinin müşayiətində, hamısı birlikdə oraya getdilər və məskunlaşdılar. Çox müxtəlif səyyahlardan və şəhərin bəzi böyük və alim adamlarından eşidilən bəyanlara görə, onlar orada da özlərini elə apardılar və davrandılar ki, şəhərin sakinləri və hökumət rəsmiləri onları tərif edərdilər və hamı onlara hörmət və ehtiram göstərərdi. Qısası, Həzrət Bəhaullah daim üləmalar, fəqihlər, zadəgan və kübarlarla söhbət etdiyi üçün bütün Rumeli boyunca şan və şöhrət, maddi rahatlıqla bir araya gəldi, nə qorxu, nə ürkü qaldı, onlar rahatlıqda oldular, vaxtlarını sakitlik içərisində keçirirdilər, o vaxtadək ki, Həzrət Babın ardıcıllarından biri Seyid Məhəmməd İsfahani Mirzə Yəhya ilə tanış oldu və yaxınlaşdı, və bununla da narazılıq və müşkül səbəbinə çevrildi. Başqa sözlə, o gizli intriqalara və Mirzə Yəhyanı tamahlandırmağa başladı və dedi, “bu icmanın şöhrəti dünyaya yayılıb, gözəl ad çıxarıblar: nə qorxu, nə də bir təhlükə qalıb, nə də sənin qarşında bir ürkü və ehtiyata səbəb var. Ona görə də tərəfdar olmağı bitir ki, dünya sənin arxanca gəlsin; tərəfdarlar arasından üzə çıx ki, bütün üfüqlərdə məşhur olasan.” Mirzə Yəhya da, nəticələr barədə düşünüb-daşınmadan və təcrübəsizliyindən, onun sözlərindən ovsunlandı və axmaqcasına aldandı. Bu südəmər bir körpə kimi idi, o isə bir döşə çevrildi. Bütün tədbirlərdə, icmanın mötəbər şəxsləri ona “sən neçə illər ərzində qardaşının qollarında bəslənmisən, rahatlıq və sevinc yastığında rahatlanmısan; bu nə dəlilik, bu nə düşüncələrdir? Müəyyən mülahizələrə görə və tədbirlilik məqsədilə sənə verilən bu boş ad səni azdırmasın;[footnoteRef:29] nə də icmanın qınağına tuş gəlmə, Sənin rütbən və dəyərin bir sözdən asılıdır, sənin yüksəlməyin və ucalmağın bir hifz və ehtiyatlılıq tədbiri idi,” deyə onu nə qədər tənbeh etsələr də, o qədər az təsiri oldu; ona nə qədər yol göstərsələr də, o, müxalifətdə durmağı fayda ilə bir tutdu. Daha sonra da tamah və hərislik atəşi alovlandı, və hərçənd bir şeyə ehtiyac yox idi, onların vəziyyəti son dərəcə rahat olsa da, məvacib və maliyyə dəstəyi almaq fikrinə düşdülər və hətta Mirzə Yəhyadan asılı olan bəzi qadınlar [hakimin] sarayına getdilər və yardım və sədəqə istədilər. Həzrət Bəhaullah onların tərəfindən belə bir əxlaq və davranış gördükdə, hər ikisini (Yəhya və Seyid Məhəmməd) hüzurundan buraxdı və getmələrini əmr etdi.  [29:  Mirzə Yəhyanın ləqəbi Sübhi-Əzəl idi, yəni Əzəliyyət Sübhü. Həzrət Bəhaullah, bununla bağlı iqtibas edirdi ki, Allah “sübhün işığını qaraldan...”dır (Müqəddəs Kitab, Amos, 4:13). Mirzə Yəhyanın digər ünvanları barədə, bax: Həzrət Bəhaullah, “Qurdun Oğluna Məktub”da “Ey Şeyx! Bu sözlər üzərində düşün...” ilə başlayan paraqrafa; Bax: Şövqi Əfəndi, “Allah yanımızdan keçir”, 7-ci fəsil, “Bu böhranın əsas fiquru heç kəs yox, məhz Həzrət Babın namizədi...” sözləri ilə başlayan paraqrafa.] 

Elə olduqda, Seyid Məhəmməd maliyyə yardımı almaq üçün İstanbula yola düşdü və iztirab qapısını açdı. Deyilənə görə, bu məsələ böyük üzüntü gətirdi və münasibətlərin kəsilməsinə səbəb oldu. Bundan əlavə, o, İstanbulda lovğalıqla müəyyən hesabatlar yaydı və təsdiq etdi ki, guya İraqdan gələn o görkəmli şəxs Mirzə Yəhyadır. Burada fitnə-fəsad törətmək və üsyan qaldırmaq üçün bir fürsət olduğunu görən cürbəcür insanlar guya onu dəstəkləyib alqışladılar, onu təhrik edib qızışdırdılar və dedilər: “Sən həqiqətən də əsas dayaq və qəbul olunmuş xələfsən: səlahiyyətindən istifadə et ki, fəzl və nemət üzə çıxsın. Dalğasız dənizdən səs çıxmaz, bulud gurultusuz yağış yağdırmaz.” Odur ki, bu cür sözlərlə o bədbəxt insan onun hərəkətlərinin tələsinə düşdü və elə boş sözlər söylədi ki, [insanların] fikirlərini qarışdırdı. Onu qızışdırmaq və təhrik etmək istəyən kəslər istisnasız olaraq yavaş-yavaş hər küncdə-bucaqda, xeyr, sarayın özündə belə şiddətli rəddiyyələr söyləməyə başladılar və dedilər ki, “babilər belə deyirlər, bu cür izah verirlər: [onların] davranışı belədir, belə-belə şeylər deyirlər və s.” Bu cür fitnə və quramalar məsələləri təhrif etdi, özünümüdafiə üçün zəruri tədbir hesab edilən müəyyən planlar üzə çıxdı; babilərin növbəti sürgünləri müzakirəyə qoyuldu; və qəflətən əmr gəldi və Həzrət Bəhaullahı Rumelidən çıxardılar; Onu hansı məqsədə görə yaxud haraya aparacaqdılar, məlum deyildi. Ağızlarda tamamilə fərqli söz-söhbət gəzirdi və bir çox şişirtmələr bunu deyirdi ki, xilas olmağa əlac yoxdur. 
İndi Onunla olan bütün şəxslər yekdilliklə yalvardılar və təkid etdilər ki, Onunla getməyə onlara icazə versinlər, lakin hökumət nə qədər onlara xəbərdarlıq etdisə və qadağa qoydusa da, səmərəsi olmadı. Nəhayət, Hacı Cəfər adlı biri ağlayıb sızladı, öz əli ilə boğazını kəsdi. Hökumət vəziyyətin belə olduğunu gördükdə, Onu müşayiət etməyə hamıya icazə verdi, onları Ədirnədən dənizin sahilinə gətirdi və oradan Əkkaya yola saldı. Onlar Mirzə Yəhyanı isə eyni tərzdə Famaqustaya göndərdilər. 
Ədirnədəki son günlərində Həzrət Bəhaullah təfərrüatlı bir risalə yazdı və orada bütün məsələləri aydın və ətraflı izhar etdi. O, dinin əsas prinsiplərini açdı və izah etdi, əxlaq, ədəb, istiqamət və davranış tərzini aydınlaşdırdı: O, müəyyən siyasi məsələləri təfərrüatlı şəkildə şərh etdi, həqqaniyyətinin çeşidli dəlillərini gətirdi: O, icmanın xoş niyyətini, sədaqətini və səmimiyyətini bəyan etdi, bəziləri fars, böyük əksəriyyəti ərəb dilində olan dualar yazdı. Sonra O, bunu bir bağlamaya qoydu və ünvan olaraq İran şahının adını yazdı və üzərində isə qeyd etdi ki, ürəyi və həyatı pak olan, Allaha sədaqətli və şəhid olmaq üçün hazırlanmış bir nəfər kamil təslimiyyət və həvəslə bu məktubu şahın hüzuruna çatdırmalıdır. Xorasandan olan Mirzə Bədi adlı bir gənc məktubu götürdü və şahın hüzuruna tələsdi. Şah onu müşayiət edən əyanlarla Tehrandan kənarda bir yerdə düşərgə salmışdılar və o təkbaşına şahın düşərgəsinin düz qarşısında uzaqda bir qayanın üzərində dayandı və şahın məiyyətinin keçməsini yaxud onun hüzuruna daxil olmaq imkanı gözləməyə başladı. O üç gün oruc tutdu və yatmadı: tükənmiş cism və zəifləmiş ruh qalırdı. Dördüncü gün şah şəxsən ətrafı durbinlə gözdən keçirirdi və qəflətən qayanın üzərində çox ehtiramlı bir tərzdə oturmuş bu adamı gördü. Belə qənaətə gəlmək olurdu ki, o çox güman ki, minnətdarlıq etmək istəyir, yaxud təzminat və ya ədalətin bərpasını tələb edir. Şah saray xidmətçilərindən birinə əmr etdi ki, gəncin vəziyyətini öyrənsin. İstintaqdan aydın oldu ki, gəncdə bir məktub var və onu öz əli ilə şaha təqdim etmək istəyir. Yaxınlaşmaq üçün izn aldıqdan sonra o, düşərgənin önündə təsvirəgəlməz ləyaqət, təmkin və ehtiramla, ucadan səsləndi, “ey şah, sənə Səbadan doğru bir xəbər gətirmişəm.”[footnoteRef:30] [Şah] məktubu alıb onu gətirənin həbs olunmasını əmr etdi. Şah ehtiyatla hərəkət etmək və həqiqəti bilmək istəyirdi, lakin hüzurda olanlar şiddətli töhmətlə dillərini açdılar və dedilər: “Bu şəxs böyük iddiaya düşüb, heyrətamiz cəsarət göstərib, qorxu və ürküsüz bütün insanların hiddətlə yanaşdığı, Bolqarıstan və Sklavoniyaya sürgün edilmiş bir şəxsin məktubunu şahın hüzuruna gətirib. Əgər ona dərhal ağır cəza verilməzsə, bu iddia getdikcə böyüyəcək.” Beləcə, vəzirlər belə bir fikir yürütdülər ki, o cəzalandırılmalı və ona işgəncə verilməlidir. Birinci işgəncəni zəncir və dartma ilə etdilər və dedilər: “Digər dostlarının adını ver ki, əzablı ağrıdan xilas olasan və yoldaşlarını təhvil ver ki, zəncir işgəncəsindən və qılınc ağrılarından xilas olasan.” Ona nə qədər işgəncə verdilər, damğa vurdular, iztirab verdilər, ancaq möhkəmlik və sükutdan başqa bir şey görmədilər, səssiz dözümdən başqa ondan bir şey ala bilmədilər. İşgəncə heç bir nəticə verməyəndə isə, onun şəklini çəkdilər, (cəlladlar onun sağında və solunda, özü isə zəncir və qandallara vurulmuş, qılınc altında kamil bir mülayimlik və təmkinlə oturmuş halda), sonra isə qətlə yetirdilər. Mən bu şəkli üzərində düşünməyə dəyər deyə göndərdim, çünki o, heyranedici bir mütilik və qəribə bir təslimiyyətlə, son dərəcə itaətkarlıqla otururdu.  [30:  Quran, 27:22] 

Əlahəzrət şah məktubun müəyyən parçalarını oxuduqda və məzmunu ilə tanış olduqda baş verənlərdən xeyli təsirlənmiş və təəssüfünü göstərmişdi, çünki əyanlar tələsmiş və çox şiddətli bir cəza vermişdilər. Hətta deyilənə görə, o üç dəfə söyləmişdir: “Sadəcə bir yazışma vasitəsi olan şəxsi kim cəzalandırır?” Sonra şah əmr verdi ki, üləmalar, hörmətli və bilikli ilahiyyatçılar o risaləyə cavab yazmalıdırlar. Lakin paytaxtın ən təcrübəli alimləri məktubun məzmunu ilə tanış olduqdan sonra əmr verdilər: “Bu şəxsin pak dinlə müxalif olması bir yana, o, adət və iman, və digər öhdəlikləri qarışdıran, sultan və əmirlərə müşkül yaradan birisidir. Ona görə də, [bu məzhəbin] aradan qaldırılması, sıxışdırılması və əzilməsi Şəriətin tələblərindən biri və doğrudan da, ən əsas vəzifədir.” 
Bu cavab şahın hüzurunda təsdiq olunmamışdı, çünki məktubun məzmunu Şəriət və ya məntiqlə heç bir ziddiyyət təşkil etmirdi, siyasi və ya hökumət məsələlərinə qarışmırdı, nə də Səltənətin taxt-tacını müdaxilə yaxud hücumla təhdid edirdi. Ona görə də, onlar məsələnin əsl mahiyyətini müzakirə etməli və aydın və açıq bir cavab yazmalı idilər ki, şübhələri dağıtsın, çətinlikləri həll etsin və hamının müzakirəsinin ən əsas nöqtəsi olsun. 
İndi isə bu risalənin bəzi parçaları yazılı şəkildə izhar olunmalıdır ki, insanlar məsələdən daha yaxşı hali olsunlar. Risalənin əvvəlində iman və iqan məsələləri barədə ərəb dilində sarsıdıcı bir parça vardı; canı Məhbubun yolunda fəda etmək; imtina və razılıq haləti; talesizlik, fəlakət, məşəqqət və bəlaların çoxluğu; düşmənlərin hiyləsi üzündən fitnə-fəsadda şübhəli bilinmək; əlahəzrət şahın hüzurunda Onun məsumluğunun bərqərar olması; asi şəxslərin etirazları və üsyankar firqənin inkarçılığı; Həzrət Babın işlərində ilahi təyidin əlamətləri; yer üzündə bir kimsənin səmavi bir şeyə qarşı durmaqda acizliyi; İlahi vəhydən Onun oyanışı və bu səbəbdən saysız-hesabsız bəlalara düşməsi; onun ilahi bəxşiş alması, ruhani fəzldən pay alması, öyrənmədən birbaşa biliklə aydınlanması; bəşərə nəsihət verilməsində, onların insani kamilliklərə nail olmağa istiqamətləndirilmələrində, onların ilahi məhəbbətlə alovlanmalarında Onun səylərinin haqlılığı; enerjinin dünyəvi səltənətdən daha böyük məqama nail olmağa yönəldilməsi; son dərəcə təslimiyyət, sədaqət və mütilik ruhunda yazılmış bəlağətli dualar və bu kimi məsələlər. Sonra O digər məsələləri fars dilində izhar edir. Onunsa forması belədir:
“Ey Allah, bu, mənim şaha göndərmək istədiyim bir məktubdur; və Sən bilirsən ki, mən ondan sənin insanlarına ədalətli davranmağından və Sənin səltənətinin sakinlərinə lütf göstərməyindən başqa bir şey istəməmişəm. Və həqiqətən, ruhuma and olsun, mən sənin istədiyindən başqa heç nə istəməmişəm, nə də Sənin qüdrətinə and olsun, Sənin istədiyindən başqa bir şey istəyirəm. Səndən, Sənin Özündən başqa bir şey istəyən varlığı məhv et. Cəlalına and olsun, Sənin razılığın mənim son ümidimdir, Sənin iradən isə Mənim istəyimin son həddidir! Elə isə, ey Allah, Sənin zənginlik ətəyindən yapışmış bu fəqirə və Səni çağıran bu müti bəndəyə rəhm eylə, zira Sən həqiqətən, Qüdrətli və Əzəmətlisən. Əlahəzrət şaha kömək et, ey Allah, Sənin bəndələrin arasında Sənin qanunlarını icra etsin, Sənin xilqətin arasında Sənin ədalətini göstərsin, ta ki o, bu məzhəbi (dini) də, onların yanında olanlar kimi, idarə etsin. Həqiqətən, Sən Qüdrətli, Qüvvətli və Hikmətlisən. 
Zamanın şahının izni və razılığına əsasən, bu şahlığın paytaxtından[footnoteRef:31] İraqi-Ərəbə üz tutdu və on iki il o ölkədə sakin oldu. Orada qaldığı müddətdə şahın hüzuruna Onun vəziyyəti barədə heç bir məlumat verilmədi, nə də xarici ölkələrə bir təqdimat edildi. Allaha təvəkkül edərək O, həmin diyarda qaldı və sonra İraqa bir dövlət məmuru gəldi və gələn kimi bu biçarələr dəstəsinə müşküllər yaratmağa başladı. Hər gün, İranın müəyyən din xadimlərinin təhriki ilə bu bəndələri təqib etdi; hərçənd onlarda Dinə yaxud dövlətə zərər vuracaq, yaxud həmvətənlərinin prinsip və adətlərinə xilaf bir şey müşahidə olunmadı. Beləliklə, bu Bəndə belə bir fikir yürütdü: “Kaş ki, günahkarların əməlləri üzündən şahın dünya nizamlı məsləhətinə zidd olan hərəkətlər meydana çıxmasın.” Ona görə də, Xarici İşlər Naziri Mirzə Sədi xana məsələnin mahiyyəti barədə qısa bir izhar ünvanlandı ki, onu şahın hüzuruna ərz etsin və o da şahın əmrinə uyğun yerinə yetirilsin. Uzun bir zaman keçdi, amma heç bir əmr çıxmadı; sonda vəziyyət elə bir həddə çatdı ki, qəflətən iğtişaş başlaması və çoxlu insan qanının tökülməsi qorxusu yarandı. Zərurətən, Allahın bəndələrinin mühafizəsi üçün, müəyyən bir sayda babi İraq hakiminə müraciət etdi. Əgər şah nə baş verdiyinə ədalətlə baxsa, onun nurlu ürəyinin güzgüsündə aydın olar ki, baş verənlər məqsədəuyğunluq baxımından edilmişdir və göründüyü qədərilə, bundan başqa çıxış yolu olmamışdır. Şah həzrətləri buna şahid ola və təsdiq edə bilər ki, bu dinin adamlarından cəmi bir neçə nəfər hansı diyarlarda olublarsa, müəyyən hakimlərin ədavəti üzündən müharibə və münaqişə atəşi yandırılması meyli olub. Lakin bu Fani Kəs İraqa gəldikdən sonra hamını iğtişaş və ədavətdən çəkindirmişdir; bu Bəndənin şahidi isə Onun hərəkətidir, zira hamı agahdır və təsdiq edər ki, O zaman İranda bu firqəyə mənsubların sayı əvvəlki vaxtlarda xeyli çox olmuşdur, amma buna baxmayaraq, heç kəs öz həddini aşmadı və heç kəsə hücum etmədi. On beş ilə yaxındır ki, hamı sakitcə davam edir, Allahın işi ilə məşğuldur və Ona təvəkkül edir, başlarına gələnləri Allahdan bilib səbrlə dözürlər. Bu Bəndənin Ədirnə adlanan bu şəhərə gəlməsindən sonra bu icmadan bir nəfər “qələbə” sözünün mənası barədə soruşdu. Müxtəlif cavablar göndərildi, və şahın hüzurunda aydın olması üçün biri də bu səhifədə veriləcək ki, bu Bəndənin nəzərində sülh və islahatdan başqa heç nə olmamışdır. Əgər bəzi ilahi lütflər layiq olmasam da Mənə əta edilmişsə də, açıq-aşkar üzə çıxmır və ən azı bu bilinməlidir ki, Allah Öz bol fəzli və haqq etmədiyim mərhəməti ilə bu Məzlumu idrak naxışından məhrum etməmişdir. “Qələbə” sözünün mənasını təsvir edən sözlər bu cür izhar olunmuşdur: [31:  Tehran] 



“Odur Allah, Ucadır O.

“Məlumdur ki, Allah (şanlıdır Onun zikri) dünyadan və onda olanlardan münəzzəhdir və “qələbə”nin mənası bu deyildir ki, kimsə kiminləsə savaşmalı ya vuruşmalıdır. “O istədiyini edir”in Rəbbi xilqətin səltənətini, torpaq və dənizi sultanlara vermişdir, onlar isə, öz rütbələrinə uyğun olaraq İlahi Qüdrətin məzhərləridir: O, həqiqətən, Qüdrətli, Hökmrandır. Lakin Allahın (şanlıdır Onun zikri) Özü üçün saxladığı şey bəndələrinin ürəkləridir ki, onlar da Allahın tərifi və Onun məhəbbətinin xəzinələri, irfan və hikmət dəfinələridirlər. Əbədi Sultanın istəyi həmişə bəndələrinin ürəklərini dünya və onda olanların təhrikindən təmizləmək olmuşdur ki, Adlar və Sifətlər Rəbbinin təcəlliləri ilə aydınlanmaq üçün hazırlansınlar. Ona görə də, ürək şəhərinə heç bir yad yol tapmamalıdır ki, Bənzərsiz Dost – yəni Onun Zatı (Ucadır O) deyil, Adlarının və Sifətlərinin təcəllisi Öz yerinə gələ bilsin, zira o Bənzərsiz Sultan daim yüksəlmək və enməyin fövqündə olmuşdur və olacaqdır. Ona görə də, bu gün “qələbə” nə kiminsə əleyhinə, nə də kiminləsə ədavət olmuş, nə də olacaqdır; əksinə, məmnunedici şey budur ki, xudbinlik və ehtirasın hökmranlığı altında olan insan ürəklərinin şəhərləri Hikmət və Nəsihət Sözünün qılıncı ilə fəth edilməlidir. Ona görə də “qələbə” arzu edən hər kəs əvvəlcə öz ürəyinin şəhərini ruhani həqiqət və Sözün qılıncı ilə fəth etməli, Allahdan başqa kimsəni zikr etməkdən qorumalıdır: bundan sonra qoy o, diqqətini başqalarının ürəklərinin şəhərlərinə döndərsin. “Qələbə” sözündən məqsəd budur: fitnə-fəsad heç vaxt Allaha xoş getməmiş və getmir, əvvəllər bəzi cahillərin etdikləri isə heç vaxt təqdir olunmamışdır. Əgər siz Onun razılığı naminə öldürülsəniz, bu sizin üçün öldürməkdən daha yaxşıdır. Bu gün Allahın dostları bəndələr arasında elə bir tərzdə üzə çıxmalıdırlar ki, hərəkətləri ilə hamını Cəlal Rəbbinin razılığına doğru yönəltsinlər. Müqəddəslik Üfüqünün Günəşinə and içirəm ki, Allahın dostları yerə və onun keçici sərvətlərinə heç vaxt əhəmiyyət verməmişlər və verməyəcəklər. Allah Öz bəndələrinin ürəklərinə həmişə diqqət vermişdir, və bu da Onun ən böyük fəzlindəndir ki, fani qəlblər dünyəvi təmtəraqdan təmizlənsinlər və arınsınlar, və əbədi məkanlara yetişsinlər. O Həqiqi Sultan isə Özü Özünə kifayətdir və heç kəsdən asılı deyil: Nə fani varlıqların məhəbbətindən ona bir fayda var, nə də onların nifrətindən Ona bir ziyan dəyər. Bütün dünyəvi məqamlar Onun vasitəsilə olur və Ona da qayıdır, Allah isə tək və yalnız Öz məqamındadır və bu məqam məkan və zamanın, zikr və bəyanın, əlamət, təsvir və tərifin, yüksəklik və alçaqlığın fövqündədir. Bunu isə Ondan və Kitabdan biliyi olan kimsədən başqa heç kəs bilmir. Ondan başqa Allah yoxdur, Qüdrətli, Kəramətli.” Son
“Lakin gözəl əməllər bundan asılıdır ki, şah özü ədalət və iltifatlı nəzərlə o məsələyə baxmalıdır, dəlil və sübutu olmayan müəyyən şəxslərin təqdimatı ilə kifayətlənməməlidir. Biz Allahdan diləyirik ki, Öz istədiyində şahı qüvvətləndirsin: Onunsa istədiyi aləmlərin istəyi olmalıdır. 
Bundan sonra onlar bu Bəndəni İstanbula çağırdılar. Biz bir neçə fəqir talesizlə o şəhərə yetişdik və gəlişimizdən sonra bir kimsə ilə ünsiyyət etmədik, zira [onlara]deyəcəyimiz bir şey yox idi və hamıya dəlillə bircə şeyi göstərmək istəyirdik ki, bu Bəndənin fəsad törətmək fikri olmamış və fəsadçılarla da heç vaxt təması olmamışdır. Ruhunu tərif etmək üçün hər şeyin dil açdığı Kəsə and olsun, hər hansı bir istiqamətə üz tutmaq da bəzi şərtlər üzündən çox çətin idi; lakin bu şeylər insanların həyatını qorumaq üçün edilirdi. Həqiqətən, Rəbbim Mənim qəlbimdəkiləri bilir və O, həqiqətən, dediklərimə şahiddir. Adil hökmdar yer üzündə Allahın kölgəsidir; hamı onun ədalətinin kölgəsinə sığınmalı və onun lütfünün altında rahatlanmalıdır. Bura şəxsiyyətlərin yaxud kimlərisə buraxıb digərlərini töhmətləndirmək yeri deyil; çünki kölgənin özü o kölgəni salanın kim olduğunu bildirir. Allah (şanlıdır Onun zikri) Özünü aləmlərin Rəbbi adlandırmışdır, çünki O hamını bəsləmişdir və bəsləyir; fani varlıqların fövqündə olan lütfü və aləmlərdən üstün olan mərhəməti ucadır Onun. 
Bu kifayət qədər aydındır ki, insanların təsəvvürünə görə istər haqq, istər nahaqq olsun, bu icma həqiqi bir din kimi qəbul etdikləri dinlə məşhurdurlar və buna görə malik olduqları hər şeyi itiriblər və Allahın yanında olanları axtarıblar. Mərhəmətli Allaha məhəbbət yolunda həyatdan bu cür imtina onların iddia etdiklərinə dəqiq bir sübut və bəlağətli bir dəlildir. Nə vaxtsa görünübmü ki, ağlı başında olan bir insan həyatını verdiyi həqiqət üçün bir dəlil və sübut olmadan öz canından keçsin? Əgər deyilsə ki, “bu insanlar dəlidir,” onda bu da tutarsızdır, çünki bu bir-iki nəfərlə məhdudlaşan bir təzahür deyil, ilahi hikmət kövsərindən içib məst olmuş, Yarın yolunda şəhidlik meydanına cani-dildən tələsən və hər cür zümrədən olan çoxsaylı insan var. Əgər Allah xatirinə hər şeylərini tərk etmiş, Onun yolunda canlarını və mallarını vermiş bu şəxslər yalançıdırlarsa, onda başqalarının Şahın hüzurunda ortalığa qoymaq istədikləri ilə bağlı təsdiq etdikləri şeyin həqiqəti hansı dəlil və sübutla təsdiq oluna bilər? 
Hərçənd mərhum Hacı Seyid Məhəmməd (Allah onun məqamını ucaltsın və Öz rəhmət və əfv dənizində qərq etsin), dövrün ən alim müctəhidlərindən biri, müasirləri arasında ən mömini və pəhrizkarı idi, onun dəyərinin şəfəqi elə bir dərəcədə idi ki, yaradılmışlar onun tərif və mədhindən bəhs edirdilər, onun zahidlik və dindarlığını inamla təsdiq edirdilər, amma ruslarla müharibədə çox şeyindən keçdi və kiçik bir döyüşdən sonra geri dündü, hərçənd o özü cihad elan etmişdi və Dini dəstəkləmək üçün parlaq bayraqla vətənindən getmişdi. Kaş ki o örtücü güc çəkilərdi və gözdən gizli olan şey üzə çıxardı!
Bu dinə gəldikdə isə, iyirmi ildən yuxarıdır ki, onlar şahın şiddətli qəzəbinə görə gecə-gündüz məşəqqətlərə məruz qalıblar və şahın qeyz fırtınasının zərbələridən hər biri ayrı-ayrı ölkələrə atılıblar. Nə qədər uşaq atasız qalmışdır! Nə qədər ata övladsız qalmışdır! Nə qədər analar qorxu və vahimədən öldürülmüş övladlarının üstündə ağlamağa cürət etməmişlər! Bunların çoxu Allahın o bəndələrindən idilər ki, axşam sərvət və bolluq içində idilər, səhər artıq son dərəcə yoxsulluq və səfalətə düşmüşdülər! Onların qanına boyanmamış bir torpaq qalmadı, fəryadlarının ucalmadığı bir hava yoxdu. Və bu bir neçə il ərzində qəzavü-qədər buludlarından bəla oxları dayanmadan yağış kimi yağmışdır. Amma bütün bu sınaq və müsibətlərə baxmayaraq, onların ürəklərində ilahi məhəbbət atəşi elə yandı ki, onlar tikə-tikə doğransalar da, bütün yer üzü sakinlərinin Məhbubunun məhəbbətindən imtina etməzdilər; xeyr, bütün qəlbləri ilə onlar Allahın yolundan başlarına gələnlərə can atır və ümid edirlər. 
Ey şah! Mərhəmətlinin rəhmət küləkləri bu bəndələri bürümüş və onları Tövhid diyarına çəkmişdir – “vəfalı aşiq hər halı ilə bəllidir” – lakin İranın bəzi alimləri Zamanın Hökmdarının nurlu ürəyini Mərhəmətlinin hərəminə daxil olmaq izni verilmiş və Hikmət Kəbəsinə yön almış kəslər barədə narahat etmişlər. Kaş dünya nəzmini hökm edən şah bu Bəndənin o alimlərlə görüşməsi və əlahəzrət şahın hüzurunda dəlil və sübutlar gətirməsi barədə qərar verərdi! Bu Bəndə hazırdır və Allahdan ümid edir ki, belə bir məclis qurulsun ki, məsələnin həqiqəti əlahəzrət şahın hüzurunda aydın və aşkar olsun. Sonra isə qərar sənin əlindədir və mən sənin hökmranlıq taxtının qarşısında durmağa hazıram; sonra isə Mənim lehimə ya əleyhimə hökm ver. Mərhəmətli Rəbb mövcudatın qoşunları arasında daimi sübut olan Furqanda buyurur, “əgər doğru deyirsinizsə, ölüm diləyin.”[footnoteRef:32] O bəyan etmişdir ki, ölüm arzulamaq səmimiliyin sübutudur; Şahın nurlu fikrində bu aydın olacaq ki, bu gün yer üzü sakinlərinin sitayiş etdikləri Kəsin yolunda həyatlarını verənlər hansı firqədir. Əgər bu insanların onların kim olduqları ilə bağlı ehkam kitabları Onun (Ucadır O) yolunda tökülən qanla yazılmış olsaydı, bəşərin arasında saysız-hesabsız kitablar meydana çıxar və görünərdi.  [32:  Quran, 2:88 və 62:6] 

Elə isə, kimsə sözləri ilə əməlləri uyğun olan bu insanları necə dana bilər və o kəsləri qəbul edər ki, Hökmran Allahın yolunda həzz aldıqları hörmətin zərrəsindən belə keçməmişlər və keçməzlər?
İranın bu Bəndəni inkar edən bəzi müctəhidləri nə vaxtsa Onu nə görüblər, nə də Onunla görüşüblər, hətta Onun niyyətindən də xəbərləri olmayıb: bununla belə, onlar istədiklərini dedilər və istədiklərini də edirlər. Hər bir iddia sübut tələb edir, sadəcə təsdiqlə yaxud zahidlik geyimi geyməklə onu bərqərar etmək olmaz.
(Allahın bərəkəti onun üzərinə olsun) Fatimənin Gizli Kitabının məzmunundan burada yerinə düşən bəzi parçalarının tərcüməsi fars dilində təqdim ediləcək ki, indi gizli qalmış bəzi şeylər şahın hüzurunda açılsın. Yuxarıda qeyd edilən kitabda (bu gün Gizli Kəlamlar adlanır) xitab edilən insanlar o kəslərdir ki, zahirən elm və möminliyi ilə tanınırlar, batində isə ehtiras və şəhvətlərinin köləsidirlər. O buyurur: 
“Ey elmli tanınan cahillər! Nə üçün zahirdə çobanlıq iddiası edirsiniz, lakin batində qoyunlarıma canavar olursunuz. Siz parlaqlığı və işığı ilə Mənim şəhər və diyarımın karvanlarını yoldan azdırıb ölümə sürükləyən yalançı dan ulduzuna bənzəyirsiniz.” 
Eynilə O buyurur:
“Ey zahirdə bəzənmiş, batində əskiklər! Siz duru, lakin acı suya bənzəyirsiniz ki, zahirdə çox lətif və gözəl görünür, lakin ilahi dad sərrafı onun bir damlasını belə qəbul etməz. Bəli, Günəş işığı həm torpaqda, həm də aynada təcəlli edir, lakin bu təcəllinin fərqi yerdən ta Fərqidan ulduzuna qədərdir, bəlkə də bu fərq intəhasızdır.”
Eynilə O buyurur:
“Ey həvəsin cövhəri! Neçə səhərlər Laməkanın məşriqindən sənin mənzilinə gəldim və səni rahatlıq yatağında Mənimlə deyil, başqası ilə məşğul gördüm. Onda bir ruh şimşəyi kimi İzzət Səltənətinin çadırına qayıtdım. Və öz yaxınımdakı müqəddəslik qoşunlarına bir şey söyləmədim.”
Eynilə O buyurur:
“Ey dünya köləsi! Çox səhərlər İnayətimin nəsimi sənin üzərinə əsdi. Səni qəflət yatağında yatmış gördü. Sənin bu halına ağlayaraq geri döndü.”
Son
Ona görə də şahın ədaləti qarşısında düşmənin bəyanı kifayət sayılmamalıdır. Yalanla doğrunu ayırd edən Furqanda O buyurur, “Ey iman gətirənlər, əgər bir fəsadçı sizə bir xəbər gətirsə, (onu) araşdırın. Yoxsa bilmədən bir qövmə pislik edər, sonra da bunun peşmançılığını çəkərsiniz.”[footnoteRef:33] Qüdsi hədisdə isə belə buyurulur ki, “böhtançıya etibar etməyin.” Məsələ bəzi müctəhidlər tərəfindən düzgün anlaşılmamış, nə də onlar bu Bəndəni görmüşlər. Lakin Onu görmüş şəxslər şəhadət verirlər ki, bu Bəndə Allahın Kitabda əmr etdiklərinə xilaf bir şey söyləməmişdir və bu mübarək ayəni oxuyurlar: O buyurur (Ucadır O) “Yalnız Allaha, bizə nazil edilənə və bizdən əvvəl nazil edilənlərə iman gətirdiyimizə... görəmi bizi danırsınız?”[footnoteRef:34] [33:  Quran, 49:6]  [34:  Quran, 5:59] 

Ey zamanın padşahı! Bu sərgərdanların gözləri dönür və Mərhəmətli Kəsin mərhəmətinə tərəf baxır və mütləq, bu bəlalardan sonra ən böyük mərhəmət gələr və bu ən ağır əziyyətlər böyük rahatlıqla əvəz olunar. Amma Biz buna ümid edirik ki, əlahəzrət şah özü diqqətini bu məsələlərə yönəldəcək və bu Bizim ürəklərimizdə ümid səbəbi olar. Və bu təmiz bir xeyirdir ki, təqdim edilmişdir və Allahın şəhadəti yetər. 
Həmd olsun Sənə, İlahi! Ey Allah, Mən şəhadət verirəm ki, şahın ürəyi Sənin barmaqların arasındadır: Əgər istəyirsən, Ey Allah, onu mərhəmət və lütf tərəfinə döndər: həqiqətən, Sən Uca, Qüdrətli və Xeyirxahsan: Səndən başqa Allah yoxdur, kömək umulan Qüdrətli!
Üləmaların savadına gəldikdə, O buyurur: “Gərək insanlar fəqihlər arasında nəfsini qoruyan, dininə riayət edən, ehtirasına müqavimət göstərən və Rəbbinin əmrinə itaət edənlərin ardınca sona qədər getsinlər. Əgər zamanın hökmdarı ilahi ilham alıcısının dilindən çıxan bu bəyana diqqət edərsə, görər ki, öncə qeyd edilən hədisdən gələn keyfiyyətlərlə səciyyələnənlərə kibriti-əhmərdən də nadir rast gəlinir. Ona görə də, hər kəsin elm iddiası nə olmuş, nə də eşidilmişdir. 
Sonrakı zamanların fəqihlərini də eynilə təsvir edərkən O buyurur: “O zamanın fəqihləri göy qübbəsi altında ən şər fəqihlərdir: fitnə-fəsad onlardan çıxır və onlara da qayıdır.”[footnoteRef:35] [35:  Əllamə Məclisi, “Bihar-ul-Ənvar” cild 52, bab 25] 

Əgər kimsə bu hədisləri inkar edərsə, onu bərqərar (isbat) etmək bu Bəndəyə düşər; lakin Bizim məqsədimiz müxtəsərlik olduğundan, mötəbərlik barədə təfərrüatlar təqdim olunmamışdır. 
İmtina piyaləsindən içmiş müctəhidlər heç vaxt bu Bəndəyə mane olmamışlar, hətta mərhum Şeyx Mürtəza (Allah onun məqamını yüksəltsin və Öz fəzl qübbəsi altında oturtsun) İraqda olduğumuz günlərdə Bizə məhəbbət göstərərdi və bu məsələ barəsində Allah izn vermədiyi müddətcə danışmazdı. Biz Öz istədiyində və bəyəndiyində hamıya kömək etməsini Allahdan diləyirik. 
İndi bütün insanlar bütün o məsələlərə göz yummuşlar və bu icmanı təqib etməyə and içmişlər; belə ki, şahın şəfqət kölgəsində yer alan və bol nemət-bərəkətlər içində üzən bəzi şəxslərdən “Şahın lütfləri qarşılığında siz hansı xidmətləri göstərmisiniz? Hansısa bir müdrik siyasətinizlə [onun] ölkələrinə bir ölkə qatmışsınızmı? Siz insanlara rahatlıq gətirən, səltənəti çiçəkləndirən, dövlətin gözəl adının davam etməsinə yardım edən bir şey etmisinizmi?” deyə soruşulsa, onların bundan başqa cavabları olmayacaq ki, doğru-yalan, onlar şahın hüzurunda bir sıra insanları babi kimi qələmə verəcəklər və bununla da qətliam və talanla məşğul olacaqlar; hətta Təbrizdə və başqa yerlərdə onlar bəzilərini satmış və xeyli sərvət almışlar; və bu heç vaxt şahın hüzuruna ərz olunmamışdır. Bütün bunlar məhz buna görə baş vermişdir ki, onlar bu bədbəxt və yazıq insanları köməksiz görmüşlər. Onlar vacib məsələləri buraxıblar və bu yazıq fəqirlərin üstünə düşüblər. 
Çoxlu təriqətlər və müxtəlif tayfalar şahın kölgəsində sakitlikdə yaşayırlar və onlardan biri də bu insanlardır. Bu yaxşı olmazdımı ki, şahın ətrafında olanların yüksək səyləri və alicənablığı bu cür müşahidə olunsun: ki, onların bütün firqələr üçün planları olmalıdır ki, onlar şahın kölgəsi altına gəlsinlər və onlar hamının arasında ədalətlə idarə etsinlər? Allahın əmrlərini həyata keçirmək xalis ədalətdir və hamı bundan məmnundur; xeyr, Allahın əmrləri Onun yaratdıqlarının hifzi üçün daim bir alət və vasitə olmuş və olacaqdır və necə ki O (ucadır O) buyurur: “Və əvəz çıxmaqda sizə həyat var, ey ağıl sahibləri.”[footnoteRef:36] Lakin bu, şahın ədalətindən çox uzaqdır ki, bir nəfərin səhvinə görə çox sayda insan qəzəb hədəfi olsun. Allah (şanlıdır Onun zikri) buyurur: “Heç kəs başqasının yükünü çəkməməlidir.”[footnoteRef:37] Və bu kifayət qədər aydındır ki, hər bir icmada alim və cahil, müdrik və nadan, günahkar və mömin olub və olacaq. İyrənc hərəkəti isə müdrik insan törətməz. Çünki müdrik insan ya dünyanı istəyir, ya da onu tərk edir. Əgər o, dünyanı tərk edirsə, onda, Allahdan başqa heç nəyi nəzərə almayacaq, bundan əlavə, Allah xofu qadağan olunmuş və töhmət gətirən hərəkətdən onu saxlayacaq. Əgər o, dünyanı istəyirsə, mütləq o, Allahın bəndələrinin ikrahına səbəb olacaq hərəkətləri etməyəcək və bütün diyarlarda sakin olanlara vəhşət doğuracaq əməllər etməyəcək; əksinə elə əməllər edəcək ki, bəşərin cəlb olunmasına səbəb olacaq. Beləliklə, bu sübut olunmuşdur ki, iyrənc hərəkətlər ancaq cahil şəxslər tərəfindən törədilmiş və törədiləcəkdir. Biz Allahdan diləyirik ki, bəndələrini Ondan başqalarını sevməkdən saxlasın və onu Ona yaxınlaşdırsın: Onun, həqiqətən, qüdrəti hər şeyə yetər.  [36:  Quran, 2:179]  [37:  Quran, 6:164, 17:15, 35:18, 39:7, 53:38] 

Həmd olsun Sənə, Ey Allahım! İlahi, Sən mənim fəryadımı eşidirsən, vəziyyətimi, sıxıntı və müsibətimi görürsən və qəlbimdə olanları bilirsən. Əgər sənin xatirinə mənim çağırışım səmimidirsə, Öz yaratdıqlarını onunla Səni tanımaq səmasının üfüqünə cəzb et və şahı Öz Mərhəmət adının taxtının sağ tərəfinə döndər; sonra isə ona, ey mənim Allahım, Sənin lütf göyündən və mərhəmət buludlarından yağan bərəkəti bəxş eylə ki, o, malik olduqlarından əlini üzsün və Sənin nemət diyarlarına tərəf dönsün. Ya Rəbb, bəndələrin arasında zülm olunanları dəstəkləməkdə və Sənin Sözünü Sənin insanların arasında yüksəltməkdə ona kömək et; sonra ona görünən və görünməyənlərin qoşunu ilə yardım et ki, o, şəhərləri Sənin adınla fəth etsin və Sənin qüvvət və hakimiyyətinlə yer üzündə olanların hamısını idarə etsin, ey yaradılış səltənəti əlində olan Kəs! Və Sən həqiqətən, həm əvvəldə, həm də sonda idarə edən Kəssən: Səndən, Qüdrətli, Qüvvətli və Hikmətlidən başqa Allah yoxdur.
Onlar məsələləri şahın hüzurundə elə yanlış təqdim ediblər ki, əgər bu məzhəbdən olan bir kimsədən bəd əməl çıxmışsa, onlar onu bu bəndələrin dininin bir hissəsi hesab edirlər. Lakin Özündən başqa Allah olmayan Allaha and olsun, bu Bəndə xətalar törətməyi bəyənməmişdir və o ki qaldı Allahın Kitabında aydın şəkildə qadağan olunmuş şeylər[footnoteRef:38] ola! Allah insanlara şərab içməyi haram buyurmuşdur və onun qanunsuzluğu Allahın Kitabında nazil olmuş və yazılmışdır, zamanın üləmaları isə (Allah onlar kimilərin sayını artırsın) bu ikrah doğuran hərəkəti insanlara yekdilliklə qadağan etmişlər. Bununla belə, bəziləri bunu edirlər. İndi ki, bu hərəkətin cəzası bu qafil insanların üzərinə düşür, müqəddəslik cəlalının təzahürləri olanlar isə pak və ləkəsiz qalmaqda [davam edirlər]. Onların təmizliyinə görünən və görünməz olsun – bütün Varlıq şəhadət verir.  [38:  Quran, 5:90] 

Bəli, Allahın bu bəndələri Allahı “O istədiyini edir və istədiyinə hökm verir”[footnoteRef:39] kimi qəbul edirlər. Allahdan başqa çəkiləcək ya qaçacaq bir yol yoxdur və ondan başqa nə bir sığınacaq, nə də bir pənah var. İstər alim, istər cahil olsun, insanların iradı etibar ediləsi bir şey olmamış və olmayacaqdır. Birlik Dəryasının gövhərləri olan peyğəmbərlərin özləri insanların nifrət və hücum hədəfi olublar; o ki qaldı bu bəndələr ola. Necə ki O buyurur: “Hər ümmət öz elçilərini yaxalamağa qəsd edirdi. Onlar həqiqətin yalan olduğunu sübuta yetirmək üçün batil sözlərlə mübahisə aparırdılar.”[footnoteRef:40] Eynilə O buyurur: “onlara elə bir elçi gəlməzdi ki, ona istehza etməsinlər.”[footnoteRef:41] Peyğəmbərlərin Möhürünün, Seçilmişlərin Sultanının zühuruna baxın; Həqiqət Günəşi Hicaz üfüqündən doğduqdan sonra şər əhlinin əlindən Cəlal Rəbbinin Qüdrət Məzhərinin başına nə zülmlər gətirilmədi! İnsanlar o qədər qafil idilər ki, onlar o Müqəddəs Zatı narahat etməyi ən böyük xeyir əməllərdən və Uca Allaha yaxınlaşmaq vasitəsi hesab edirdilər. O dövrdə, ilk illərdə zamanın üləmaları, istər xristian, istərsə də yəhudilər, o Ən Yüksək Üfüqün Günəşindən üz döndərdilər; o şəxslərin üz döndərmələrinin ardınca, istər fəqir, istərsə də nəciblər, Mənəvi Üfüqün Günəşinin nurunu söndürmək üçün qurşaqlarını bərkitdilər. Hamının adları kitablarda yazılmışdır; onların arasında Vəhb ibn Rahib, Kəəb ibn Əşrəf, Abdullah (ibn) Übəyy, və onlar kimiləri vardı; Sonda məsələ o nöqtəyə çatdı ki, onlar o Müqəddəs Zatın qanını tökmək üçün məşvərət yığıncağı çağırdılar, necə ki, Allah (şanlıdır Onun zikri) bəyan etmişdir: “Bir zaman kafirlər səni həbs etmək, öldürmək və ya (yurdundan) qovmaq üçün sənə qarşı hiylə qururdular. Onlar hiylə işlətdilər, Allah da hiylə işlətdi. Allah hiylə işlədənlərin ən yaxşısıdır.”[footnoteRef:42] Eynilə O buyurur: “Əgər onların üz döndərməsi sənə ağır gəlirsə, onda bacarırsansa, yerin içinə (enə biləcəyin) bir lağım və göyə (çıxa biləcəyin) bir nərdivan tap ki, onlara bir möcüzə gətirəsən. Əgər Allah istəsəydi onları toplayıb doğru yola yönəldərdi. Elə isə cahillərdən olma!”[footnoteRef:43] Allaha and olsun, Allaha yaxınların ürəkləri bu iki ayənin mənasından yanır; lakin Bizə çatdırılan bu kimi məsələlər nəzərdən qaçmışdır, insanlar isə nə düşünmüşlər, nə də düşünürlər ki, ilahi nurlar məşriqinin zühurunda Allahın bəndələrinin üz döndərmələrinin səbəbi nə idi.  [39:  Quran, 2:253, 3:40, 22:14, 22:18]  [40:  Quran, 40:5]  [41:  Quran, 15:11, 36:30]  [42:  Quran, 8:30]  [43:  Quran, 6:35] 

Eləcə də, Peyğəmbərlərin Möhüründən əvvəl Məryəm oğlu İsaya bax. Mərhəmətlinin o Məzhərinin zühurundan sonra bütün üləmalar o İman Cövhərini küfrdə və asilikdə günahlandırdılar; sonda o dövrün üləmalarının başçısı olan Hanan və eynilə də ən bilgili hakim olan Qayafanın[footnoteRef:44] razılığı ilə O Müqəddəs Kəsə elə divan tutdular ki, qələm xəcalət çəkir və onu təkrar təsvir etməkdə acizdir. Yeri Onun başına dar etdilər və sonda Allah Onu göyə apardı. Amma peyğəmbərlərin təfərrüatlı hekayəsi verilsə, yorğunluq gətirməsindən ehtiyat edilir.  [44:  Bax: İncil, Yəhya, 11:49-50; Həvarilərin işləri, 4:6-10; 18:13-28; ] 

Ey Şah, əgər izin versəydin, əlahəzrətə bir şey göndərərdik ki, onunla gözlər təravətlənər, ruhlar sakitləşər, hər bir ədalətli insan əmin olar ki, Kitabın biliyi Onun [Həzrət Bəhaullah] yanındadır. Cahillər üz döndərməsəydilər və üləmaların da tərs korluğu olmasaydı, həqiqətən, elə bir söhbət açardım ki, ondan ürəklər şadlanar və havaya uçardılar ki, o havanın küləklərindən “Ondan başqa Allah yoxdur” zümzüməsi eşidilərdi. Lakin indi vaxt imkan vermədiyindən, dil bəyandan qalır və elan piyaləsi Allahın Öz qüdrəti ilə açacağı vaxta qədər möhürlənir: Həqiqətən, O Qüdrətli və Qüvvətlidir.
Həmd olsun Sənə, ey Allah! Ey mənim Allahım, Sənin göylərdə və yerdə olanları tabe edən adınla Səndən diləyirəm ki, Öz dininin çırağını qüvvət və lütf şüşəsi ilə saxlayasan, ta ki inkar küləkləri Sənin hökmran Adının sirlərindən qafil olanların diyarından onun yanından ötməsin: sonra isə onun nurunu Öz hikmətinin yağı ilə artır. Həqiqətən, Sən Öz yerində və göyündə olan hər kəsin üzərində İqtidar Sahibisən. 
İlahi, Səni and verirəm o ilahi Sözə ki, “Ən Möhkəm Dəstəkdən”[footnoteRef:45] yapışanlardan başqa yerdə və göydə olanların hamısı ondan qorxur – Məni Öz yaratdıqların arasında tərk etmə. Məni Öz yanına qaldır və Məni Öz mərhəmət kölgənə daxil eylə, Öz fəzlinin xalis şərabından içir ki, Sənin cəlal çadırın və lütfünün qübbəsi altında sakin olum. Həqiqətən, Sən istəyinə gücü yetənsən və həqiqətən, Sən Qoruyucu və Öz-Özünə Kifayət edənsən. [45:  Quran, 2:256; 31:22] 

Ey Şah! Ədalət çırağı söndürülür, hər yanda təqib atəşləri yandırılır ki, sonda Mənim adamlarımı əsir etsinlər. Bu, Allahın yolunda sarsıdılmış ilk şərəf deyil. Hər kəs gərək Peyğəmbərin qohumlarının başına gələnlərə baxsın və xatırlasın ki, insanlar onları necə əsir etdilər və böyük Şama gətirdilər; onların arasında abidlərin Şahzadəsi, seçilmişlərin Dayağı, aşiqlərin Pənahı (ondan başqa hamının ruhu ona fəda olsun) da vardı. Onlara deyildi: “Siz xəvaricsinizmi?” O dedi, “xeyr, Allaha and olsun, biz Allaha və Onun əlamətlərinə inanmış bəndələrik, iman dişi bizimlə ağarıb gülür, Mərhəmətlinin əlaməti işıq saçır; bizim zikrimizlə əl-Bətha[footnoteRef:46] yayılır, yerlə göy arasına girən qaranlıq qovulur. Deyildi: “Allahın icazə verdiyini siz qadağanmı etmiş, Allahın qadağan etdiyinə iznmi vermişsiniz?” O dedi: “Allahın hökmlərinə riayət edənlərdən birincisi bizik: Biz Əzəlinin əlamətləri və ümmətlər arasında Onun zikriyik.” Deyildi: “Siz Quranı tərkmi etmisiniz?” O dedi, “Mərhəmətli onu bizim vasitəmizlə nazil etdi; biz Cəlal Sahibinin Öz yaratdıqları arasında güclü küləkləriyik; biz, vasitəsilə öldükdən sonra Onun yeri canlandırdığı ən qüdrətli Dəryadan qalxmış çaylarıq. Onun əlamətləri bizdən nüfuz edir, Onun dəlilləri zahir olur, nişanələri üzə çıxır; Onun sirləri və gizlinləri bizim yanımızdadır.” Deyildi: “Elə isə, siz hansı səhvə görə bəlaya düşmüsünüz?” O dedi, “Allaha məhəbbət və Ondan başqa hamıdan əl üzdüyümüzə görə.” [46:  Məkkə] 

Həqiqətən, Biz onun ifadələrini təkrar etmədik (salam və salavat olsun ona), bəlkə onun sözlərində gizlənmiş Həyat Dənizindən bir damla zahir etdik ki, bununla irəli gedənlər yaşasınlar və şər və ən rəzil adamların əlindən Allahın etibarlı bəndələrinin başına gələnlərdən agah olsunlar. Və bu gün Biz keçmiş zamanlarda ədalətsiz hərəkət edənləri qınayan insanları görürük, o zaman ki, özləri zülm edənlərdən daha şiddətli zülm edirlər, amma bunu bilmirlər. Allaha and olsun, mən fəsad istəmirəm, ancaq Allahın bəndələrini Dəvət Gününün Sultanı Allaha yaxınlaşmaqdan geri qoyan hər şeydən paklanmalarını istəyirəm. 

Mən yatağımda yatmışdım: Mərhəmətli Rəbbimin nəsimləri Mənim üzərimdən əsdi və Məni yuxudan oyatdı. Buna Onun Qüdrət səltənətləri və Mələkutunun sakinləri, Onun Cəlal şəhərlərində yaşayanlar, Onun Özü, Haqq şəhadət verir. Mən nə Onun yolundakı fəlakətlərdən, nə də Onun məhəbbəti və Onun razılığı uğrunda bəlalardan bezaram. Allah bəlanı bu yaşıl çəmənlik üçün bir səhər yağmuru, Özünün yeri və göyü işıqlandıran çırağı üçün bir kibrit edib.
Kiminsə malik olduğu sərvət ona qalacaqmı yaxud onun kəkilindən tutulanda ona bir faydası olacaq? Qəbir daşı altında yatan və torpaqla qucaqlaşanlara baxanda sultanın kəllə sümüklərini qulun oynaq sümüklərindən ayırmaq olarmı? Sultanlar Sultanına and olsun ki, yox! Yaxud da, o, hakimi çobandan ayıra bilir, ya zəngin və varlı birini ayaqqabısı və həsiri olmayandan ayırd edir? Allaha and olsun, adil olan və dürüst mühakimə edənlərdən başqa fərqlər aradan götürülür. Haradadır müctəhidlər, üləmalar, əsilzadələr? Haradadır onların baxış itiliyi, nəzər kəskinliyi, anlayış lətifliyi, düşüncə sağlamlığı? Haradadır onların gizli xəzinələri və açıq bər-bəzəkləri, zinətli taxtları, zəngin yataqları? Əfsus! Hamısı viran oldu, Allahın hökmü onları ovulmuş torpağa döndərdi. Yığdıqları boşaldı, topladıqları dağıldı, gizlətdikləri yox olub getdi. Vəziyyətləri elə oldu ki, boş yerlərindən, açıq damlarından, qoparılmış dirəklərindən, yeni şeylərinin köhnəlməsindən başqa bir şey görməzsən. Bəsirətli insana gəlincə, həqiqətən, var-dövlət onu sona baxmaqdan sapdırmaz; ehtiyatlı insanı isə sərvət Zəngin və Uca Allaha üz tutmaqdan saxlaya bilməz. Günəşin düşdüyü hər yerə hökm edən, israfçılıq edən və dünyada və onda yaradılmış ən maraqlı şeyləri axtaran kəs haradadır? Qara eskadronun və sarı bayrağın amiri haradadır? Zəvraya[footnoteRef:47] hökm edən, böyük Şamda ədalətsizlik edən kəs haradadır? Kərəmi qarşısında xəzinələrin qorxduğu, səxavət və əliaçıqlığı qarşısında dəryanın özünü itirdiyi kəs haradadır? Qolu üsyanla uzanan, ürəyi Mərhəmətlidən dönən kəs haradadır? Ləzzət seçimi edən və nəfsi-həva meyvələrini götürən kəs haradadır? Gəlin otaqlarının xanımları və gözəllik sahibləri haradadır? Haradadır onların yellənən budaqları və yayılan qolları, uca sarayları və sarmaşıqlı bağları? Haradadır onların rəvan aşılan tağları, nəsimlərinin mülayimliyi, sularının zümzüməsi, küləklərinin vıyıltısı, göyərçinlərinin qurultusu, ağaclarının xışıltısı? Haradadır onların gülüşən ürəkləri, təbəssüm edən dişləri? Vay onların halına! Onlar uçuruma düşüblər, çınqıllara yoldaş olublar; bu gün onlar xatırlanmır, onlardan kimsə danışmır; onlardan nə bir xəbər, nə bir işarət var. İnsanlar bunu gördükləri halda mübahisəmi edəcəklər? Bildikləri halda bunu inkarmı edəcəklər? Mən bilmirəm, onlar hansı vadidə azıb qalıblar: görmürlərmi ki, ayrılırlar və qayıtmırlar? Onlar nə qədər yüksək və aşağı ölkələrdə məşhur olacaqlar, düşüb-qalxacaqlar? “Möminlər üçün o vaxt yetişməyibmi ki, Allahı zikr etmək üçün ürəkləri müti olsun?”[footnoteRef:48] Xoş o kəsin halına ki demişdir və deyər: “Bəli, ya Rəbb, vaxt yetişib və gəlib,” o kəs ki, var olan hər şeydən üzülüb. Əfsus! Allahın fəzli və lütfündən başqa, nə əkilibsə, o da biçilib və nə qoyulubsa, o da götürülür. Cəlal pərdəsinin Qüdrətli və Ulu Rəbbinin Mələkutuna yüksəlməsinə mane ola bilmədiyi Kəsi yer anlaya bilmişmi? Bizim yaxşı bir işimiz varmı ki, onunla qüsurlar aradan qalxsın ya bizi əmrlə Rəbbinə yaxınlaşdırsın? Biz Allahdan diləyirik ki, Bizimlə ədaləti ilə deyil, lütfü ilə rəftar etsin və Bizi Ona tərəf dönənlərdən və Ondan başqa hər şeydən ayrılanlardan etsin.  [47:  Bağdad]  [48:  Quran, 57:16] 

Ey şah, Mən Allah yolunda heç bir gözün görmədiklərini, heç bir qulağın eşitmədiklərini görmüşəm. Dostlar Məni danıblar; yollarım daralıb; əmin-amanlıq hovuzu quruyub; rahatlıq çəməni yanıb saralıb. Nə qədər fəlakətlər üstümüzə yağıb, nə qədər də yağacaq! Mən Qüdrətli və Kəramətliyə tərəf gedirəm, arxamca isə əfi ilan sürünür. Gözlərimdən axan sellər yatağımı isladıb; lakin Mən özümə görə kədərlənmirəm. Allaha and olsun, başım Rəbbinin məhəbbəti naminə nizəyə can atır, və bir ağacın yanından keçərkən ürəyim ona xitab edərək “Ah, kaş sən mənim adıma kəsilərdin və mənim bədənim Rəbbimin yolunda sənin üstündə çarmıxa çəkilərdi” deməmiş keçməmişəm; bəli, Mən insanlığın sərxoşluq içində azdığını görürəm, amma onlar bunu bilmirlər: onlar ehtiraslarını yüksəldiblər, Allahı bir kənara qoyublar, elə bil Allahın hökmünü bir istehza, oyun-oyuncaq sanırlar. Və elə bilirlər ki, yaxşı iş görürlər, və əmin-amanlıq qalasında lövbər salıblar. Məsələ onların güman etdikləri kimi deyil: onlar sabah bu gün dandıqlarını görərlər. 
Biz bu ən ucqar sürgün yerindən[footnoteRef:49] Əkka məhbəsinə köçmək ərəfəsindəyik. Dediklərinə görə, bu, dünyanın ən xaraba şəhəri, görünüşcə ən çirkin, iqliminə görə ən iyrənc, suyu ən çirkli bir yerdir; sanki bu bayquş yuvası imiş; o bölgələrdə onun ulamasından başqa bir şey eşidilmir. Və onlar bu Bəndəni orada həbsə salmaq, yumşaqlıq qapılarını üzümüzə bağlamaq, ömrümüzün bu qalan günlərində dünyanın yaxşı şeylərindən Bizi məhrum etmək istəyirlər. Allaha and olsun, yorğunluq məni üzsə də, aclıq Məni məhv etsə də, yatağım daş parçası, yoldaşım çöllərin vəhşi heyvanları olsa da, geri durmayacağam, qəti və qərarlılar kimi, Əzəliyət Hökmdarı, ümmətlərin Maliki Allahın gücü ilə səbrli olacağam; və bütün şəraitlərdə Allaha şükr edirəm. Biz Onun fəzli ilə (Ucadır O) bu məhbəsdə boynumuzun zəncirlərdən və qandallardan azad olacağına ümid edirik; ki, bütün səmimi üzləri Qüdrətli və Kəramətli Kəsə döndərəcəkdir. O, həqiqətən, Ona dua edənlərə cavab verir və Onu çağıranlara yaxındır. Biz Ondan diləyirik ki, bu qaranlıq fəlakəti Öz övliyalarının bədənləri üçün qalxan etsin, bununla onları iti qılınclardan və xəncərlərdən qorusun. Onun nuru bəlalar vasitəsilə parlayıb, tərifi dayanmadan şölə saçıb. Onun üsulu keçmiş əsrlərdə və qədim zamanlarda belə olmuşdur.  [49:  Ədirnə] 

İnsanlar atları büdrəyəndə, yataqları yığışdırılanda, qılıncları kortalanda, ayaqları sürüşəndə nəyi başa düşmədiklərini bilməlidirlər. Mən bilmirəm, onlar nə vaxta qədər arzu atını çapacaqlar, qəflət və xəta çölündə sərgərdan qalacaqlar. İzzətdən hansı bir izzət, zillətdən hansı bir zillət qalmalıdır? Uca taxtlarda özünə yer edənmi yaxud şöhrətin son həddinə çatanmı daimi qalmalıdır? Xeyr, Mərhəmətli Rəbbimə and olsun! Bunların hamısı keçicidir və yalnız Qüdrətli, Xeyirxah Rəbbimin üzü qalar. Dağıdıcı ox hansı qalxana dəyməyib, fələk hansı lələyi qoparmayıb? Ölüm mələyi gələndə hansı qala gizli qalıb? Hansı taxt uçmayıb, hansı saray xaraba qalmayıb? İnsanlar Qüdrətli, Hər Şeyi Bilən Rəbbin möhürü altında necə xalis mərhəmət şərabı olduğunu bilsəydilər, onlar töhməti mütləq kənara atar və bu Bəndə ilə kifayətlənərdilər; amma onlar indi Məni şəkk-şübhə və mövhumat əlləri ilə toxuduqları zülmət pərdəsi ilə pərdələyiblər. Bəyaz Əl bu qaranlıq gecəyə bir baca açmalıdır. O gün Allahın bəndələri lap əvvəllər o böhtançı qadınların dediklərini deyərlər ki, əvvəldə nə başlamışdısa sonda o zühura gələr. Ayaqları üzəngidə ikən onlar gecikməkmi istəyirlər? Yoxsa getmələrində hansısa bir qayıdış görürlər? Xeyr, Rəblərin Rəbbinə and olsun, Qiyamət Günündən başqa! O gün insanlar qəbirlərindən qalxarlar və var-dövlətlərinə görə sorğu-sual olunarlar. Xoşbəxtdir o kəs ki, yüklər dağların keçib gedəcəyi, hamının Uca Allahın hüzurunda sorğu-sual olunmaları üçün peyda olacaqları o gündə onu əzməz. Həqiqətən, Onun cəzası şiddətli olur. 
Allahdan diləyirik ki, bəzi üləmaların ürəklərini kin və nifrətdən pak etsin ki, onlar şeylərə bağlandıqda görməsini itirməyən gözlərlə baxsınlar; və onları elə bir məqama yüksəltsin ki, o məqamda dünya və oradakı ağalıqlar onu Uca Üfüqə tərəf dönməkdən saxlamasın və yaşam ruzisi qazanmaq və evini azuqə ilə təchiz etmək qayğısı onları dağların didilmiş yun kimi olacağı gün haqqında fikirləşməkdən yayındırmasın. Bədbəxtlikdən Bizim başımıza gələnlərə görə onlar sevinsələr də, bir gün gələcək ki, onda onlar ağlayıb sızlayacaqlar. Rəbbimə and olsun, əgər Mənə içində onların olduqları şöhrət və sərvət, var-dövlət və şərəf, rahatlıq və cah-cəlal ilə Mənim olduğum sıxıntı və müsibət arasında seçim verilsəydi, Mən mütləq bu gün içərisində olduğumu seçərdim, və indi bu bəlaların bircə zərrəsini də bütün hasilat aləmindəkilərə dəyişməzdim! Allahın yoludakı bəlalar olmasaydı, Mənim davam etməyimin Mənim üçün bir şirinliyi qalmazdı, nə də həyatımın Mənə faydası olardı. Qoy bu, bəsirəti olan və ən yüksək baxışa nəzər salanlardan gizli qalmasın ki, həyatımın böyük bir hissəsində Mən bircə tükdən asılı qılınc altında oturmuş, o qılıncın nə zaman, bir anda, yoxsa bir azdan düşəcəyini bilməyən bir Bəndə olmuşam. Və bütün bunlarda Biz aləmlərin Rəbbi Allaha şükr etmişik və Ona bütün şəraitlərdə həmd oxuyuruq: Həqiqətən, o hər şeyə şahiddir. 
“Biz Allahdan diləyirik ki, kölgəsini genişləndirsin[footnoteRef:50] ki, tövhid əhli oraya tələssin, səmimilər orada pənah tapsın; və bu bəndələrə öz fəzl gülşənindən çiçəklər, öz lütfünün üfüqlərindən ulduzlar bəxş etsin; xoşladığı və təqdir etdiyində ona yardım etsin; Onun Ən Gözəl Adlarının Məşriqinə yaxınlaşdıran şeylərdə ona kömək etsin ki, o, gördüyü xətaya göz yummasın, öz təbəələrinə lütf nəzərilə baxsın və onları amansızlıqdan qorusun. Və Ondan (Ucadır O) diləyirik ki, səni Öz dininə köməkçi, Öz ədalətinə gözətçi etsin ki, sən Onun bəndələrini öz qohumlarını etdiyin kimi idarə edəsən və özün üçün seçdiyini onlar üçün də seçəsən. Həqiqətən, O Qüvvətli, Uca, Qoruyucu və Qəyyumdur.” [50:  İran Şahına istinad olunur] 

İndi isə, uyğun bir məqam yarandığı üçün, Həzrət Bəhaullahın traktat və risalələrində yer alan bəzi hökmlərin qısa şəkildə bu traktata daxil edilməsi müvafiq hesab edilmişdir ki, əsas prinsiplər və ayinlər, onların təməli və əsası aydın və aşkar olsun. Bu mətnlər isə bir sıra traktatlardan surəti alınaraq tərtib edilmişdir.
Onların arasında bu var: “bütün dinlərdən olan insanlarla ruhaniyyət və rayihə içində ünsiyyət edin. Məbada, cəhalət coşqusu səni səndən alsın. Hər şey Allahdandır və Ona da qayıdır: Həqiqətən, O yaradılışın Mənbəyi və aləmlərin Məqsududur!”
Və onların arasında bu da var: “Kitablarda və risalələrdə sizə fitnə-fəsad və ədavət qadağan edilmişdir; və bunda Mən sizin ucalıq və yüksəlişinizdən başqa heç nə arzulamıram, və buna göy və onun ulduzları, günəş və onun şəfəqi, ağaclar və onların yarpaqları, dənizlər və onların dalğaları, yer və onun xəzinələri şəhadət verir. Biz Allahdan diləyirik ki, Öz övliyalarını saxlasın və bu mübarək, qiymətli və ecazkar məqamda onlara fayda verən şeylərdə onları möhkəmləndirsin və Biz Ondan diləyirik ki, Uca Qələm tərəfindən hökm olunanlara uyğun davranmaqda Məni əhatə edənlərə kömək etsin. 
Və onların arasında bu da var: “Elmin ən gözəl ağacı bu uca sözdür: “Siz hamınız bir ağacın meyvələri və bir budağın yarpaqlarısınız.” “Fəxr etməsin o kəs ki öz ölkəsini sevir, fəxr etsin o kəs ki, bütün dünyanı sevir.”
Və onların arasında bu da var: “Həqiqətən, öz oğlunu yaxud başqasının oğullarından birini oxudan (tərbiyə edən) kəs Mənim oğullarımdan birini oxutmuş kimidir. Onun üzərinə Allahın bəhası, Onun fəzli və bütün aləmlərin üzərində olan mərhəməti olsun.”
Onların arasında bu var: “Ey Bəha əhli! Siz məhəbbətin səhəri və ilahi fəzlin sübhü olmusunuz və olursunuz. Dilinizi kimisə lənətləməklə yaxud nifrinlə çirklətməyin, gözünüzü nalayiq şeylərdən qoruyun. Malik olduğunuzu təklif edin: əgər qəbul edilərsə, məqsədə nail olunmuşdur; əgər yox, müdaxilə etmək əbəsdir; onu özünə buraxın və Qoruyucu və Qəyyum Allaha doğru gedin. Kədər səbəbi olmayın, o ki qaldı ədavət və fitnə ola. Ümid budur ki, İlahi Fəzl sidrəsinin kölgəsində bəslənəcəksiniz və Allahın istədiklərini yerinə yetirəcəksiniz. Siz hamınız bir ağacın yarpaqları və bir dənizin damlalarısınız.”
Onların arasında bu var: “Allahın imanı və Allahın dini Əzəliyyət Sultanının İradə səmasından ancaq yer üzü sakinləri arasında birlik və razılıq üçün nazil olmuş və aşkara çıxmışdır. Onu nifaq və ixtilaf səbəbinə çevirməyin. Razılıq günəşinin doğması və şəfəq saçması üçün əsas vasitə və başlıca alət Allahın dini və Rəbbin Qanunudur; dünyanın inkişafı, millətlərin təlim-tərbiyəsi, bütün ölkələrdəki insanların əmin-amanlığı və barışı ilahi əmrlər və hökmlər vasitəsilədir. Bu ən böyük bəxşiş üçün əsas vasitə budur; o həyat piyaləsi verir, əbədi həyat bəxş edir, və daimi bərəkət ehsan edir. Yer üzünün başçıları, xüsusilə ilahi ədalət mücəssəmələri bu vəziyyəti qorumaq üçün gərgin səylər qoymalı, onu yaratmalı və hifz etməlidirlər. Eynilə də insanların vəziyyətindən hali olmaq üçün arayış aparılmalı, müxtəlif siniflərin hər birinin əməl və vəziyyətləri ilə tanış olmaq lazımdır. Biz Allahın qüdrət təcəssümlərindən, məhz hökmdar və başçılardan arzu edirik ki, onlar səy qoyacaqlar ki, bəlkə onların arasından ixtilaf yox ola, üfüqlər razılıq nuru ilə işıqlana. Hamı Zikr Qələmindən axan şeylərdən yapışmalı və onu yerinə yetirməlidir. Allah təsdiq edir və mövcudatın bütün zərrələri şəhadət verir ki, biz yer üzü sakinlərinin ucalığı, yüksəlişi, təlim-tərbiyəsi, hifzi və islahına səbəb olacaq şeyləri qeyd etdik. Biz Allahdan diləyirik ki, Öz bəndələrini möhkəmləndirsin. Bu Məzlumun istədiyi ancaq ədalət və insafdır. Qoy onlar ancaq eşitməklə kifayətlənməsinlər. Qoy onlar bu Məzlum tərəfindən zahir olanlar üzərində düşünsünlər. Mərhəmətlinin Mələkutunun səmasının üfüqündən parlayan Vəhy Günəşinə and olsun ki, əgər hansısa bir şərhçi yaxud natiq görünsəydi, Mən özümü bəşərin şər və böhtanına hədəf etməzdim.” Son
Bu cümlələrlə, bu dinin prinsiplərinə, ideyalarına, davranış xətlərinə, əxlaqına və məqsədlərinə bir açar əldə edildi; halbuki əgər biz bu məsələnin həqiqəti ilə insanların dilində dolaşan hekayə və sözlərlə tanış olmaq istəyiriksə, həqiqət bu sözlər arasındakı fərqlər və ziddiyyət səbəbindən tamamilə gizli və qaranlıq qalacaq. Ona görə də, ən yaxşısı budur ki, bu dinin prinsip və məqsədləri onların təlimlərindən, traktatlarından və risalələrindən aşkara çıxarılsın. Bundan üstün bir mötəbərlik, hansısa bir dəlil və mətn yoxdur, çünki bu, təməlin təməli və son meyardır. İnsan hamı haqqında bir fərdin danışığı, ya da hərəkəti ilə mühakimə yürüdə bilməz, çünki məqamların müxtəlifliyi insan nəslinin özəlliyi və onu müşayiət edən bir haldır.
Hər bir halda, (hicri) min iki yüz səksən beşinci ilin əvvəlində onlar Həzrət Bəhaullahı və Onunla olan bütün insanları Ədirnədən Əkka məhbəsinə köçürdülər, Mirzə Yəhyanı isə Famaqusta qalasına göndərdilər və onlar orada qaldılar[footnoteRef:51]. Lakin bir müddətdən sonra İranda məsələlərdən baş çıxaran, müdrik siyasətləri, əvvəldən və sonrakı vaxtlarda da həqiqətdən agah olan və onu bilən bəzi şəxslər əlahəzrət şahın qarşısında təqdimat etdilər və dedilər ki, “indiyə kimi bu dinlə bağlı hesabat kimi verilən, danışılan, təsdiq olunan və iddia olunan şeylər ya mübaliğə olub, ya da danışanlar öz planlarına uyğun və şəxsi mənfəətləri üçün bəyanlar uydurublar. Əgər belə olsa ki, əlahəzrət şah özü şəxsən məsələləri araşdırsın, bu icmanın dünyəvi məqsədləri və ya siyasi məsələlərlə bağlı marağının olmamasının onun hüzurunda aydın olacağına inanırıq. Onların hərəkət və dincliklərinin mərkəzi oxu, onların bütün fikir və davranışlarının özəyi ruhani şeylərlə məhdudlaşır və ancaq vicdan məsələləri çərçivəsindədir; bunun hökumət işləri ilə heç bir əlaqəsi və ya taxt-tac iqtidarı ilə heç bir işi yoxdur; onun prinsipləri pərdələrin çəkilməsi, əlamətlərin dəqiqləşdirilməsi, ruhların tərbiyəsi, xasiyyətlərin islahı, ürəklərin təmizlənməsi, maarif şəfəqləri ilə ziyalanmaqdır. Şaha xas ləyaqətə yaraşan və dünya düzənli taca münasib olan budur ki, hər bir zümrədən və imandan olan bütün təbəələr bərəkət hədəfi olmalı, şahın ədalətinin geniş kölgəsi altında dinclik və firavanlıqda sakin olmalıdırlar. Zira ilahi kölgə yer üzündə yaşayanların hamısı üçün sığınacaq və bütün bəşərin pənahıdır; bu hansısa bir firqə ilə məhdudlaşmır. Xüsusilə də, bu dinin əsl təbiəti və gerçək ehkamı indi aşkardır və bilinir: onların bütün yazıları və traktatları dəfələrlə və tez-tez əllərə düşüb, və hökumətdə saxlanıb hifz olunur. Əgər onlar oxunarsa, əsl həqiqət və daxili gerçəklik aydın və aşkar olar. Bu səhifələr bütövlükdə fitnə-fəsad qadağaları, insanlıq arasında dürüst davranış tövsiyələri, itaət, təslimiyyət, sədaqət, razılıq, tərifəlayiq keyfiyyətlərin əldə edilməsi, təqdirəlayiq nailiyyət və xüsusiyyətlərlə dolmağın təşviqi ilə doludur. Onlarda siyasi məsələlərə qətiyyən istinad yoxdur, nə də iğtişaş və ya fəsad törədə biləcək şeylərlərdən bəhs edir. Bu şərtlər altında ədalətli hökumət heç bir bəhanə tapa bilməz, ürək və qəlbin özəl haqqı olan düşüncə və vicdana müdaxilə haqqında iddiadan başqa heç bir bəhanəsi yoxdur. Və bu məsələ ilə bağlı artıq çox müdaxilələr olmuşdur və saysız-hesabsız səylər qoyulmuşdur. Nə qədər qan tökülmüşdür! Neçə başlar asılmışdır! Minlərlə insan öldürülmüşdür; minlərlə qadın və uşaq didərgin və əsir olmuşdur; nə qədər binalar xarabaya çevrilmişdir; nə qədər nəcib tayfa və ailələr başsız və evsiz qalmışdır! Amma heç nəyə təsir etməmişdir, heç bir mənfəət əldə edilməmişdir; bu xəstəliyə bir dərman, bu yaraya bir məlhəm tapılmamışdır. Vicdan azadlığını, qəlb və ürək sakitliyini təmin etmək hökumətin vəzifəsi və funksiyalarından biridir və bu, bütün zamanlarda inkişaf və tərəqqidə başqa ölkələrdən üstün olmağın səbəbi olmuşdur. Başqa mədəni ölkələr öz aralarında məzhəb davalarını kənara qoyduqları, bütün siniflərdən olan insanlarla bir meyar üzrə rəftar etdikləri zamana qədər bu görkəmli vəziyyətə, yüksək nüfuz və qüvvət dərəcəsinə nail olmamışlar. Hamı bir xalq, bir millət, bir növ və bir nəsildir. Müştərək maraq tam bərabərlikdir; bəşərin arasında ədalət və bərabərlik səltənətin əsas təbliğatçıları və fəth sərhədlərinin uzanması üçün başlıca vasitədir. Yer üzü sakinlərinin hansı kəsimindən mübahisə əlaməti görünərsə, ədalətli hökumət tərəfindən dərhal cəza tədbiri görülməlidir; qeyrət kəmərini qurşayan və meydana çıxıb məsuliyyət götürən kəs şahanə iltifat qazanır və parlaq bəxşişlərə layiqdir. Zaman dəyişir, dünyanın ehtiyac və dəbi də dəyişir. Din və imana müdaxilə hər bir ölkədə aşkar ziyan gətirərkən, yer üzündə bütün xalqlarla ədalət və insafla rəftar tərəqqiyə səbəb olur. Siyasi firqələrə münasibətdə ehtiyatkarlıq, materialist cərəyanlardan qorxmaq və tədbirli olmaq doğrudur. Çünki əvvəlkilərin fikrini məşğul edən mövzular siyasi məsələlərə qarışmaq planlarıdır, sonrakıların isə hərəkət və davranışları əmin-amanlıq və sakitliyi pozur. Lakin bu icma öz yolunda möhkəmdir, davranış və imanda qətidir; onlar o dərəcədə mömin, sədaqətli, mətin və sabitdirlər ki, həvəslə həyatlarını qurban verir, öz yolları ilə Allahı razı etməyə çalışırlar; onlar səylərində çalışqan və zəhmətlərində şövqlüdürlər; onlar itaət cövhəri, məşəqqət və bəlada çox səbrlidirlər; onlar varlıqlarını fəda edirlər, amma nə şikayət edir, nə də səslərini çıxarırlar; onların dedikləri, həqiqətən də, ürəklərin gizli həsrətidir, axtardıqları və izlədikləri şey isə bir rəhbərin göstərişi ilədir. Ona görə də, onların prinsiplərinə və Rəhbərinə ehtiram göstərmək lazımdır, bayağı şeyləri bəhanə etməmək gərəkdir. İndi Rəhbərin davranışı, Onun risalələrindəki təlimlər, Yazılarındakı məqsəd aşkar və məlum olduğu üçün, bu icmanın hərəkət xətti də gün kimi açıq və aydındır. Ruhdan salmaq, ziyan, kökünü kəsmək, qorxutmaq, qınamaq, öldürmək, sürgün etmək və qamçılamaq yolu ilə mümkün olan və edilə bilən hər şeyi etdilər, amma heç bir nəticə əldə edə bilmədilər. Başqa ölkələrdə bu cür hallarda şiddət və təqibin təkan və qızışdırma kimi təsir etdiyini anlayanda və heç bir diqqət verməməyin daha təsirli olduğunu görəndə onlar inqilab atəşini sakitləşdirdilər. Ona görə də, onlar bütün dinlər üçün bərabər hüquqlar elan etdilər, şərqdən qərbə qədər bütün siniflərin azadlığını duyurdular. Bu səs-küy və etirazlar, bu gurultu və iğtişaşlar təhrikin, şirnikləndirmənin, qızışdırıcılıq və hiylənin nəticələridir. Zira otuz il ərzində nə bir qarışıqlıq ya üsyan səs-küyü, nə də bir fitnə əlaməti görünmüşdür. Tərəfdarların sayının ikiqat artmasına və bu icmanın çoxalmasına baxmayaraq, bu icmanı nəcibləşdirmək üçün çoxlu nəsihət və təşviqlər hesabına indi hamı son dərəcə sakitlikdə və stabillik içindədir. Onlar itaəti öz fərqləndirici xüsusiyyətlərinə çevirmişlər və ən yüksək təslimiyyət və tabeçiliklə şahın sədaqətli təbəələridirlər. Hansı qanuni əsasda hökumət bundan sonra da onları narahat edə yaxud onların incidilməsinə imkan verə bilər? Bundan əlavə, insanların vicdan və inanclarına qarışmaq, və insanların müxtəlif inanclarını təqib etmək səltənətin genişlənməsinə əngəl, başqa ölkələri fəth etməyə maneə törədir, təbəələrin sayının artmasının qarşısını alır və monarxiyanın bərqərar olmuş prinsiplərinə ziddir. Qüdrətli Persiya hökumətinin insanların vicdan məsələlərinə qarışmadığı zamanlarda müxtəlif təriqətlər böyük şahın bayrağı altına daxil olub orda sakin oldular və müxtəlif xalqlar o qüdrətli hökumətin mühafizəsi altında yaşadılar və xidmət etdilər. İmperiyanın sərhədləri gündən günə genişləndi. Asiya qitəsinin əksər hissəsi onun ədalətli idarəçiliyi altında idi. Müxtəlif dinlərin və təriqətlərin böyük əksəriyyəti o ölkənin tacını daşıyanın təbəələri sırasında idilər. Lakin bütün təriqətlərin imanlarına müdaxilə etmək adəti yarananda və insanın düşüncəsi barədə sual vermək dəb və vərdişə çevriləndə, Persiya imperiyasının geniş səltənətləri kiçildi, və çoxlu əyalət və geniş ərazilər onun əlindən çıxdı və o həddə çatdı ki, Turan, Assuriya və Xaldeya kimi böyük əyalətlər itirildi; o vaxtadək ki – sözü uzatmaq nəyə lazım – Xorasan bölgəsinin böyük hissəsi də eynilə vicdan məsələsinə müdaxiləyə və hakimlərin fanatikliyinə görə Persiya hökumətinin nəzarətindən çıxdı. Çünki Əfqan müstəqilliyinin səbəbi və türkmən tayfalarının çevrilişi, həqiqətən də, bu şeydən idi, əks halda onlar heç vaxt və ya heç bir dövrdə Persiyadan ayrılmazdılar. Aşkar ziyanvericilik qarşısında ziyansızları təqib etməyə nə zərurət var? Lakin əgər biz din alimlərinin fitvalarını yerinə yetirmək istəsək, qandal və zəncirdən, qılınc tiyəsindən kimsə qurtara bilməyəcək, çünki İranda bu icmadan başqa Mütəşərrilər, Şeyxilər, Sufilər, Nuseyrilər və digərləri kimi icmalar da var və hər biri də digərini kafir sayır və cinayətdə suçlayır. Belə bir vəziyyətdə hökumət bunu ya o birisini təqibmi etməlidir, yaxud da təbəələrinin və xalqının fikir və vicdanına görə narahatmı olmalıdır? Hamı şahın təbəələridir və onun himayəsi altındadır. Eşidən və itaət edən heç kəs narahat edilməməli və bezdirilməməlidir, asi çıxan və itaətsizlik göstərən hər kəs isə əlahəzrət şah tərəfindən cəzalandırılmalıdır. Hər şeydən başqa, zəmanə tamamilə dəyişir, prinsip və təsisatlar da dəyişikliyə uğrayıb. Bu cür hərəkətlər bütün ölkələrdə inkişaf və tərəqqiyə əngəl olur, tənəzzül və pisləşməyə səbəb olur. Şərq hökumətinin dayaqlarını titrədən bu zorakı təlaşın əsas səbəbi və başlıca amili həqiqətən də, bu müdaxilə qanunları və vərdişləridir; Taxt-tacı Atlantik okeanı və Baltik dənizi üzərində ən ucqar şimal bölgələrində hökmran olan o dövlət[footnoteRef:52] özünün müxtəlif təbəələri ilə bərabər qaydada rəftar etdiyi və müxtəlif millətlər üçün eyni siyasi haqlar qurduğu üçün dünyanın bütün beş qitəsində geniş koloniyalar əldə etmişdir. Atlantik okeanının şimalındakı bu balaca ada harda, Şərqi Hind yarımadasının o geniş əraziləri harda? Belə geniş bir ərazi bütün insanlara və siniflərə bərabər və ədalətli yanaşmadan başqa nə iləsə əldə edilə bilərmi? Bütün hadisələrdə ancaq qanunlar vasitəsilə, vicdan azadlığı, bütün millət və xalqlara vahid və bərabər rəftarla, onlar öz səltənətləri altına faktiki olaraq dünyanın bütün məskunlaşmamış ərazilərini gətiriblər, bu azadlıq prinsipləri hesabına onlar günbəgün güclərini, qüdrətlərini, imperiyalarının sərhədlərini genişləndiriblər və halbuki bu zaman yer üzündəki xalqların əksəriyyəti ədalətinə görə o dövləti tərənnüm edirlər. Etiqadın dərinliyi və əsl möminliyə gəldikdə isə, onların meyarı və dəlili nəcib keyfiyyətlərdə, məziyyətlərdə və kamilliklərdə möhkəm olmalarıdır ki, bunlar insan nəslinin ən böyük nemətləridir, onun-bunun dini inancına müdaxilə, binaların yıxılması, insan nəslinin kəsilməsi deyil. Əvvəli Roma imperiyasının süqutu dövrünə düşən və sonu İslam ardıcıllarının İstanbulu ələ keçirməsinə təsadüf edən orta əsrlərdə ilk növbədə din rəhbərlərinin təsiri nəticəsində şiddətli dözümsüzlük və zorakılıq yaxın-uzaq bütün Avropa ölkələrində baş qaldırdı. Məsələ o yerə gəlib çıxdı ki, sanki insanlıq aləmi yıxılacaq dərəcədə silkələndi, ağanın və vassalın, sultan və təbəənin sakitliyi və rahatlığı məhvolma pərdəsi arxasında görünməz oldu. Bütün tərəflər gücə-gündüz təhdid və təlaş hədəfi idilər. Sivilizasiya tamamilə məhv edildi. Ölkələrin idarəçiliyinə və nizamına məhəl qoyulmadı. İnsan oğlunun xoşbəxtliyinin prinsipləri və əsasları donduruldu. Hökmdarın səlahiyyətinin dayaqları silkələndi. Lakin din başçılarının və rahiblərin təsir və iqtidarı hər yerdə mütləq idi. Lakin onlar aralarından bu fərqləri, təqibi və kor-koranə tərəfkeşliyi götürəndə, bütün təbəələrin bərabər hüquqlarını və insanların vicdan azadlıqlarını elan edəndə o səltənətin üfüqlərindən şərəf və qüdrət işıqları elə doğdu və parladı ki, o ölkələr hər bir sahədə inkişaf etdilər; halbuki Avropanın ən qüdrətli monarxiyası Asiyanın ən kiçik ölkəsinin köləsi idi və onun qarşısında alçalmışdı, amma indi Asiyanın ən böyük ölkələri belə Avropanın ən kiçik ölkəsinin qarşısında dura bilmək iqtidarında deyil. Bunlar təsirli və yetərli sübutlardır ki, insanın vicdanı müqəddəsdir və ona hörmət olunmalıdır və onun azadlığı ideyaları genişləndirir, əxlaqı dəyişir, davranışı yüksəldir, yaradılışın sirlərini açır, asılılıqlar dünyasının gizli həqiqətlərini aşkara çıxarır. Bundan əlavə, əgər ürək və qəlbin məxsusi xüsusiyyəti olan vicdan bu dünyada sorğulanarsa, ümumi qiyamət günündə ilahi ədalət məhkəməsində insan üçün daha hansı bədəl qalır? Təsəvvürlər və fikirlər sultanın yox, sultanlar Sultanının idrakı daxilindədir; və ruh və vicdan qəlblərin Sahibinin nəzarət barmaqları arasındadır, onun qullarının yox. Odur ki, mövcudat dünyasında bütün düşüncə mərhələlərində və inanclarda yekdil olan iki şəxs tapıla bilməz. “Allaha yol Onun yaratdıqlarının nəfəslərinin sayı qədərdir” mübhəm bir həqiqətdir və “hər bir ümmətə Biz ayrı bir ayin qoyduq”[footnoteRef:53] Quranın lətafətlərindən biridir. Əgər başqa dinlərin təqibinə sərf olunmuş və beləcə heç bir nəticə və ya səmərənin alınmadığı bu böyük enerji və qiymətli vaxt monarxiyanın təməlini möhkəmləndirməyə, səltənətin taxtını gücləndirməyə, hökmdarın səltənətlərini firavan etməyə, şahın təbəələrini ruhlandırmağa sərf edilsəydi, bir anda şahlıq səltənəti firavan olmuş olardı, insanların əkin yerləri şahanə ədalətin bərəkəti ilə sulansaydı, İran səltənətinin şəfəqləri aşkara çıxar və dünyanın üfüqlərində həqiqi sabah kimi aydın və aşkar olardı. [51:  1868]  [52:  İngiltərə]  [53:  Quran, 22:34] 

Hər bir halda müəyyən şəxslər bu məsələ və mülahizələri bildirmişlər. Amma gəlin biz əsas mövzumuza qayıdaq. Şah həzrətləri öz nəcib şəxsiyyətində gizli sirri araşdırmaqdan məmnun idi. Verilən məlumata görə, şahın hüzurunda bu aydın və aşkar oldu ki, bu şübhələrin böyük əksəriyyəti davamlı olaraq uydurma pərdələri arxasında məsələləri saxtalaşdırmaqla məşğul olan və bu icmanın üzərinə şübhə salan, öz mənfəətləri üçün və məqamlarını qorumaq naminə toz dənəsini öz uydurma güzgülərində yer kürəsinə, saman çöpünü dağa çevirən nüfuzlu adamların hiylə və ədavətinin nəticəsidir. Bu şübhələrin qətiyyən nə təməli, nə də əsası vardı, və bu iddiaların da nə dəlili, nə də həqiqətə uyğunluğu vardı. Bu aciz insanların hansı qüdrəti və qabiliyyəti vardı, bu fəqir təbəələrin hansı cəsarət və gücü vardı ki, onlar hökmdarın iqtidarına ziyan yaxud zədə vursunlar, ya da şahın hərbi qüvvələrinə qarşı çıxa bilsinlər?
O zamandan indiyə kimi iğtişaş və fitnə-fəsad İranda azalmağa doğru getmiş, səs-küy və çəkişmə dayanmışdır. Hərçənd hələ də on-on iki il öncə İsfahanda olduğu kimi, bəzi müctəhidlər öz şəxsi və özəl mənfəətləri üçün camaatı təhrik edir və aranı qarışdırır, səs-küy qaldırırlar, öz usandırıcılıq və bezikdiricilikləri ilə bu icmanın bir-iki üzvünü təngə gətirirlər. Zira İsfahan sakinləri arasında o diyarlarda möminlikləri, dürüstlükləri və alicənablıqları ilə məşhur olan iki qardaş vardı – Təbatəba seyidləri[footnoteRef:54] – Seyid Həsən və Seyid Hüseyn. Onlar ticarətlə məşğul olurdular və zəngin idilər, bütün insanlarla kamil mehribanlıq və nəzakətlə davranırdılar. Bütün ehtimallarla, heç kəs bu iki qardaşın ən yaxşı olandan zərrə qədər də sapmasını görməmişdilər, o ki qaldı cəza və işgəncəni haqq edən bir əxlaq ya davranış görələr. Zira, deyilənə görə, bütün tərifə və təqdirəlayiq keyfiyyətləri ilə onları hamı qəbul edirdi, onların əməlləri və hərəkətləri isə öyüd-nəsihət kimi idi. Bu qardaşların İsfahan İmamcüməsi Mir Məhəmməd Hüseynlə bir ticarət işləri olur; Onlar haqq-hesablarını yoxlayanda görürlər ki, on səkkiz min tümən onlara çatmalıdır. Ona görə də, onlar sövdələşmələri pozurlar, bu məbləğ üçün istiqraz düzəldirlər və onu möhürləmək istəyirlər. Bu şey İmamcüməyə çox ağır gəlir, və qəzəb və düşmənçilik səhnəsinə daxil olur. Özünün borclu və qaçmağa yeri olmadığını görən İmamcümə səs-küy və qışqırıq salır və deyir: “Bu iki qardaş babidirlər və şahdan şiddətli bir cəza haqq edirlər.” Kütlə bir anda onların evinə hücum etdi, onların bütün mallarını talan və qəsb etdi, zövcə və uşaqlarını qorxudub dəhşətə saldılar, bütün mallarını ələ keçirdilər və məhv etdilər. Sonra onların bu məsələni şaha çatdıracaqlarından və təzminat tələb edəcəklərindən qorxaraq İmamcümə onları necə öldürmək və aradan götürmək fikrinə düşdü. Bunun üçün o bir neçə müctəhidi onunla əlbir olmağa inandırdı və onlar ölüm fitvası çıxardılar. Sonra onlar bu iki qardaşı həbs etdilər, zəncirlərə vurdular və camaatın qarşısına çıxardılar. Onlar bacardıqları bir günah tapıb onlara yapışdırmaq, bir səhv tapmaq, yaxud bir bəhanə üzə çıxarmaq istədilər, amma edə bilmədilər. Nəhayətdə dedilər, “Siz ya dininizi danmalısınız, ya da başlarınızı cəza qılıncının altına qoymalısınız.” Hərçənd orada olanlardan bəziləri onları sövq edərək dedilər ki, “`biz bu dindən deyilik` deyin və bu kifayət edəcək və bu sizin qurtulmağınız və hifziniz üçün bir vasitə olacaq,” amma onlar heç vəchlə razı olmadılar, əksinə bəlağətli bir nitq və təsirli bir bəyanla imanlarını təsdiq və bəyan etdilər və bundan İmamcümənin qəzəbi coşub çağladı, onları öldürüb məhv etməklə kifayətlənməyib öldürdükdən sonra onların bədənlərinə elə alçaldıcı hərəkətlər etdilər ki, onları demək yaraşmaz və o işlərin təfərrüatlarını dil təsvir edə bilməz. Doğrudan da, bu iki qardaşın qanını elə tökdülər ki, hətta Culfanın xristian keşişi o gün nalə çəkdi, fəryad etdi və ağladı. Bu hadisə elə bir tərzdə baş verdi ki, hamı o iki qardaşın taleyinə ağladı, çünki onlar həyatları boyu bircə qarışqanın belə hislərini əzməmişdilər, halbuki hamı deyirdi ki, İrandakı aclıq zamanı onlar yoxsulların və sıxıntıda olanların vəziyyətini yüngülləşdirmək üçün bütün sərvətlərini sərf etmişdilər. Amma belə bir ad-sana baxmayaraq, insanların arasında o cür qəddarlıqla öldürüldülər.  [54:  O seyidlər ki, İmam Hüseynin yox, İmam Həsənin nəslindən gəlirlər (red.)] 

Amma indi uzun müddətdir ki, şahın ədaləti bu cür ağır təqiblərin qarşısını alıb və saxlamışdır və heç kəs daha belə şeylərə cürət etmir. 

